
        
            
                
            
        

    
	Ж.САМБУУ

	 

	АМЬДРАЛЫН ЗАМНАЛААС - 1

	(Дуртгал)

	 

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1965 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Манай эх орны орчин цаг, саруул ирээдүйн сайн сайхныг бүтээн байгуулах золтой, оюун билиг хурц, ажил үйлсэд авьяаслаг, эр чадал, зориг самбаа, сүр жавхлан цогцлон бүрдсэн золбоолог дүү нарын минь хүсэл эрмэлзэл, бодол санаанд тус нэмэр болж юуны магад хэмээн туулж өнгөрүүлсэн амьдрал хөдөлмөрийнхөө нэгхэн хэсгийн өчүүхэн дурсамжийг дор товчлон өгүүлснийг толилон болгооно уу.

I : УЧИР МУУ МЭДЭХ ГЭНЭН БАГА НАС

	Хуучин тооллын Бадаргуулт төрийн хорьдугаар оны хөхөгчин хонин жил буюу 1895 оны 6 дугаар сарын 27-ны өдөр миний бие Түшээт хан аймгийн Говь түшээ гүнгийн хошууны туслагч тайж Чимэддаваагийн хамжлагын ард Лодоны Жамсрангийнд, мөн аймгийн зоригт ван Цэрэнбавайн хошууны нутаг Гурван Хүрийн дэнж гэдэг газар төрсөн юм гэнэ билээ.

	Энэ нутаг бол одоогийн Төв аймгийн Бүрэн сумын өмнөд хэсэг болох булгуудын хярын баруун хойд ар дахь газар юм.

	Миний энхрий хайрт эцэг. Жамсран, эх Балжин нялх нялзрай биеийг минь цаг алгасалгүй асрамжлан бөмбийлж, халуун хайрын хүч хөдөлмөрөөр эрүүл энх өсгөн бойжуулж өгсний ачийг хэчнээн их дурсан санавч өгүүлж баршгүй билээ.

	Тэр үед Монголын хөдөлмөрчид Манжийн колоничлогчдын ноёрхол, тэднийг аялдан дагагч дотоодын шар, хар феодалын олон давхар дарлалыг тэсвэрлэж ядан үүрч, мөлжигчдөд эд хөрөнгөө цөлбүүлж, үгүйрэл хоосролын гашуун зүдүүрэлд нэрвэгдэж байв. Үүний нөгөө талаар шарын шашны харгис бурангуй, хий хоосон номлол олон түмний оюун ухааныг төөрөгдүүлэн мунхруулахын хамтад ард түмний эд хөрөнгийг элдэв хуурамч аргаар хувалзлан сорж байжээ.

	Ийм хүнд нөхцөл байдлын дунд хайрт ээж, аавын гар дээр ивээл хайрыг нь хүртэн бойжсоор зургаан нас хүрч хурга ишиг маллах, малын хэвтшийг хуурайлан цэвэрлэх, урин дулаан цагт аргал түүх зэрэг ажилд оролцон туслалцах болсон юм.

	Тэр үед бараа таваар маш ховор байсан учраас зун, намрын улиралд богино өмд, цамц өмсөх буюу урин дулааныг их төлөв нүцгэн өнгөрүүлдэг бөгөөд хүйтэн сэрүүн улиралд хуучин хөдсөн дээлтэй, бараг гуталгүй шахам явдаг байв. Заримдаа хөдсөн дээлийн урд хормойг галд түлэхээс болгоомжлон шар эсгий халхавчийг зүүдэг байв.

	Орон нутгийн ард түмэн мах идэхийг маш хэмнэдэг заншилтай учраас зөвхөн өвлийн тэргүүн сараас эхлэн хаврын сүүл сарын дундуур хүртэл мах нэлээд хэрэглэн завсарт нь цагаан идээ хэрэглэж байсан бөгөөд өвөл, хаврын улиралд хүүхдийн хоолонд хонь, ямааны шийр, хэл, багалзуур, эрүүг хамгийн сайн хоол гэж тооцох жишээтэй байлаа. Үүнээс гадна өвөл цагт голдуу малын гэдсэнд цус цутгаж, элэг уушгийг найруулан хярамцаг хийж иддэг байв. Адуу, үхрийн цусаар голчлон хийсэн хярамцгийг үргэлжлэн идэхэд дургүй хүрэх учир хааяа нэг гурилтай хярамцаг идэхэд их л сайхан санагддаг байв.

	Гурил, будаа зэрэг хоолны хольц орон нутагт маш ховор тул алдаг оног олдох гурил, хальс чулуутай шар будааг бага сага хэрэглэж байжээ. Нийтээр мах бага шиг хэрэглэж сүү цагаан идээ, айраг, таргийг урт удаан хугацаагаар хэрэглэхийг гол болгодог байсныгаа хэзээний дагаж ирсэн ёс заншил мэт баримталдаг байв.

	Хүүхдэд гэнэт ханиад хүрэх буюу хүчтэй халуурвал арцыг усанд буцалган хандалж өгөх зэрэг аргыг ардууд хувь хувьдаа сонгон хэрэглэж байв. Түүнчлэн хоол унд үл зохилдож хордлого болоход цас мөсний буюу худгийн усыг олон дахин хандлан буцалгаж, сахартай найруулан өгдөг бөгөөд ямар нэгэн шалтгаанаар бие махбодод учирсан шархыг гишүүний үндсээр эмчлэн эдгэрүүлдэг байв.

	Тэр цагт шинжлэх ухааны эмнэлэг байхгүй байсан болохоор ингэхээс ч өөр аргагүй байсан билээ.

	Гэр аж ахуйн дотор чадахын хэрээр аар саар ажлуудад гарын үзүүр болж явсаар өдөр, сар өнгөрөх тутам ажил хөдөлмөрт бага сага нэмэр тус хүргэх төлөвийг олж урьд зун, намрын улиралд хурга, тугалын зэрэг бага малыг бэлчээрлүүлэн маллаж байсан бол долоо, найман нас хүрэхдээ аль ч улиралд хонио холчлон бэлчээрлүүлэх ажил хийх болж ялангуяа өвөл, хаврын улиралд хонь хариулахдаа чононоос хамгаалах гэж хотны нохой хөтлөн явах зуураа аргал түүж түлш бэлтгэх, зуны улиралд ямаа, хонь саах ажилд ээлж дараалан шилжиж ээждээ тусалдаг байв. Ямаа саасаар хонь саадаг болж нэлээд дадлагажих үед зарим үл таних хүмүүс танай энэ хүүхэд чинь эмэгтэй юм уу гэж ээжээс асуудаг байв. Тэгэхэд нь би нэлээд ичингүйрч байсан боловч ээжийнхээ үгнээс гажихгүй, эв дүйтэй ажиллахыг махран хичээж явдаг байсныг айл аймгийн зарим хүмүүс сайшааж, энэ чинь амны хишиг сайтай өөдөлж магадгүй бузгай хүүхэд байна гэхэд зарим өвгөд эмгэдээс эцэг эхийн сайныхаас болж байгаа юм, хүүхэд бүхнийг багаас нь чадахын хэрээр юм хийлгүүлж сургах хэрэгтэй юм гэх мэтчилэн ярьцгаадаг байв.

	Тэр цаг нийтийн хэв заншил, ёс дэглэмээс гаж буруу зан байдал гаргаж яваа залуучууд, хүүхдийг ахмад насны хүн бүр минийх, хүнийх гэж төдий л ялгаварлахгүй ятган сургамжилдаг заншил түгээмэл байжээ. Тийм учраас залуучууд, хүүхэд бүрийг өвгөд, эмгэд, ахмад настныг хүндэтгэх, тэднээс айх эмээх сэтгэлээр даруу төлөв хүмүүжүүлэхийг мэрийдэг байв.

	Манай аав, ээж намайг 8 настай болмогц монгол бичиг үсэгтэй болгох гэж санаа тавин, нутгийн Дугарсүрэн бичээчийг гуйж, монгол үсгийн цагаан толгой заалгуулахаар шавь болгон өгөв.

	Тэр өвгөн багш өглөө үдшийн зав чөлөөгөөр монгол үсгийн цагаан толгойг дэс дараалан зааж өгөх болжээ. Хэдэн долоо хоногийн дараа цагаан толгойн үсгийг гаргах төдий болмогц өвгөн багш минь хоёр, гурван үсгээр холбож үг болгосон нэр үгс ба дараа нь үйл үгийн жишээнүүдийг үлгэрчлэн уйгагүй заах болж би ч хааяа нэг өгүүлбэрийг бүтэн хагас үсэгчлэн унших болов. Энэ маань надад их урам оруулж монгол үсэгтэй номыг үсэгчлэн гаргаж уншихын төлөө чармайж богино үгнүүдийг ихэвчлэн уншиж чадах болсноос хойш өвгөн багшийнхаа заавраар үнсэн самбар дээр үсэг дүрслүүлэн зурсаар сүүлдээ гар зүгширч, хэлбэр маягийг нь олж чадмаар болж байтал, өвгөн багшийн бие хүнд өвчнөөр өвчилж, түүний гэр бүлийн хүмүүс нь айн сандарч тэр орчимдоо асар их ачтай лам гэж өргөмжлөн шүтэгдэж байсан Лочин ловон гэдгээс аврал эрж, амь насыг нь даатган, аврал гүрэм хийлгүүлж, арав таван малаа цувуулан өргөл барьцын харамжид өгсөн боловч өчүүхэн ч тус болсонгүй, багш минь өдөр хоногоор доройтон доройтсоор ертөнцийн мөнх бусын хувирлыг үзүүлэв.

	Ийнхүү сайн багшаасаа салж бүрмөсөн хагацлыг үзсэн боловч ачит багш минь лагшин сэрүүн тунгалаг байхдаа надад эрдэм номд сайн суралцахын бэлгэ дэмбэрэл болгож, билүүн нянтай, хулсан бийр хоёрын хамт дурсгал болгон өгсөн билээ.

	Тэр бэлэг миний бичиг үсэгтэй болох дур сонирхлыг нэмэгдүүлж багш шавийн барилдааны бэлгэ дэмбэрэл болсон юм.

	Хэдийгээр монгол бичиг үсэг нэмэн зааварлах багш нэгэнт үгүй болсон боловч өдөр бүрийн ажлын чөлөөгөөр урьд заалгасан монгол үсгээ үргэлжлүүлэн давтаж, үсэг бүрийг холбон зурж байлаа. Манай хавь ойрын ардуудын дотор монгол бичиг үсэг төсөөлөн мэддэг хүн ер олдохгүй, харин төвөд хэлний итгэл, дар эх, маань мэгзмийг амны уншлага болгодог хүмүүс хааяагүй олон боловч чухамдаа төвөд үсгийг мэддэг хүмүүс бас л цөөн байв. Ингэж хий бодлын бишрэлээр хоосон бясалгал хийж, хойчийн буяныг арвижуулж, энэ яваа насан турш тохиолдох гамшиг зовлон бүгдийг зайлуулж, бурхан тэнгэрт даатган, залбирлын эргэл мөргөлийг байнга хийцгээдэг байсныг лам нар овжиноор ашиглан завшдаг байжээ.

	Ингэхээр зааварлах багшгүйгээр монгол үсгийн сургуулийг бие дааж, дүрмийн ёсоор мэдэж авах арга бололцоогүй учраас зөвхөн урьд заалгаж байсан үсгийн дагуу буюу түүгээр жишээ болгон үзээгүй номыг үг болгох гэж байн байн оролдсоор байж, «Оюун түлхүүр», «Цаасан шувууны тууж» гэх мэтчилэн бага сага номуудыг үсэгчлэн, халти мөлтхөн уншдаг болов. Тэр уншиж байгаа зүйл чухамдаа зөв эсэхийг засварлан хэлж өгдөг хүн тохиолдохгүй учраас өөртөө итгэж урамшихгүй, аав ээжийн шаардлага сургамжаас хэтрэхгүй явсаар хоёр жилийн нүүр үзэж билээ. Гэсэн ч монгол бичиг үсгийг сайн мэддэг болох гэсэн хүсэл төдий л шантарсангүй 12 нас хүрэв.

	Хонь мал хариулах ажил надаа их сургамж өгөх боллоо. Хонь, ямаа ямар өвс ногоо голчлон идшилж тогтворшин байдгийг аавын хэлсэн ёсоор ажиглан харж явахад хонь бол хиаг, хялгана, агь, шувууны хөл буюу таанын хольцоотой нарийн тачир өвс ногоотой газар сайн тогтворшиж байхад, хамт бэлчээрлэн яваа ямаа бол үргэлж хонин сүргийг түрүүлэн захалж тэдгээр өвс ногооны үзүүр буурцаг, навч нахиатай аль нэгэн соргогийг идшилэх дуртай бөгөөд ялангуяа уул хярын хад чулууны завсар чөлөөгөөр ургасан гашуун хурцлаг буурцагтай ургамлыг сорчлон түүвэрлэж идшилэхийг голчилдог учраас ямаа олонтоо хонин сүргийг явган хариулахад илүү зүдрээтэй юм шиг санагдаж байсан нь сэтгэлд тодорхой үлджээ.

	Аав ээж минь үүнийг анхаарч, аль болгон хүүгээ явган хонь хариулгах бил ээ, морь унуулж сургахыг бодъё гээд надад хамгийн номхон харлаг зүсмийн морио өмчлөн унуулж байхаар болсонд би ч маш баясаж, өнөө хайртай харлаг морио унаж сурахын төлөө махран мэрийж, буруу зөвгүй бууж мордон явсаар даан удалгүй унаа унаж сурав. Ийнхүү номхон морь унаж чадах болсноос хойш зөвхөн хонь хариулах ажлаар хязгаарлагдсангүй, хонины ээлжийн бус өдөр цөөн тооны тэмээгээ бэлчээрт холчлон гаргаж хариулах нэмэгдэл ажлыг хослон хийж эхлэв.

	Аав минь тэмээн сүргийг ямар бэлчээрт хэрхэн маллах аргыг үргэлжлэн зааж өгдөг байв. Тэр зааврын дагуу тэмээ хариулахад ялангуяа хаврын адаг сараас эхлэн зуны сүүлчийн сарыг дуустал тэмээн сүрэгт тохирох сайн бэлчээр, ус, хужрыг тэнцүүлэхгүй бол бэлчээрлэсэн тэмээд тогтворшиж чадахгүй, хэзээд салхины аясаар явамхай байдаг бөгөөд хэрэв ширүүн тууварлавал бүр ч тогтворгүй болдгийг мэдэж авав.

	Тэмээг бэлчээрлүүлэхдээ тал хөндий буюу нам дор газрын бут бударгана ихтэй агь, таана, хөмүүл, шарилж, ерхөг, хялганатай бэлчээрийг голчлох боловч хүйтэн сэрүүн өдрүүдэд дэрс, түнх бүхий буюу хужир бүхий тойром хонхор газрыг дагуулан бэлчээрлүүлж байвал зүгээр байдаг.

	Тэмээн сүрэг идээшлийг олж тогтворшиход ус хужрыг тогтмол тохируулж байх нь тарга тэвээрэг авах, ахар ноос нь ургахад дөхөмтэй байдаг бөгөөд тэгэх тусмаа улам тогтвортой болж, өдөр тутмын хариулга маллагааны ажил хөнгөрөх жишээтэй болдгийг бас мэдэж авав.

	Тэр үед хонь, тэмээний ноос, нэн ялангуяа ямааны ноолуур, ноосыг авч ашиглахыг бараг анхаардаггүй, үлэмж их ноос үрэгддэг байжээ. Гэтэл манай аав, нэгэн өдөр надад өөрийнхөө хонь, тэмээний ноосыг тухай бүр сайн түүвэрлэж байвал чамд Номхон гэдэг наймаачнаас бичгийн хэрэгсэл, чихэр, боов авч өгнө гэж урамшуулан хэлснийг дагаж, хаягдал ноосыг идэвхийлэн түүвэрлэж, нэлээд их ноосыг хуримтлуулж байтал өнөө Номхон гэдэг наймаанаас доншуурлан яваа Буяндалай гэгч хятад манай гэрт ирж, бараагаар ноос худалдан авах тухай аавтай наймаа тохиролдож, далимд нь миний түүвэрлэсэн хонь, тэмээний ноосыг өгч, бичгийн хэрэгсэл, чихэр, боов авах гэж ярилцахад иргэн Буяндалайгаас энэ ноос чинь дэндүү хог шавхайтай муу учраас авахгүй гэж боогдуулан, арай ядаж цааш нааш ярилцсаар дөнгөж 10 ширхэг муутуу цаас, нэг ширхэг хар бэхээр үнэлэн авч өгөхөөр болжээ.

	Аав ч үүнийг татгалзсангүй, за яамай, хэлсэн хэрэг бүтэв гэсэн шиг, хожим ноосны наймаа хийхэд бодоорой гэж хэлэхэд иргэн Буяндалайгаас та бид нар хэн алиндаа ураг түнш учраас дараа харилцан наймаа хийхдээ бодолгүй яах вэ. Харин малынхаа арьс шир болон ямар нэгэн ноосыг заавал манай пүүст өгч байгаарай, бид ч бараагаа зээл хямд үнээр өгч байх болно шүү дээ гэж хэлж байж билээ. Тэгэхэд нь аав, иргэн Буяндалай их л сайхан манж үгтэй хүн байна. Гэвч ямар хүн болох нь дараагийн наймаа хийхэд л мэдэгдэнэ биз гэж байв.

	Би ч бичиг үсгийн сургууль хийх цаас, бэх, бийр гэх мэт хэрэглэлтэй болсондоо урамшин баярлаж, үүний урьд талийгаач багш минь сэрүүн тунгалаг байхдаа бичиг үсэгтэй хүн болохын бэлгэ дэмбэрэл болгож өгсөн хоёр бийрийн нэгийн үзүүрийг усанд дэвтээж, анх бийр, нянтай нийлүүлэн муутуу цаасан дээр монгол үсгийн цагаан толгойн үсгийг нэг нэгээр нь бичих гэхэд чанга, сул дарах буюу эсвэл бэхийнх нь өтгөн шингэнийг сайн тохируулж чадахгүй, нүүлгэж баллах зэргээр бартагладаг байсан боловч, ажлын зав чөлөөгөөр уйгагүй байн байн шамдамгай оролдсоор хэдэн сарын дараа бийрийн үзүүрт бэхээ тохируулж, үсгийн хэлбэрт гар зүгшрэх төлөвтэй болж ирэв.

	Үүнээс урьд үнсэн самбар дээр хулсан үзгээр монгол үсгийг дүрслүүлэн бичиж байдагтай адилгүй, бийр, бэх, цаас гурвыг тохируулж бийрийн үзүүрээр үсгийн хэлбэр дүрсийг олж бичихэд гарын эв дүй багагүй шаардагдаж байгаа юм шиг байсан боловч ахиж сурахыг хичээж зөвхөн цагаан толгойн үсгээр хязгаарласангүй, үсэг холбон бичихийг өдөр шөнийн бодол болж, ажлын завсар зайг самбаачлан урьд уншиж байсан Оюун түлхүүр гэдэг номоо ихэвчлэн хуулбарлан бичиж байв. Тэгээд хааяа нэг монгол бичиг үсэг төсөөлөн мэддэг хүмүүс ирэхэд бичсэн зүйлээ ичиж зовнилгүй үзүүлэхэд бичиг сурах төлөвийг олж байгаа юм байна, олигтой оролдуулах хэрэгтэй гэж аав, ээжид зөвлөдөг байв.

	Үүнээс хойш аав, ээжээс намайг бичиг үсэгт дадлагажуулахын тул нэлээд шамдамгай шаардлага тавьж, өдөр тутмын ажлын зай завсраар бичгийн сургууль хийх бололцоо олгож өгөхөд нь улам урамшин махран оролдож байсан боловч чухам үсгийн дүрмийг заах багшгүй, дангаар тэр бүрийг ухварлан мэдэж чадахгүй, ихээхэн эргэлдэн мунгинаж өөртөө дүүрэн итгэлийг олж ядан, заримдаа гайхаш барагдах жишээтэй байв.

	Гэсэн ч урам зориг мохолгүй, урьд үзсэн номоо үргэлжлэн давтаж, тэр номын доторх сонирхолтой зүйлүүдийг хуулбарлан дуурайлган бичих, хонь тэмээгээ ээлжлэн хариулах зэргээр бичиг сурах, мал маллах ажлыг нэгэн зэрэг хөөцөлдөн явсаар 13 нас хүрэв.

	
II : ХАЛ ҮЗЭЖ, ХАШИР ТАНИХЫН ЭХЭН

	Хаврын нэгэн өдөр манай харьяат тайж Чимэддаваа туслагчаас гэнэт дуудлагын бичиг манай аавд ирүүлжээ. Тэр бичгийг бусдаар магадлан үзүүлбэл Жамсран чи 13 настай хүүгээ өвөл, зуны бүрэн хувцастай нэн даруй манайд ирүүл, би бичиг зааж өгнө. Элдэв арга шалтгаан гарган үглэж үл болохыг урьдчилан мэдэгдсүгэй гэсэн тушаал байжээ.

	Тэр тушаалыг хүлээн авмагц хүүг минь харьяат ноёноос энэрэн үзэж, эрдэм номтой болгож ч юун магад гэж үзээд аав, ээж минь сандарч миний зун, өвөл өмсөж байсан хувцсыг сэлбэн засаж, шинээр цэнхэр даалимбан тэрлэг нэгийг хийж, шинэ хуучин бүрэн хувцастай болгож нөгөө талаар хүүгээ номтой хүн болгох аз завшаан тохиолдов гэж баярлалдан бага шиг хар богцонд миний өвлийн дээл, хувцас, бийр нянтай, бэхний үлдэгдэл зэргийг хийж өгөв. Тэгээд аавынхаа хамт би хайртай харлаг морио унаж, харьяат ноёны гэрийн газар бараалхан очихоор аялан явахад ээж минь төрийн сүлдэнд залбиран, тэнгэр бурханд сүү өргөж, намайг эрдэм ном сайн сураад ирээрэй гэж бэлгэ дэмбэрлийн ерөөл тавиад хоцров.

	Аав бид хоёр гэрээс гараад бараг өдөржингөө хатирч шогшиж явсаар бараг 2 өртөө илүү газар явж Бор төгрөг гэдэг газар нутаглан байгаа туслагч тайж Чимэддаваагийн гэрт нар шингэхийн алдад цангаж ядарсаар хүрэлцэн очив.

	Тэр хот айлын баруун захад бага шиг илүү гэрийн нөгөө талд цэнхэр даавуу хошмогтой том цагаан гэр байх бөгөөд түүний зүүн хойд захаар хоёрын зэрэг жижигхэн бор гэр байв. Бид хоёр тэр илүү гэрийн ойр хоёр морио холбож тушаад том цагаан гэрийн чиг хэдэн алхам ойртмогц өнгө бүрийн даавуу нөхөөс болсон дээлтэй, хүрэн бор царайтай, зарц бололтой залуу хүүхэн нохой хорьж өглөө.

	Аав бид хоёр сүрдэн сүрдсээр туслагч тайжийн том өргөөнд бараалхан ормогц зүүн талын өндөр, өргөн хос орны өмнө хүрэн торгон дээлтэй хүдэр хар хүн эрээн цоохор хивсэн олбог дээр ярвайсхийн сууж харагдав. Түүний хажууд том дэргэр үстэй, хоёр хацартаа улаан энгэсэгтэй гоёл чимэг болсон эхнэр ийш тийш ширэв татан сууж байв.

	Тэр хоёрын өмнө аав минь сөгдөн, амгаланг эрж мөргөөд гэдрэг ухарч, сөхрөн суумагц тайжаас, За чи хүүгээ авчрав уу? гэсэнд ааваас тийм ээ, хүүгээ ном эрдэмтэй болгох хүсэлтэй билээ гэсэнд хажууд нь суусан хатнаас энэ чинь хэдэн настай, ямар ажил хийж сурсан хүүхэд билээ гэж нэлээд шамдамгай асууж эхлэв.

	Аав минь нэлээд түгдэрч, хариу хэлэхдээ энэ чинь олигтой ажил хийж сураагүй юм, дөнгөж гэр зуур хурга, тугал эргүүлэх төдий эрх танхи өссөн юм гэв. Тэгэхэд ийм том болсон хүүхэд хонь хариулахаас эхлэн ямар ч ажлыг хийж чадах байлгүй дээ гэж хаган өгүүлээд, зарц хүүхнийг дуудаж зандрангуй байдлаар, энэ хоёрт цай авчирч өг, энэ хүүхдийн богцтой дээл хувцсыг энд битгий оруул, илүү гэрт тавь гэж сэжиглэсэн янзтай хэлэхэд хүүгээ халамжгүй хатны гарт өгч, хар бор ажилд зүтгүүлээд харин ном эрдэмгүй хоцроож, эцсийн эцэст харьяат тайжийн зарц болгох юм биш байгаа гэсэн байдал аавын царайд тодорч байсан биз ээ. Тэгэвч дагахаас өөр давж гарах мэдэл тэр үед юунаа байх сан билээ. Хөөрхий аав минь санаа зовнисон байдалтай сууж байгаад ар гэртээ хүн бүлгүй, оройн сэрүүнд ахиж дөхөхийг бодъё гээд гарч явахдаа намайг тэврэн үнсээд өрөвдсөн янзтай эргэж харан харсаар яваад өгөв.

	Би ч хүн танихгүй, газар мэдэхгүй нэгэн үес гайхаш тасран дэмий л харьяат ноён «багшаас» хэзээ надад бичиг үсэг зааж өгөх бол гэж горилсоор хэдэн долоо хоног өнгөрөөв. Гэвч энэ завсар харьяат туслагч тайжийн хонийг ганцаар дагнан хариулж байсан хар нүдэн хэмээх Донторын бие өвчилж, түүний оронд тэдний олон хонийг өдөр өнжилгүй хариулах үүрэг надад оногдож, тэр үеэс эхлэн би хал үзэж, хашир суух замдаа орсон билээ.

	Нэгэн өдөр харьяат «багшаас» хонь сайн хариулж байвал долоо хоногт нэгэн удаа чамд монгол бичиг зааж өгнө гэж хэлэхийг нь сонсоход дотроо чамлавч дургүйцэх эрх мэдэлгүйд хавчигдаж, зарцын адил тэдний хэлсэн бүгдийг хийж явтал өнөө зарц Донтор гуай эдгэрч тэр өвгөн бид хоёр хонийг ээлжлэн хариулж, өнжих өдрөө аргал түүх, ноос савах, ус авах зэргээр гэр зуурын ажилд өчүүхэн ч амсхийх завдалгүй ядартлаа зүтгэдэг байв.

	Харьяат «багшаас» надаар хааяа нэг бичиг бичүүлэх гэхэд хатан Дашдаваа нь чи битгий бичиг цаас тэврээд бай, тийм ийм ажил хийх хэрэгтэй гэж намайг үргэлжлэн шаардаж, ёстой ардын зүйр үгээр «хаанаасаа хатан нь» гэдгээр ер борви бохирох зав өгдөггүй мөртөө өрөвдөх сэтгэлгүй өөлж зэмлэсээр байдаг билээ.

	Энэ нь ганц над дээр ч биш, зарц хүүхнээс эхлэн, хоньчин, тэмээчин, адуучин гэх мэтийн тэднийд зарцлагдаж байгаа хүмүүс дээр нэгэн адил бөгөөд тэр хатны доромжилж аашилж зандрах, тасралтгүй үглэн яргих нь ямар байсан гээч!

	Бусдыг дур зоригоороо ааглан зарж сурсан тэр хатныг хавь ойрын хүмүүс муулан өгүүлэхдээ «Ямаан толгойг ямбанд тавьдаггүй, янтгар хатан зарга шүүдэггүй» яасан мунхаг амьтан бэ гэж шивэр авир ярилцдаг байв.

	Халуун зун хайрга чулуутай говь хээрийн бэлчээрт олон хонийг хөл нүцгэн явган хариулж харьяат «багш» түүний хатны таалалд нийцүүлнэ гэдэг тийм ч амаргүй байж билээ. Ингэж гүйсээр хөлийн тавгийн хөрс хар саарь болон хагарч хорсох боловч яваандаа хатуужин борогшиход «эрхийг сурахаар бэрхийг сур» гэж ээжийн минь хэлж байсан үг үе үе санагддаг байв.

	Хонин сүргийг бүрхэг сэрүүн өдрүүдэд жалга нуга олонтой буюу энгэрлэг газар түшүүлэн, нарлаг халуун өдөр бол дов толгод дамжуулан бэлчээрлүүлж байвал тогтворшиж идээшлэх нь илүүтэй байдгийг эндээс мэдэх болов. Харин үргэлжилсэн хүйтэн бороотой өдрүүдэд цув давхацгүйн эрхээр өөрийнхөө өвөл өмсөхөөр авчирсан нэхий дээлийг эргүүлэн өмсөөд хошуурч гүйсэн хонийг хэсэгдэн тогтоож хариулахад дээлийн үсэнд шингэсэн борооны усны хүндийг хэлэх үү, нойтон өвс ногоо хөл ороож зүлгэн хорсгохыг хэлэх үү, тэр бүгдийн хэцүү бэрхийг тоочин хэрхэн барах вэ? Ялангуяа ямаа олонтой хонь тогтвор муутай учир гүйцэхэд бэрхтэй.

	Зуны улиралд хонийг тогтмол үдлүүлэн амрааж, саалийн хоньдыг холбон саадаг заншлыг нийтээр хэрэглэдэг болохоор хэрэв оройтуулбал харьяат «багшийн» хатан хонины хойноос нохой шиг бараадан дагалаа гэж харааж зэмлэдэг учраас чухам үд болж байгаа эсэхийг нараар хэмжиж газрын хөрсөн дээр тоонолжин тэмдэг зураад түүний голд шилбүүрээ хатгаж тэр шилбүүрийн сүүдэр эгц хойд чиг тусаж байвал үд болж байна гэж баримжаалан хотлуулдаг байв. Эсхүл өөрийн биеийн сүүдэр хойд зүг голлож ахар болмогц үд болж байна гэж таамагладаг байв.

	Өдөр дунд хонио хотлуулан үдэлж бяцхан амраад үдийн наран хэвийхэд хонио хөдөлгөн бэлчээрлүүлэхэд хонь ховдоглон идшилэх нь илүүтэй байдаг учраас үдийн өмнө бэлчээрлэж байсан бэлчээрийг сольж өөр соргог тэжээлтэй ногоо бүхий бэлчээрт тогтворшуулан хариулж байвал саалийн хонь сүү орж нийт хонь тарга хүч авах нь сайн байдаг гэж хоньчин Донтор гуай надад зааж өгдөг байж билээ.

	Энэ өвгөний заавраар би харьяат «багшийн» хонийг зуны адаг сар дуустал хариулж явсаар өөрийн гэрээс өмсөж гарсан шинэ дээл, өмд цамцаа тамтаг болгон элээж урав. Тэгэвч өөр өмсөх дээл хувцасгүй учраас аргацаахын тул зарц хүүхнийг гуйж далан давхар нөхөөс болсон тэрлэг өмсөж явахдаа хайрт аав, ээжийгээ санаж, өдрийн бодол, шөнийн зүүд, өсөж төрсөн нутгийнхаа барааг харахын мөрөөдөл болж, өндөрлөг хярын өөд гарч гэрийн зүг харахад манай нутаг тэртээ алсад сүүмэлзэж байх шиг үзэгддэг байв.

	Нэгэн өдөр хошуу тамгын газраас харьяат «багшийн» биеийг тамгын жасаанд хоёр сарын хугацаатай ээлжийн албан хаалгахаар зарлал ирж гэнэ гэж хоньчин Донтор гуай надад сэмхнээ хэлсэнд намайг орон гэрт минь бүрмөсөн буюу түр ч буцаах юуны магад гэж би их л горьдох болов.

	Гэтэл харьяат «багшаас» хатан Дашдаваад өгүүлэх нь, одоо намрын сар эхэлж, мал бүрийг сайн тарга хүч авхуулах цаг боллоо гэж онцлон хэлээд одоогоос эхлэн хонийг өглөөний нар гарахаас өмнө өдөр бүр холын сайн бэлчээрийг дагуулж, ус хужрыг сайн тохируулж байх хэрэгтэй. Намайг явчихаар хонины маллагаа суларч магадгүй, хонины хариулга маллагааг сайн харж бай гэж адуучин Болдод хэлж байгаарай гэсэн мөртөө надад чөлөө зөвшөөрөл олгож, гэрт минь буцаах талаар нэг ч үг дурссангүй.

	Адуучин Болд бол харьяат «багштай» садан төрлийн сүлбээтэй гэдэг нэрийдлээр түүнд үргэлж зуйрганан бялдуучилж байдаг учраас бас бидний хонь хариулах ажлыг ховлож муулах зэргээр хочилж, халтай хатны хараал зүхэлд учруулах нь гэж хоньчин Донтор гуай надад хэлж байв.

	Харьяат «багшаас» хамаг ажлаа сайн хийлгүүлэхийн тул хавь ойрын хүмүүст давхар их даалгавар өгөөд дараагийн өдөр албан хэргээ гүйцэтгэхээр хэрэглэх юмаа богцондоо бэлтгэн хийж цувруулж тавьсан суман өртөөгөөр дамжин явчхав.

	Харьяат «Багшийн» хатан авгай хамаг ажлаа толгойлон зааварлаж зандрах нь бүр ч ширүүсэж эхлэв.

	Өвгөн Донтор бид хоёр өглөөний нар гарахын өмнө хонийг тогтмол бэлчээрт холчлон гаргаж, үд болохын өмнө Төгрөг хэмээх гүнзгий худагт хоёул эвсэж услаад ээлжлэн холын бэлчээрт хонио сэлгүүлэн бэлчээрлүүлж, үдийн нар хэвийхэд хонио хээр хэвтүүлэн түр зуур амрааж, дахин бэлчээрлүүлж явсаар оройн нар шингэхэд хонио хотлуулж байв.

	Ийнхүү махран зүтгэж, магнайны хөлсийг дуслуулан ядарч өдөр дундаас хойш үргэлжлэн цангаж өлсөх зэргээр өөд уруугүй тархаж бэлчээрлэсэн хонио борви бохиролгүй тогтоож ядан явахад гайхал Болдын бие газрын холоос бараа харж байгаад хонин сүргийн хариулга маллагааны үнэн байдлыг үзэж харахгүй, Донтор гуай бид хоёрыг дэмий хоосон таавраар муучлан гүжирдэж хонио зөнд нь хаядаг гэж ул мөр шагайх буюу эсхүл тогтоосон хэмжээнд хонио ус хужирт оруулахгүй байна гэх мэтчилэн худал ташаа үгээр харьяат «багшийн» хатны өмнө сайн хүн болох санаатай хошуу цорвойн бялдуучлах нь бараг өдөр өнжихгүй шахам гарах өгүүлэл зэмлэлийн эх үүсгэл болдог байв.

	Тийнхүү шударга бусаар бялдуучлан үймүүлж байгаа Болдын үгийг болчимгүй, хатуу ширүүн авирладаг хатан Дашдаваа ягштал үнэмшээд хонь хариулагч бидний үгийг тоолгүй, үнэн мөнийг олохгүй хар мугуйдаар хараан зүхэж байхдаа та нар албат хамжлагын ёс дэглэмийг талаар хөсөрдүүлэн, алс хээр бэлчээрлэн яваа манай хонийг нүд далд хайхрамжгүй хаяж; хариулга маллагааны ажил дээр бие хайрлан хүнийрхэж, малын хүч тарга авхуулах цагийг алдагдуулан завхруулахад хүргэж байгаагийн хариуцлагыг хар нүүрт Донтор чамд тулган хүлээлгэх болно гэж дүрэм дүрсгүй загнаж байв.

	Тэр авгай уурлан омогдож намайг үнс шороогоор булан занчих зэргээр умд хоол өгөлгүй, улам илүү ажлыг угсран хийлгүүлэхээр заналхийлэх явдал цөөнгүй байлаа.

	Энэ тухай өвгөн Донтор гуай өгүүлэхдээ, за одоо ч яая гэх вэ, хойч өдөр «Зусарч хүн зулгаа бардаг, зуудаг нохой соёогоо бардаг» гэгчээр зусарч Болд хэчнээн бялдуучлавч бид хоёрын хэн алин ч гэсэн үнэн зөв зүтгэж явбал өргөн олныхоо дэмжлэгийг хэзээд үзэх цаг ирнэ шүү дээ гэж нүдэндээ нулимс гүйлгэнүүлэн намайг сургамжлан ятгаж байв. Үүнээс хойш бид хоёр хонио орой хотлуулан ирэхэд зусарч Болдын зуйрганан өгүүлдэг яриа нам гүм байвал харьяат «багшийн» хатнаас хал зэмлэлгүй, айраг таргаа аягалан өгөх нь илүүтэй байдаг бөгөөд харин хонины хариулга маллагаа хааш яаш гэсэн бол аашлах зэмлэх нь ширүүсэж та нар «ууж идэхдээ уургын морь шиг, урагш гишгэхдээ ургаа хад шиг» гэх зэргээр загнана.

	Тийм учраас хүнээр юмаа хийлгэх мөртөө ханаж цадахаар умд хоол өгөхгүй, харамлаж, хадгалахаа урдаа барьдаг хэцүү хатуу авгай гэж хүмүүс ярилцах төдийгүй, заримдаа «Шунал ихэдвэл шулам болдог» гэсэн ардын зүйр үг иймэрхүү юмнаас гарсан биз гэх мэтээр хүүрнэлдэх нь цөөнгүй билээ. Тэгэвч хатны дэргэд тийм үг цухуйлгах битгий хэл нэрийг нь ч шууд хэлэхгүй. Аа заа, авгай гэх мэтээр нахилзан бөхөлзөж юу хий гэсэн бүгдийг шаламгайлан гүйцэлдүүлдэг байв.

	Ингэж өдөр хоног тоолон өнөө маргаашийг өнгөрүүлэн явсаар намрын хоёр сарыг дуусгаж, адаг сар эхэлж байхад харьяат «багш» тамгын газраас халагдаж, гэртээ ирсний дараа надад хонь сайн хариулж байсны шагнал болгож, муутуу, муувин цаас тус бүр таван ширхэг, бийр хоёрын хамт өгөв.

	Үүгээр үзвэл эрхбиш бичгийн сургууль хийлгэх гэсэн хэрэг биз. Одоо л олигтойхон оролдох юм сан гэж санаа бодол болж байтал аанай урьдын адил ажил бүхнийг үргэлжлэн хийсээр өчүүхэн ч зав зай олдохгүй байв. Зун, намрын турш шахам айлын хонь тасралтгүй хариулж, сурсан ном, дадсан бичиггүй гэртээ харих цагт аав ээждээ юу хэлж очих билээ гэж сэтгэл шимшрэн гуньхарч явав.

	Ийм байдалтай явсаар намрын сүүл сар ихэвчилж, өвс ногоо шарлан хатаж байхад өглөө эрт хөл нүцгэн хонь бэлчээж цагаан хяруу, цантай өвсөн дундуур явахад хөлийн таваг хага ташиж жигнэгдэн үе үе халууран өвчлөх явдал тохиолддог болов. Тэгэвч харьяат «багшийн» зүгээс хайхарч үзэхгүй байсаар өвлийн сар эхлэв.

	Нэгэн өдөр харьяат «багшийн» хатнаас манайд байгаа энэ шавь хүүхдийг өвлийн сар авч байя гэвэл дулаан хувцас шаардагдахаар барахгүй, бас хоолоо өгч үүнийг авч байснаас гэрт нь даруй буцааж, хавар мал төллөх үест ирүүлэхээр бодож, өөр насанд хүрсэн чадвартай, бүрэн хувцас бүхий хүнийг хамжлагаасаа дуудан ирүүлж, хонио хариулгавал дээр гэж зөвлөн ярьж байхыг би сонсож дотроо маш ихэд баярлаж, хэзээ намайг гэрт минь хүргэж өгөх бол гэж бодоход өдөр ч өнгөрөхгүй, шөнө ч нойр хүрэхгүй догдлон байв.

	Чухам хаанаас ирснийг мэдэхгүй, хорь гаруй насны, мөн л нөхөөс болсон нэхий дээлтэй Оргодол гэгч нэгэн хар хүүгээр хонио хариулгахаар шийдвэрлээд адуучин Болдыг нэгэн өдөр намайг садан төрөлд нь хүргэж өг гэж хэлснийг баримтлан, хамгийн номхон харагч гүүг унуулан явуулахаар бэлтгэн өгөв.

	Би ч хуучин муу уранхай хувцас, бичгийн хэрэгслээ авч Болдын хамтаар гэрийн зүг явж байтал төдий л холдсонгүй, манай аавын төрөл болох Жамцын гэдэг айлд намайг хүргэж өгөөд нөгөө харагч гүүгээ аваад Болд буцав.

	Тэнд би явгаран хоцорч, хэзээ намайг гэрт минь хүргэж өгдөг бол гэж гайхаш барагдан хэдэн хоног хүлээж байх завсар бие халууран хоолой өвдөж юм идэж уухад эмзэглэх боловч хүнд мэдэгдэхгүй нууж аль болохоор түргэн харихыг бодож байтал ашгүй намайг жаахан хонгор морь унуулан хоёр өртөө шахам газар аялан явж гэрт минь хүргэж өгөв.

	Аав, ээж минь баярлан угтаж «хүүгээ гэмээр өгөөд, сэмээр сэтгэлийн зовлон болж байлаа. Одоо элэг зүрх ч тэнийсхийх шиг боллоо» гэж байн байн баяр хөөр болж байхад өвчилж байсан бие ч эдгэрэх шиг болов.

	Ингээд ээж, аав минь намайг өвчилснийг мэдээд нэгэн долоо хоногийн турш тавтайхан хэвтэж, халууныг намхруулан хоолойн хавдрыг түргэн эдгэрүүлье. Энэ хавьд эм барьдаг хүн байхгүй учраас байдлыг нь харъя гэж шийдвэрлэв. Тэгж байхад туссан өвчин эдгэрч, энэ завсар ээж минь хуучин шинэ зүйлүүдийг эвлүүлэн зүйж өвлийн бүрэн хувцсыг надад хийж өгөв.

	Бүрэн хувцастай болсондоо баясан урам зориг орж аав, ээждээ ямар нэгэн тустай ажлыг чадан ядан хийж байхыг сэтгэлчлэн бодохдоо харьяат «багшийн» гэрт зарагдаж байсныг байн байн харьцуулан санадаг байв.

	Хэрэв би гэртээ эрх дураараа байсан бол бусдын эрх мэдлийн дор тэгж их зүдэрч зовсноо ухамсарлан санахгүй байх байсан биз ээ.

	
III : ЭЦЭГ, ЭХИЙН СУРГАМЖ ЭНЭ БИЕД ХЭЧНЭЭН ЭНЭРЭЛТЭЙ БИЛЭЭ

	Манай аавыг ойр орчим нутгийн таньдаг ах дүү нар Говь түшээ гүнгийн хошууны хойд чиглэлийн нутагт үүнээс өөр сайн малчин байхгүй юм шиг магтан ярилцдаг байв.

	Манай аав бол өөрийнхөө малын өнгө зүсийг онцлон сонгодог бөгөөд цөөн адууныхаа зүсийг дан хүрэн зээрд болгож, өөр зүсмийн адуу нэг ч байхгүй учраас хавь ойрын хүмүүс хармагц тэдний адуу гэж андахгүй болжээ.

	Түүнчлэн үхрийн зүсийг цөм хар тарлан, хонины зүсийг дан цагаан бөгөөд хар нүдэн буюу халзан, эвэргүй, ямааны зүсийг хар буюу хар хөх, тэмээний зүсийг шар хацартай цагаан голдуу болгожээ. Үүний учрыг тайлбарлаж хэлэхдээ хонины зүс харлаг борлог бол ноосны чанар суларч, гэрийн бүрээс хийхэд зохимжгүй, ялангуяа хонь хундан цагаан буюу шар халзан бол хурц нарны эсрэг буюу битүү цасанд нүд нь гялбаж юм үзэх нь муу байдаг, цагаан цайвар зүсмийн ямаа бол хаврын жаварт эцэж турах нь хялбар, ноолуур муутай, дах давхац хийхэд дулаан биш, үхэр тэмээний зүсийг ийнхүү содон байлгах нь хүн бүлээр мөхөс айлд ашигтай, хэрэв алдаж осолдвол эрж сураглан олоход орон нутгийн хүмүүс онцлон үздэг юм гэх зэргээр тайлбарлан өгүүлж байв.

	Өвлийн сар эхэлмэгц бэлчээрлэсэн адуугаа үдшийн харанхуйгаас мичид баруун зүг хэвийх хүртэл өвөлжөөнийхөө захад удтал зогсоож сургасан учраас өдөр хээр бэлчээрлэсэн адуу оройн нар шингэж, цагаан гэгээ тасрахын өмнө хошууран бөөгнөрч гэрийн зүг аажмаар ойртон ойртсоор үхэр шиг хотлон, зогсоол дээрээ өөрснөө ирдэг байлаа.

	Тэгэхэд өдөр унаж байсан морио ижилд суллан тавьж шөнө морь аргамжих буюу чөдөрлөн тавих ажил гаргалгүй гагцхүү өглөө үүр хаяарч байхад номхон морь уургалж сурсан буураа унаж, бэлчээрлэн байгаа адууны захад очиж хамгийн номхон морио барьж унаад, дараа нь өдрийн унах ээлжийн морийг барьж, ийнхүү унаагаа юүлдэг байв.

	Ингэж адуугаа маллахдаа өдөрт байнга бөөгнөрүүлэн цуглуулж өвс бэлчээрийн аль соргогийг дагуулан тогтворжуулж байхдаа битүү цастай байсан ч гэсэн тогтмол худгийн усанд усалж долоо хоног тутам хужирладаг байв. Тийм арга ажиллагаанаас болж манай адуу хавь ойрын адуунаас тарга хүчээр илүү байдаг байсан юм.

	Ийнхүү өдөр бүр адуугаа маллахын зэрэгцээгээр хэдэн тэмээгээ адууны бэлчээрээс тусад нь хариулдаг бөгөөд мал малд тавтай сайхан бэлчээр усыг хослуулан тохируулъя гэвэл тус тусад нь тохирох нутгаар бэлчээрлэх хэрэгтэй. Гэтэл хүн бүлийн хүчин хүрэлцэхгүйгээс болж, аль олонх малын аясыг дагахаас өөр арга олдохгүй юм гэж аав минь ярьдаг байлаа.

	Тэгэхдээ өвөл хаврын улиралд өвс бэлчээр сайтай, жавар багатай дулаан өдрүүдэд ямар ч малыг ханатал услах хэрэгтэй боловч идэш тэжээлээр элбэг биш буюу хүйтэн жавар салхи шуургатай өдөр малаа заавал ханатал нь услах гэх явдалгүй, харин ундаргатай усаар усалж байсан малын бээрээ гарч бэлчээрлэн идшилэхдээ зүгээр байдаг юм гэх зэргээр мал маллах талаар аав минь надад сургамжлан захиж байсан олон зүйл одоо ч гэсэн санаанаас гардаггүй ажил явдалд минь тус хүргэсээр байдаг юм.

	Би хайрт аав, ээжийнхээ халамжлан, өдөр бүр ажил хөдөлмөрийн талаар сурган зааварлаж байсныг баримтлан, өөрийн хонь, тэмээг өвлийн гурван сар ээлжлэн хариулж байхдаа ажлын завсар чөлөөгөөр урьд заалгаж байсан бичиг номоо давтан давтсаар бичгийн хэлбэрийг дүрслэн бичих талаар нэлээд сурамгай, хоёр гурван үсгээр холбосон үгсийг бараг цээжээр бичиж чадах болов. Ийм ахиц олсондоо улам идэвхжиж хүний хэлснийг албан бичгийн үг болгохын төлөө чармайн оролдовч чухамдаа аялгууг нь олж чадахгүй мухарддаг байж билээ. Тэгэвч зориг мохолгүй явж зорьсондоо хүрэх хэрэгтэй гэж ээжийнхээ хэлснийг санан санан цөхрөлтгүй нухаж мэрийн оролддог байв.

	Манай ааваас малын хээл томорч байгаа үест малын бэлчээрийг тэгш, бартаа багатай уужим газар бэлчээрлүүлэн хариулах, ширүүн тууварлахыг цээрлэл болгох, хамт бэлчээрлэн яваа сувай малыг хэсэглэн тогтоох хэрэгтэй. Хээлтэй малыг эрэг ганга жалга олонтой газар, уруу өөдгүй хөөх буюу үргээж цочоох зэргээр ширүүн тууварлахгүй байхыг анхаарч, ямар ч малын хариулга маллагааны ажлыг онцлон сайжруулбал төлийг гарз хохиролгүй хүлээн авч бойжуулахын нэгэн нөхцөл нь мөн болно гэж надад анхааруулан зааварлаж байв.

	Би ч хонь, тэмээгээ тэр ёсоор ээлжлэн хариулсаар хаврын тэргүүн сарын дунд хүрэхэд манай хонь ямаа ид төллөж эхлэв. Мал төллөх үеэр хурга ишигний хэвтрийг хуурай дулаан болгоход хуучин хөх хоргол бүхий бууцыг байн байн дэвсгэрлэн сольж байвал хурга ишиг дороосоо чийгтэхгүй, хоол унд нь сайн зохидог юм. Ингэж маллахдаа ус, өвсөнд орж амжаагүй хурга, ишгийг гэнэт хүйтэн жавар буюу халуун нар, галд халааж болохгүй, харин хөрөвжиж байгаа хурга ишгийг өдөр дунд дулаан байвал түр зуур нарлуулж байх хэрэгтэй. Хурга, ишигний зунгаг баасыг байнга цэвэрлэж, хоол умд нь аль хэр тохирч байгааг ажиглан судалж бай. Сая гарч байгаа төлийг эхэд нь сайн долоолгож бай. Ялангуяа анх төллөж байгаа тумой эх малыг гарсан төлд нь ээнэгшүүлэн үнэртүүлэн долоолгож байвал хаг хальс нь түргэн унахаас эхлэн, төлөө голохгүй, уураг сүү нь нэмэгддэг юм гэж аав ээж минь надад учрыг тайлбарлан зааварлан хэлж өгөхийн хамт, өөрсдөө цаг ямагт өдөр шөнийг ялгаварлахгүй, мэтгэн, бие хайрлалгүй ажиллаж байв.

	Ийнхүү бог мал ихэвчлэн төллөж, төл бүрийг мал болгохын төлөө гэр бүлээрээ идэвхийлэн ажиллаж байтал харьяат «багшаас» намайг даруй түргэн бүрэн хувцастай ирүүл гэсэн албан тушаалыг манай аавд ирүүлжээ.

	Энэ тухай манай аав, ээжээс одоо хүн бүл хүрэлцэхгүй ядаж цөхөж байхад гарын үзүүрт тус хүргэж байдаг хүүг минь албачлан аваачиж зарцаа хийх гэж байгаа юм байлгүй. За яадаг билээ гэх зэргээр ярилцаж байхад нь би тэр айлд очиж зарагдахгүй, намайг хатуу ширүүн загнаж, хамаг ажлаа хийлгэхдээ халамжгүй байдгийг илэн далангүй аавдаа тоочин хэлж, учирлан гуйж байв.

	Өөрийн эрх мэдэл байдаг сан бол хүүгээ явуулахгүй. Гэтэл харьяат ноёны тушаалыг зөрчвөл хатуу хуулиар шийтгэгдэх нь мэдээжийн хэрэг болно.

	Гэвч аав минь горьдлого мохолгүй алслан явж, харьяат ноёныд бараалхан очиж, гачигдал учраа тоочин мэдүүлж, надад чөлөө олгуулахын тул мөргөн сөхөрч учирласан боловч өчүүхэн ч үл хайхран загнуулсаар газрын холоос гаслан тавих зэргээр гэртээ хүрэлцэн ирэв.

	За одоо харгис тайжийн хатуу тушаалыг дагахаас өөр давж гарах толгойгүй учраас хүүгээ болзож өгсөн хоногийн дотор бүрэн хувцаслаад мөн л хүргэж өгөхөөс өөр арга тасрав гээд хэдхэн хоногийн дотор хувцас хунарыг бэлтгэж намайг харьяат «багшийн» гэрт хүргэж өгөв. Дарлах дарлагдах ёс гэдэг энэ мэт юмаар л цаг ямагт илэрч байсан биз ээ. Ийм байдал зөвхөн манай дотоодод ч бус, гадаад амьдралтай холбоотой байсан нь мэдээж юм. Харийн дарлал зовлонгийн тухай ард олон ихэд шүүн ярилцдаг байсан юм.

	Орон нутгийн ард олон Манж чин улсын Бадаргуулт төр 34 жил болоод энэ жил мөхөж гэнэ (Энэ нь европын он тооллоор 1908 он). Халх монголчууд манжийн дааж давшгүй олон зүйлийн хүнд давхар дарлал мөлжлөгөөс одоо нэг амсхийн ангижрах юуны магад гэж ярилцахдаа, Бадаргуулт төрийн дараа Хэвт ёсон гэж бас нэг юм бий болж байгаа гэнэ. Тэр нь хуучин төрөөс юу дээрдэх буй заа гэж бас өгүүлэлдэнэ. Одоо бодоход энэ нь манжийн дарлалыг өгүүлсэн хэрэг байжээ. Тэр үед манжийн хааны зарлиг гэж Бээжин дэх журганы газраас сүр бадруулан байгуулсан олон замын хүнд нүсэр морин өртөөний албан үүргийг манай эцэг өвгөдийн үеэс эхлэн үр хүүхэд нь хүртэл ташуур, банз, шаахайн дууны дор морь, нохойн адил зүтгэж, манж амбаны хүмүүсийн эрх мэдлийн улд гишгэгдэн, 80 гаруй хошуу шавийн тамгын газрын зүг салбарлан тавьсан асар олон тооны суман өртөөг дан ганц ард түмэн нуруун дээрээ үүрч тэдгээрийг залгуулан нийлүүлэх гэж агт морьд, атан тэмээ, иргэн хонио дайчлуулдаг байжээ. Манжийн Зургааны газраас хуурай замын цэргийн хэрэглэлийн дайчилгаанд олон тооны шилдэг том залуу агт морьд, ачлагын атан тэмээд, гэр майхан элдэв хэрэглэл хүртэл булаан авдаг байжээ.

	Үүний нөгөө талаар олон зүйлийн албан гувчуурыг монголын ард түмний хөрөнгөнд тулган гаргуулахын зэрэгцээгээр хятадын шунахай худалдаачид, мөнгө хүүлэгчдийн зүй бус эх хүү тэнцсэн өрийг нэгэн адил тулган төлүүлж үгүйрэл хоосролын туйл руу ард олныг түлхэж байжээ. Халх монголчуудыг оросын нөлөөнөөс сэрэмжлэхийн тулд Гадаад Монголын зүүн хязгаараас эхлэн хойд, баруун, мөн баруун өмнөд хязгаар хүртэл олон тооны цагдаа харуулуудыг хүчлэн байгуулж, өөрийн төлөөлөгчдөөр хяналт шалгалтыг хийлгүүлж байв. Түүнчлэн манжийн удаа дараагийн хаадын дархан сүрэг гэж мөнх үржиж байдаг малуудыг ард түмэнд тулган тушааж маллуулдаг байв. Энэ мэтийн олон зүйлийн гашуун давхар дарлагдал мөлжигдлийн эсрэг тэмцэл хөдөлгөөн энд тэндгүй үүсэн гардаг байсан буй заа. Энэ тухай жирийн ардууд хоорондоо ярилцахдаа засаг ноёд, том түшмэд маань жил бүр шахам манжийн эзэн хаанд бараалхах, Гадаад Монголын хэргийг эрхлэх Зургааны газар жасаалах, есөн цагаан бэлэг өргөх нэрийдлээр өдий төдий зүйлийг бидний хөрөнгөнөөс татварлан авч үлэмжхэн чирэгдэл болгон Бээжин рүү явдаг боловч үнэн хэрэг дээрээ эзэн хаанд бараалхах ч байтугай Тяньаньмэн хаалганы үүдэн дэх янпайг дөнгөж өнгөрөөд дэмий л сөхрөн мөргөж ёслол гүйцэтгэсэн болоод өнөө гайхал Гадаад Монголын хэргийг гүйцэтгэдэг Зургааны газрын дотоод хэрэгт өчүүхэн ч оролцох эрхгүй, наана нь зочин болж байгаад л эргэж ирдэг юм гэж дам дам ярилцдаг байв. Тэдгээр ярианы дотор үүний урьдах манжийн хаадын бодлогоор ураг холбох нэрийдлээр Халхын нөлөө бүхий том ноёдод, манж хятадын хүүхнүүдийг гүнж болгон өгч, хувийн анд нөхөрлөл гэх мэтээр өөртөө татахыг оролддог, тэр нарийн арга явуулгад автагдан мэхлэгдэж манай эндхийн зоригт ван Цэрэнбавайгаас эхлэн сайн ноён хан аймгийн сэцэн чин ван Наянт гэх мэтчилэн ноёд Бээжинд үргэлжлэн сууж, тус тусын хошуудын хөрөнгийг цөлбөн, дэмий биес оторлон сууцгааж байдаг юм. Түүгээр ч барахгүй, манжийн хаадын эртний явуулгаар Ар Монголд нүүдлийн иргэдийг үй олноор түлхэн ирүүлж, тариа тариулж монголчуудтай гэр бүл болгох, газрын элдэв баялгийг тэмтрэн ашиглах эдгээр ажлуудыг хааяагүй бий болгож монголыг хятадчилах замаар ноёрхлоо бэхжүүлэхийн нэгэн арга болгон идэвхийлэн оролддог юм гэдгийг монголын доторх ухамсартай хэсэг болох бичиг, цэргийн зэрэг албан хаагчид, зарим тушаалтнууд сэхээрэн мэдэх болсныг цухуйлгадаг байжээ.

	Энэ мэт нөхцөл байдлын дунд ард түмэн хөдөлмөрийн хүч хүрэлцэхгүй, хүн бүл мөхөстөн цаг улирлын аясыг харан зүдэрч зовлонтойгоор амьдарч байжээ.

	Орон нутгийн ардууд нутаг усны харьяагаар хүн бүлийн хүчинд тохируулан хоорондоо зөвлөн хамтран эсгий хийх, ноосоо ээлжлэн савах, эвсэж гүүгээ барих, айл саахалт бууж хурга, ишгээ зөрүүлэн, худаг ус хамтран гаргах буюу сэлбэн засах, аян жин тээх, ан гөрөө авлах, олон цөөн адуугаа нийлүүлэн өнтэй бэлчээрт оторлож онд мэнд оруулах зэргээр аж төрөх аятай тохитой бололцоо нөхцөлийг бий болгох арга зам эрэлхийлж байжээ.

	Би харьяат «багшийндаа» очихдоо өнгөрсөн жилийг бодвол нэлээд танил, тэднийхний зан байдлыг мэдэж байв. Тэд ч намайг андахгүй, энэ чинь бузгай өсжээ, хонь тэмээ алийг нь ч маллах чадалтай болжээ гэх зэргээр олзуурхан ярилцаж байгаад хоньчин Оргодлын оронд өнөө олон хонийг дагнан хариулгах ажлыг надаа оноов.

	Тэдний хонь ид төллөж байгаа учраас би өдөр бүр хурганы уут мөрөвчлөн үүрч тал бүрхэм тарж цасны цоохрыг даган нэлийж байгаа олон хонийг хаврын хайлмаг цасан дундуур явган хариулахдаа хэчнээн эцэж ядардаг байсныг одоо ч ив илхэн санаж байна.

	Тэгэвч тэр байдлыг тоочин хэлэх эрхгүй, дотроо дэмий л бухимдан тэсвэрлэж, өдөр хоног өнгөрүүлэн явсаар хонийг нь төллүүлэн дуусгаж, хурга ишгийг нь хөрөвжүүлэхэд чадан ядан ажиллаж байв.

	Нэгэн өдөр харьяат «багшийн» хатан өгүүлэх нь: энэ хүү чинь өнгөрсөн жил байсныгаа бодвол овоо болжээ. Үүгээр хэдэн эмнэг бага тэмээгээ бүр номхон болгуулж авахыг бодъё гэж хэлэхэд эмнэг тэмээ сургах ажил нэмэгдэх нь, яаж сургадаг юм бол гэж миний санаанд бас нэг тээртэй хүнд бодол гарч ирэв.

	Тэд нар сайндаа хоньчин Оргодлыг хонь хариулах ажлаас чөлөөлсөн хэрэг биш байв. Тэднийх юуны урьд Оргодолоор эмнэг тэмээгээ сургуулж жаал зүгшрэхийн хамт надад өгч хонио хариулгаж ун зангүй номхон тэмээ болгож авах, дараагаар нь мөнхүү Оргодолоор эмнэг даага, шүдлэнгээ сургуулж, жинхэнэ уналгад буруу зөвгүй номхон болгох ажлыг надаар хийлгэх гэж шийдсэн байжээ.

	Тийм учраас би харьяат «багшийн» хонийг Оргодолын дутуу хагас сургаж өгсөн тэмээгээр хаврын сүүл сараас эхлэн зуны тэргүүн сарыг дуустал өдөр өнжилгүй хариулахад тэр сургаж өгсөн тэмээ ярдаглан явж өгөхгүй хэвтэн тусах буюу явавч буйл бурантгаа мэдэхгүй, толгой сэгсрэн туйлж бэлчээрлэсэн хонь үргээхээс өөр нэмэргүй удаа ч гардаг байв.

	Үүний дараа Оргодолоор мөн л ардаг ярдаг эмнэг догшин даага шүдлэнгээ унуулан сургах ажил хийлгэх болов. Оргодолын эмнэг адуу сургаж байгаа байдлыг ажиглан үзвэл эмнэг адууг сургахдаа эр чадлын хүчээр биш, эвлэг аятай илж маажих зэргээр эв дүйг нь олж, эмээл хазаарт нь дасгаж, ухасхийн давхиж бачимдуулалгүй, алгуур зөөлөн байдлаар унаж, явдлын чигийг жолоогоор залж яаралгүй сургах нь ашигтай болохыг би Оргодолын ажиллагаанаас онцлон мэдэж авав.

	Ийнхүү Оргодолын унаж сургасан даага, шүдлэнг би унаж зуны 2 сарын турш харьяат «багшийн» хонийг хариулахдаа өнгөрсөн жилийн 6 сар хонь явган хариулж ядарч явдгийг бодвол хол амар, ам цангах нь бага болж бас юмны учир зүйг улам бүр гадарлах болов. Бусдын эрх мэдлийн дор хавчигдаж байвч эрдэм номыг сурвал эр чадлыг олж, эцэг эхдээ тус хүргэх юм сан гэж хээр бэлчээрт хонины захад уйтгарлан сууж байхдаа үе үе боддог байв.

	Ингээд харьяат «багшийн» хамжлага, босгоны боол болж, тэдний олон хонийг хаврын дунд сарын дундуураас эхлэн зуны гурван сар хариулж байх хугацаанд «багш» маань бичгийн сургууль бараг хийлгэсэнгүй. Харин хонь хариулах далимаар сая уналгад сургаж байгаа эмнэг бага тэмээнээс эхлэн даага, шүдлэнг ойр зуурын эдэлгээтэй болгож өгснийгөө эргэцүүлэн бодвол багагүй тус хүргэжээ.

	Гэвч тусыг тус гэж бодолгүй улам даварч хий л гэсэн дээрээ хийлгэх гээд байдгийг юун өгүүлэх ажээ.

	
IV : АЛБАН ЯАМНЫ ГАЗАР АЖ ТӨРСӨН ХОЁР САР

	Түшээт вангийн хошуу тамгын газраас харьяат «багшийн» биеийг намрын тэргүүн сарын нэгнээс эхлэн тамгын жасаанд хоёр сарын хугацаатай ээлжийн алба хаалгахаар зарлал ирүүлжээ. Үүнд хоног хугацаа маш тулгамдаж авч явах хөтлийн хүн тэр бүр тэнцэхгүйд хавчигдан, намайг хөтлийн ажил хийлгүүлэхээр шийдвэрлэв.

	Би ч энэ айлын хонь хариулах ажлаас мултарч халгаатай хатны гараас хагацах боловч, урьд нь хийж үзээгүй өөр нэгэн ажил хийхэд ямар бэрхшээл учирдаг бол гэж санаа зовнин явж байтал аав минь дам сонсоод надад шинэ хувцсыг яаралтай бэлтгэн авчирч өгөөд хуучин нөхөөс болсон дээл хувцсыг эгүүлэн аваад буцахдаа, хүү минь одоо л юм сурах цаг болов. Ихэс дээдсийн газар очоод маш төлөв томоотой, эзэн харьяат «багшийн» хэлж зааварласан үгийг дагаж сайн яваад их юм сураад ирээрэй гэж намайг тэврэн үнсээд гэдрэг буцав.

	Харьяат «багш» авч явах янз бүрийн шинэ торгон дээл, ямбаны хар хүрэм, магнаг хормогчтой ёслолын дээл гэх мэтчилэн зүйлүүдийг бэлтгэхийн хамт аяганы хийц, хоолны хольцоо болгон өдий төдий юмсыг эвлүүлэв, бараг морь даахгүй шахам том хар богцонд хийж, өртөөлөн явахыг завдаж байтал мөн хошууны туслагч Цэдэвсүрэн, залан Дэндэв тэргүүтэй хавь ойрын баячууд цугларан ирж, айраг, сархад ууж, найрлан цэнгэлдэж байхдаа тэдгээр түшмэд хоорондоо зөвлөн ярилцаж байгаа нь: одоо удахгүй Түшээт хан аймгийн чуулган даргын газраас түнш Буянтын пүүст төлөх эх хүү тэнцсэн асар их мөнгөний өрийг төлүүлэхээр олон хошуудад хуваарилан оногдуулж ирэх байх. Тэр өрийг манай хойд талын айл өрхүүдэд оногдуулахгүй, говь талын сум, багуудад оногдуулж хуваарилахыг та тамгын жасаанд сууж байхдаа бодоорой. Бид ч хошуу хийдийн газар шинээр наян тохой Майдар бурхныг олны хөрөнгөөр бүтээх гэж байгаа болохоор учир ялгаврыг засаг ноёндоо айлтгаж уучлалыг гуйх биз гэх зэргээр зөвлөн ярилцаж байгаад салахын ёсыг гүйцэтгэв.

	Би ч бичгийн хэрэгсэл зэргийг ваадагнан бүслээд харьяат «багшийг» даган хошуу тамгын зүг өртөөлөн явав. Ингэж явахдаа нэгэн өртөөнөөс нөгөө өртөө хүрэх газрын дунд өртөөлөн явагчид морио амраадаг чулуун овоо байдаг ажээ. Түүнийг мэддэг элч нар бууж морио түр зуур амраадаг, үл мэддэг нь хайхрахгүй явдаг байжээ.

	Бид тэр овоог хүрмэгц бууж, эмээлийн олом жирмийг чангалан засаж, морины амьсгалыг даран тэр өдрөө хоёр өртөө аялан яваад тамгын босго өртөөнд хүрэлцэн очиж хоноглох болов.

	Тэр босго өртөөний улаач нар харьяат «багшийг» үзээд сандран тэвдэж, ширээ тавин, ширдэг дэвсэж, нахилзан бөхөлзөх зэргээр хүндэлж, цай идээгээр дайлан, дараа нь хонины бүтэн хөл мах чанаж таваглан барив.

	Харин улаач бид хоёрт хүйтэн хярам өгөөд хожим нь ээдэм хоормогоор хязгаарлав. Үүнийг улаачаас хочлон «аяганы алгаас адууны алаг дээр» гэж ардын зүйр үг байдаг, «Ноёд дагасан хүн өлсдөггүй, нар дагасан хүн даардаггүй» гэсэн чинь худал юм байна гэх мэтчилэн гэрийн гадна хошигнон ярилцаж байгаад унтаж амрав.

	Маргааш өглөө нь өртөөний морьд бэлхнээ болж харьяат «багшийн» таалалд нийцүүлэн, хөлөг морийг нь эмээллэж, хүнд хар богцыг нь арай чамайн моринд ачиж хүлээлгэн байтал ашгүй явах болж, өмнө зүг хөндлөн хөх уулын ар чиглэн явах замд улаачаас асуувал тэр чинь Дэлгэрхангай гэдэг уул, түүний зүүн хойд ард Сүүж хэмээх газар манай тамгын өргөө байдаг юм. Удахгүй бараалхан очно гэж хариу өгүүлээд цуг явсаар тамгын газар ойртмогц улаан халзан хөлтрөгтэй том гэрийн баруун захад эрээн хошмогтой бага шиг гэрээс нэлээд зүүн тийш хэд хэдэн хар гэр байв.

	Хамгийн том гэрийн ойр тулгаран очмогц цэнхэр номин буюу шилэн жинстэй хэдэн түшмэд угтан тосож харьяат «багшийн» өмнө сөгдөн амар мэндийг эрж ёслон золгоод өнөө том гэрт бараалхан оров.

	Би тэдгээр түшмэдийн араас дагаж өргөөний үүдэнд очиход хатавчны хоёр талд урт хулсан банз, ширэн гөлмөөр давхарлаж хийсэн шаахай өлгөөтэй байхыг үзээд сүрдэж эмээх зэргээр босгыг алхан хэдэн алхам яваад сөхрөн суув.

	Тэдгээр түшмэд хоймор эзлэн хоорондоо хийж гүйцэтгэх албан хэргээ дараа хуваан авч хийхээр түр зуур зөвлөн ярилцаад харьяат «багшийг» байрлан суух бага өргөөнд нь оруулж өгөөд өнөөдөр сайхан амрахыг хүснэ гээд гарч одов.

	Харьяат «багшаас» за одоо хөтлийн хүн бол аягач, тогоочийн ажлыг хийх болно. Энэ гэрт бэлтгэсэн гал тогооны болон хоол умд хийдэг хэрэглэлүүдийг бүртгэн хүлээж авах хэрэгтэй гэж хэлмэгц үл таних нэгэн хүн надад цөмийг тоо ёсоор хүлээлгэн өгөв.

	Тэр завсар улаа нэхэж ирсэн хүн, харьяат «багшийн» хар богцтой юмыг өргөж ядан оруулж ирмэгц би «багшийн» заавраар дээл хувцсыг нь дэс дараалан авдар шүүгээнд нь хийж, идэш уушны зүйлүүдийг тусгай шүүгээнд төвхнүүлмэгцээ цай чанаж, дараа нь оройн хоол бэлдэх болов.

	Чухам өнөөдөр ямар хоол тааламжтай болохыг мэдэхгүй гайхаж байтал «багшаас» надад гурилтай хоол хийж өг гээд гурилын хэмжээг гурван атга, нарийн хярж маш нимгэн хөшиглөсөн мах нэгэн аяга, чанах ус хоёр шанага, давс эмийн тунгаар хоёр, ийм хэмжээгээр хийхдээ гурилыг цаас шиг нимгэн дугариг элдээд дараа нь тостой тогоонд хайрч, нарийн хэрчих хэрэгтэй. Тэгээд хоолны хэмжээтэй усыг гүйцэд буцалмагц гурил махаа бараг нэг зэрэг шахам хийж хоёр гурав хутгахдаа давсаа хийж, тэр дор нь хоолны саванд хийж бэлтгэн өгч байх хэрэгтэй гэж нарийн тодорхой зааварлан хэлж өгөв. Гурилтай хоолыг тийм янзаар хийхдээ анхны өдрүүдэд ихээхэн үртэн мунгинадаг байлаа. Заримдаа хэмжээг нь хэтрүүлэх буюу амт чанарыг нь үл тохируулах зэргийн дутагдал гаргаж аашлуулах, зэмлүүлэх явдал ч тохиолдож байв. Гэсэн ч арай нутагтаа хөөгдөлгүй, чадан ядан хийж, нэгэн долоо хоногийн дараа «багшийн» таалалд нийцэхээр гурилтай хоол хийж чадах болов.

	Үүнээс хойш тамгын жасааны тогоочтой танилцаж, түүнтэй гар нийлүүлэн банш, бууз, хуушуур гэх мэт зүйлийг эвсэн хийж байсаар дадлагажиж дангаараа тэдгээр зүйлийг хийж өгөхөд «багш» маань төдий л голохгүй болжээ. Тэгэвч манай «багш» бол маш нарийн дэглэмтэй бөгөөд аливаа юмыг арчиж цэвэрлэхэд заавал дахин давтан хийлгүүлж байдаг төдийгүй, зөвхөн сүүтэй цай чанахад хурц галаар буцалгаж, олон дахин самруулахаас гадна, бүхэл махыг чанахын урьд усыг нь ид буцалмагц махаа үйж, шөлөнд нь нитгэл болгохгүй, шүүсийг нь маханд нь хадгалж байхаар чануулдаг байв. Тийм учраас өдөр тутмын хийж гүйцэтгэх ажил тасралтгүй үргэлжилж, хоромхон зуур ч амсхийх чөлөө олдохгүй байв.

	Үүнийг би миний урагшгүй удаан болхи хөдөлгөөн, чанаргүй ажиллагаа, нэгэн ажлыг дахин давтан хийдэг явдлаас болж байна. Энэнээс болоод өөрөө өөртөө түр зуур ч бичиг үсгийн сургууль хийх бололцоо гаргаж чадахгүй байна гэж яваандаа ухамсарлан авч маргааш эртлэн хийх ажлыг өнөөдөр нь бэлтгэх буюу орой хийх ажлыг үдээс өмнө санаачлан бэлтгэх зэргээр улам шаламгай шургуу шаардлага тавин ажилласнаас жаал зугаа цаг гарч бичиг хуулан бичих бололцоог бий болгож, тамгын жасааны сурах бичээч нарын гуйж өгсөн зар бичгийг хуулан бичиж, алдаа мадгийг тэднээр хэлүүлж, буруу зөвөө ойлгон мэдэж, улам сайжрахын төлөө санаа тавьж байв. Тийм боловч өдөр алгасахгүй бичиг бичих боломж олдохгүй, манай «багшаас» тэгэх ингэх хэрэгтэй гэсэн бүгдийг гүйцэтгэх гэж гүйн харайж явсаар зарим өдөрт, алдаг оног оролдож, бичиг дансны хэлбэр дүрсийг үзэх харах нь илүүтэй болов.

	Тамгын жасааны сурах, туслах бичээч нартай танилцаж тэдний өдөр бүрийн бичиж байдаг ажлын хуваарийг сонсвол Туслах бичээч нар нь аймаг хошуудын хооронд харилцан явуулах бичгийг бичих, нөгөө сурах бичээч нар нь зөвхөн хошууны доторх дөрвөн сум, хорин таван баг, гучин долоон толгойлох сүм хийдийн эрх баригчдад зарлан тушаах бичгүүдийг эрхлэн гүйцэтгэх үүрэгтэй байжээ.

	Зарим өдөр нийтээр зарлах олон үгтэй, утга агуулга давхардсан бичгийг сурах бичээч нар бичиж амжихгүй айж сандрахдаа намайг гуйж нэгэн хоёр зарлал бичүүлэхийг хүсдэг бөгөөд би ч гэсэн бичгийг хуулан олшруулах дуртай боловч үнэхээр завдал олдохгүй учраас «багшаас» нууж хаах зэргээр санд мэнд бичсэний улмаас алдаа ташаарал гарсныг тэдгээр бичээч нар засамжлан явуулдаг байж билээ.

	Тамгын жасааны тэргүүн түшмэлийн үүргийг манай «багш» толгойлон хамаг хэргийг голчлон шийдвэрлэж, засаг ноёнд зөвхөн хэргийн тоймийг товчлон айлтгаж үсэг зуруулах төдийгөөр засаг ноёны нэрийг барьж, түүгээр далайлган дан ганц өөрийн саналаар хэргийг хэлбийлгэн шийтгэж, нөгөө эх зохиох түшмэд нь түүний юу хэлсэн бүгдийг ёсчлон зохиож, үг үсгийн найруулгыг хийх гэж мунгиналдан суудгийг тамгын жасааны туслах бичээч нар сэм шивнэлдэж байхыг би сонсдог байв.

	Нэгэн өдөр тамгын жасааны газар хар торгон тоорцогтой оноо бүхий урт хар дээл өмссөн, тус бүрдээ таяг барьсан гурван хятад хүн өртөө улаа хэрэглэн иржээ.

	Тэдгээр хятадын толгойлогч нь тамгын жасааны тэргүүн түшмэлд дээлийн торго, эх зохиох түшмэдэд дээлийн дурдан, бичээч нарт хайрцагтай танзуурыг бэлэг болгон өгөөд дараа нь Түшээт хан аймгийн чуулган даргын газраас иргэн түнш Буянтын пүүст төлөх олон арван мянган лангийн өрийг эх, хүүгийн хамтаар нэн даруй цөмийг төлөн дуусгасугай. Үүний тул иргэн Баярт нарыг явуулав гэсэн утга бүхий улаан шугамтай бичгийг тамгын жасааны түшмэдэд гардуулан өгөөд одоохон бүрэн хэрэглэлтэй гэр хоёрыг бидэнд бэлтгэн өгнө үү гэж шаардлага тавин, тэдний орон дээр сандайлан сууцгаав.

	Тамгын жасааны түшмэд сандран тэвдэж, хэдэн зарлагыг мордуулан, удалгүй Ралха-гийн жасаас бүрэн хэрэгсэлтэй гэр хоёрыг авчран барьж өгөв. Үүний нөгөө талаар тамгын уяа өртөөний улаач нарыг ээлжлэн, тэдгээр хятадын умд хоолыг хүслийн нь дагуу бэлтгэн өгч байнга үйлчилж байх тушаалыг өгчээ.

	Мөнхүү өртөөний улаач нар тэр тушаалыг ёсчлон гүйцэтгэхийг чармайж, тамгын ойролцоо суурьшин худалдаалдаг Онгой цагаан гэдэг наймаанаас гурил, ногоо, давс, жан, цуу гэх мэтийг өндөр үнээр зээл өр хийх ээргээр авч, өр нэхэмжлэн ирсэн гурван хятадыг чадах чинээгээр зочлон үйлчилж, хэзээ энэ гайхлуудаас хагацдаг бол гэж халшран ярилцдаг боллоо.

	Тамгын жасааны түшмэд ирсэн гурван хятадыг нэгэн өдөр тамгын өргөөнд урьж, учир байдлаа эрхэм данжаад та бүхэнтэй зөвлөн ярилцах гэсэн хэрэг билээ. Одоо манай хошууны ард олон ган тачигт хэлмэгдэж, гарт нь бэлхнээ мөнгөгүй, тийм учраас өрөндөө мал бодуулан өгөх хүсэлтэй байна.

	Ураг түншийн холбоо найрамдлыг хойч өдөр хэлбэрэлгүй нэгэн санаа, нийтийн хүчээр биелүүлэх нь эргэлзээгүй гэж баталгаа гарган, халбилзан бөхөлзөж учирлан хэлэхэд тэдгээр хятад, бид нар танай хошуунаас цалин цагаан мөнгөө нэхэмжлэн авах гэж ирсэн болохоос биш, ямар нэгэн мал авах гэж ирээгүй. Танай аймгийн чуулган даргын газраас мал оролцуулан өгч болно гэсэн тушаал байхгүй байтал та бүхэн юу хэлж байгааг бид ер ойлгохгүй байна. Тэгвэл та нар тэр учраа аймагтаа мэдүүлж Амбасын яамаар шийдвэрлүүлэх биз. Бид ч энд суух хэрэггүй, буцъя гэх зэргээр чанга дуугаар сүрдүүлэн байгаад гарч одов.

	Тамгын жасааны түшмэд, за одоо яах билээ гэж зөвлөн ярилцаж, эх өрөнд мөнгө, үржсэн хүү өрөнд шилдэг атан тэмээ, иргэн хонийг үнэ бодуулан өгье гээд тэр гурван хятадад тус бүрд нь гарын бэлэг болгож тавин лангийн ембүү, баранзад хадгийн хамт барьж, малын үнийг ярилцъя гэж шийдвэрлээд хошууны бэлтгэл мөнгөнөөс тэдгээр зүйлийг авч, дараагийн өдөр ёслолын хувцсаа өмсөцгөөж, өр нэхэмжлэн байгаа хятадын гэрт очив.

	Тэдгээрийн ахмад Баярт гэдэг нь баахан ярвайж суугаад та нар ямар сонин зүйлийг ярихаар ирэв гэхэд нь түшмэд бидний ухвар мөчид үгийг уучилж, ураг түншийн холбоогоо улам бататгахын бэлгэ дэмбэрлийн тэмдэг болгож, ембүү, хадгийн хамт та бүхэндээ гардуулан барих хүслээр ирэв гээд бөхөлзөн барив.

	Гэтэл толгойгоо хоёр гараар салаавчлан хэвтэж байсан хоёр хятад нь ухасхийн босоцгоож, гурвуул инээмсэглэн, очсон түшмэд нар ба дагаж очсон бичээчийг хамтруулан, хар цай өгч, янжуур задлан, чихэр жимс таваглан дайлж байхад нь сүүлчийн зөвлөн ярилцсан саналаа түгдрэн хэлэхэд тэр гурван хятад хоорондоо бяцхан ярилцаад дараа нь та нарын тавьсан хүслийг хүлээн авч болох юм. Гагцхүү малын үнийг одоогоор хөдөлбөргүй тогтоохыг татгалзана. Жинхэнэ шилдэг сайн мал ирэх эсэхээс болж үнийг тэр тухайд жич хэлэлцэн тохиролцох болно гэж хариу өгүүлэв. Ингэж ярилцсан зүйлийг дагаж очсон бичээч Гэндэнмижид тэмдэглэн авав.

	Тамгын жасааны түшмэд өргөөндөө буцаж ирээд уг асуудлыг үндсэндээ шийдвэрлэж, түнш Буянтын пүүст төлөх өрийг сум, багуудад хуваарилан оногдуулахын тулд аймгийн чуулган даргын газраас ирсэн бичигт эх, сүүл наалдуулан, тамгын жасааны тушаал болгож, оногдлын жагсаалт бичих яриан болж байхад манай харьяат «багшаас» энэ удаагийн өрийг хойд талын сум, багт оногдуулах явдлаас чөлөөлж, тэдгээр сум, багийн ардуудаар хошуу хийдийн төвд байгуулах наян тохой Майдар бурхныг нутгийн дөхмийг үзэж гүйцэтгүүлье гэсэн саналын ёсоор шийдвэрлэж, ган гачигт автагдсан говь чиглэлийн сум, багуудад дээрх асар их өрийг тулган төлүүлэхээр хувааж, зүг бүрд нь арван зургаан зарлагыг томилон гаргав.

	Гэтэл тус хошууны занги Дэмбэрэл сумын харьяат ард хар Бүтэд гэгчээс Буянтын пүүсийн өрийг тулган төлүүлэхээр шаардахад мөнхүү Бүтэд хэрхэвч бид төлөхгүй. Тамгын жасааны хэдэн идэмхий түшмэд хээл хахууль авч яасан цадаж ханадаггүй гэдэс вэ гэх зэргээр очсон зарлагыг загнаж, эгүүлэн буцаажээ.

	Энэ хэргийн учир хар Бүтэдийг хаа байгаа газраас дайчлан баривчилж ирүүлэхээр тамгын газраас хоёр элчийг томилон гаргажээ. Төдий л удсангүй хоёр хоногийн дараа хар Бүтэдийг хантаргадан хүлээд харьяат тамгын газар авчирмагц тамгын жасааны түшмэд тачигнан уурлаж, их өргөөний үүднээ Бүтэдийг сөхөргөн суулгаад, засаг төрд тэрсэлсэн заналтай муу нохойг ясыг нь гартал банзад гэх зэргээр хашхиралдан загнаж, хүлэгтэй байгаа Бүтэдийн цээжийг нэгэн зарлагаар хүчлэн даруулж, нөгөө нэгэн зарлагыг хоёр гарын хүчээр талд нь тавь банзад гэж зандармагц, урт хулсан банзны үзүүрийг бэхэлсэн нарийн шанз олсыг усанд дүрж байгаад Бүтэдийн хоёр гуяны өгзгийг дамнуулан тас нясхийж, ээлжлэн цохисоор байтал, удалгүй өгзөгний мах нь улайн хавдаж, даруй цус шүүрэн урсахад, элс шороо хийж байгаад чөмгийн ясыг гаргах хэрэгтэй. Хэрэв тэгэхгүй бол өөрсдөд чинь зааж өгнө гэх зэргээр банздаж байгаа зарлагуудыг айлган сүрдүүлж, хэрцгий харгисаар тарчилган зовоож байгааг харахад нүд халтирам байлаа.

	Тэгэвч хар Бүтэдийн хатан зориг шантралгүй, харгис түшмэд нарын зүй бус, тал тохой татан, хээл хахууль авч хэргийг алагчлан шийтгэдгийг өчгийн дотор аймшиггүй өгүүлж байв. Тийнхүү арьс мах нь тэсвэрлэхийн аргагүй урагдан салмарч, тэр өдрийн бүгчим халуун наранд бие махбод нь мэдрэлгүй болон, үе үе муужран ухаан алдарч байхад нь түүний биеийг чирч холдуулан, шар эсгий түлж, хярвасаар нь утаж сэргээмэгц гарыг нь гавлаж, хөлийг нь төмөр тушаагаар тушиж, чандлан хадгал гэж тушаал өгч байхыг үзэв.

	Гэтэл дараагийн өдрүүдэд, хар Бүтэдийн бие халууран өвчилж үхлүүт байна гэж харгалзаж байгаа хуяг нараас тамгын түшмэдэд мэдээлж ирсэн боловч огт хэрэгссэнгүй, харин та нар хүнд ялтныг хүлцэнгүй байдлаар хадгалж байгаад алдаж осолдоход хүргэвэл хамгийн хатуу шийтгэлийг үзүүлнэ гэх зэргээр заналхийлэн зандарч байв.

	Түүнээс үүсвэрлэн тамгын бичээч, зарлага нар сэм нууцаар хар Бүтэдийн биеийг эргэж үзвэл түүний хоёр өгзөгний салмаран урагдсан мах нь хэсэг хэсэг гүнзгий язарч ногоорон, цус шүүс цувж, хоёр хөл нь үлэмжхэн хавдан чинэрч хажуугаараа хэвтэж чадахгүй байхад нь гарын нь гав, хөлийн нь төмөр тушаа нь арьс маханд нь шигдэж, энэлэн шаналж бараг эвгүй муухай үнэр орсон байдалтай байгааг үзээд өрөвдөн хөөрхийлөхдөө «Үнэн үг хэлсэн хүнд хүн өшөөтэй» гэгчээр энэ хүнд эрүү шүүлтийг хэтрүүлсний хүнд нүглийг эцсийн эцэст эдгээр түшмэд эдлэх болно гэх мэтчилэн шивэр авир ярьж байв.

	Би ч анх удаа амьд хүний арьс махыг урж цусыг нь цувуулан элс шороо хийж эрэмдэг зэрэмдэг болгож, ухаан мэдрэлгүй болгон тарчилгаж байгаа явдлыг үзэхэд айх, өрөвдөх сэтгэл хослон, зүрх түгшин өвдөг чичирч байв. Үүнээс хойш би тамгын жасааны их өргөөний үүдэнд хүнийг бархируулан банздаж тас нясхийж байгаа чимээг сонсоод нүд далд, гэрээсээ гарахгүй байх буюу гаравч гадуур хол тойрон явдаг болов.

	Нэг өдөр манай «багшийн» өргөөнд хошуу хийдийн да лам Лайцамба нар хүрэлцэн ирж «багшид» бараалхан, урт хадаг, арван лангийн шинхуйдангийн хамтаар бэлэг барьж, дараа нь тус хийдийн төвд наян тохой майдар бурхныг түргэвчлэн бүтээхэд асар их хөрөнгө мөнгөний хэрэгцээтэй болно гээд төсөвлөн бичсэн дансыг гардуулан, үүнийг дааж бариулах тухай түшмэл Өлзийноровыг томилон өгөхийг хүснэ гэж учирлан мэдүүлээд буцав.

	Тэднийг явчихсаны дараа тамгын жасааны түшмэд хуралдан цугларч, их бурхан бүтээх зардлыг хойд талын хэдэн сум, багууд дангаар гүйцэтгэж чадахгүй нь илэрхий хэрэг. Энэ бол олон түмний шүтээн мөн бөгөөд хошуу нийтийн хөрөнгөөр гүйцэтгүүлж, буяныг үйлдэхийн чухлыг ярилцаад дээрх дансанд дурдсан олон арван мянган ланг бүх сум багуудад нэгэн адил хуваарилан гаргуулахаар албан тушаал гаргахдаа тэр цугларсан хөрөнгө мөнгийг хүлээн авч зарцуулах эрхийг түшмэл Өлзийноров, мөн хийдийн да лам Лайцамба нарт олгожээ.

	Энэ хэргийн явуулгаас сэдэвлэн, тамгын жасааны дэргэдэх уяа өртөөний улаач нараас үүний урьд хар Бүтэдийн марган тэмцсэн хэргийн үнэн байдал ийнхүү тодорч илэрч байна гэж шуугин ярилцсан нь нийтэд тарах болов.

	Тийм учраас тамгын жасааны түшмэд бие биесээ бялдуучлан урьдын шударга бус тал тохой татан шийдвэрлэсэн балмад хэргээ баллан халхавчлахын тул наян тохой майдар бурхныг олон түмнээс өөрсдийн сайн дурын үнэн бишрэлийн үүднээс шийдвэрлэсэн хэрэг гэх мэт ухуулан зарлах бичгийг нийтлэн явуулах болов.

	Тэр тунхаглалыг тамгын бичээч нар яаралтай явуулах гэж өдөр шөнөгүй олон хувь бичиж дуусгахын тул намайг эвсэлцэн бичиж өгнө үү гэж гуйж байхад нь би ч дуртайяа зөвшөөрч тэр тунхаглалыг бичилцэхэд оролцов.

	Тийнхүү тунхаглан зарлах бичгийг тэр үед байсан гучин долоон толгойлох сүм хийдийн харгис дээд ангийн лам нар ухасхийн тосож сүсэгтэн ард түмний дунд сүрхий зэвсэг болгон ашиглаж, их бурхан бүтээх гэдэг нэрийдлээр ард түмний хөрөнгийг сорон мөлжих явдалдаа таатайхан ташуур болгон завшив.

	Би тамгын жасааны түшмэдийн хөтөл нэртэй хөдөлмөрийн ажил хийсээр албан яамны газар аж төрсөөр хоёр сар болов.

	Тэр цагт түшмэдийн хөтлийн ажлыг хоёр сар хийсэн хүнд бүтэн хагас ямаагаар бодож үнийг өгдөг байжээ.

	Гэтэл манай «багшаас» надад өгөх ямааны үнийг өөрөө авч энэ бол манай хоолны үлдэгдлийг үнэгүй хэрэглэж байсан учир үүнд зөвхөн таван цэн мөнгийг буцахад нь олгох хэрэгтэй гэж тамгын жасааны нярав Цогт гэдэг хүнд тушаал өгчээ. Ер нь тэр үед тамгын жасааны сурах бичээч нар сард хоёр ямаа, туслах бичээч нар сард хоёр эм хонь, түүнээс бусад түшмэд сард иргэн хонь гурвыг хэрэглэж байдгийн дээр тэр хугацааны дотор хэчнээн торгуулийн мөнгө барааг хураан авч чадсаны хэрээр түүнийг цөмөөрөө албан тушаалын дэс дараагаар хуваан авдаг байжээ. Тэр нь заншил болсон учраас тамгын жасааны түшмэд сууж байх хугацааны дотор хэчнээн олон хүнийг хууль бусаар торгож байвал төдий чинээ их мөнгө барааг дур зоригоор хуваан авч ашигладгийг бичээч нарын ярианаас мэдэж билээ.

	Энэ завсар тамгын жасааны түшмэд өнөө өр нэхэмжлэн ирсэн гурван хятадын байранд байн байн цувалдан очиж, янз бүрийн тамсаг хоол, архи дарсаар дайлуулж, ураг түнш гэдэг нэрийдлээр уул өрийн төлбөрийг хурдавчлан гүйцэтгүүлэхийг хичээж удаа дараа элч зарлага нарыг нэмэн гаргаж, хатуу чанга шаардлагын хүчээр тамгын газар үлэмж хэмжээний бие мөнгө, ээмэг бөгж, эмээлийн даруулга, хэт, бэл, тамхины соёо цохилуур гэх мэтчилэн зүйлүүдийг ардуудаас хураан авчирчээ. Тэрхүү мөнгө эдлэлийг тамгын түшмэд, сум багийн нэр дээр дэнслэн цэгнэж аваад тэр дор нь өр нэхэмжлэн суугаа хятадад гардуулан өгөхөд мөнгөний чанарыг сайн муугаар нь ялгаварлан цэгнэж үзээд эдгээр мөнгийг эх мөнгөнд тооцож авахгүй, харин үржсэн хүү мөнгөний төлбөрт бодож авах болно гэхэд нь мөнгө тушааж байгаа түшмэд юу ч хэлэхгүй гөлрөн өнгөрүүлжээ.

	Үүний нөгөө талаар өмнө чиглэлийн сум багуудаас уван цуван суурь сууриар атан тэмээ, иргэн хонь цугларч байхад нь тэдгээр хятад үзээд уг малыг орон нутгийн үнээс хямд үнээр үнэлж авна. Өгвөл өг, байвал бай. Бид наймааны аргаар нааш цааш ярилцахаар ирээгүй гэж боогдуулан хяхахад нь тамгын жасааны түшмэд өгч авхуулахаар сум багийн эрх баригчдад тушаал өгч, мөнхүү малыг толгой дараалан хятад үсгийн тамга дарж тус тусын харьяалах ардуудад албачлан хариулгаж, хэрэв алдаж осолдоход хүргэвэл орон нутгийн өндөр үнээр тулган төлүүлэхээр нарийн чанд тушаал өгч, ард олны нуруун дээр бас давхар үүрэг оногдуулав.

	Иймэрхүү байдалтай тамгын жасааны түшмэд албан хэргээ шийдвэрлэн явуулж, халагдах хоног сар дөхөх тусам аль нэгэн төвөгшөөлтэй хэрэг бүхнийг хойшлуулан, дараагийн ээлжид суух түшмэдэд улируулан өгөхөөр хадгалсан хэргүүд нь хэдэн том шүүгээ эзэлж байв. Тэр нь ганцхан энэ суурийн түшмэдийн хүнд суртлаар хязгаарлагдах биш, удаа дараагийн түшмэд уг хэргээ улируулан захиж, хэдэн арван жилээр хойш тавин хуримтлуулсан хэрэг өдий төдий байдаг байжээ.

	Үүний дотроос нэгэн хэргийг хялбарчлан барагдуулахаар шийдвэрлэж холбогдох хоёр хүнийг тамгын газар дуудан ирүүлжээ.

	Энэ нь нэгэн атан тэмээг өвгөн Эрэндоо, эмгэн Тогооч хоёр хоорондоо булаалдан, хэн аль нь гэрчлэх хүнгүй миний ботгон тэмээ мөн гэж ягштал заргалдаж байхад нь зарим түшмэл нь залхууран, энэ хэргийг дараагийн сууринд шилжүүлье гэхэд нь зарим нь ийм ялимгүй хэргийг барагдуулж чадсангүй гэж нэр төрд харш болуузай хэмээн зөвлөлдөж байгаад, эрүү шүүлт хэрэглэхээр шийдвэрлэн өвгөн Эрэндоог хорин тав банздаж, нөгөө эмгэн Тогоочийг хорин тав шаахайдсан боловч тэд ер өчиг мэдүүлэг өөрчлөгдсөнгүй, ам шүд, андгай тангараг тавин заргалдаж байв.

	Тамгын түшмэд гайхаш барагдан хоорондоо зөвлөж, энэ хоёрыг өөрсдөөр нь, шахаа шургуулахаар шийдвэрлэв.

	Дараа нь нэгэн өдөр тамгын жасааны түшмэд зарлага хөтлийн хамт явж, Дэлгэрхангай уулын ард зүүн хойшоо харсан хавцал аманд хоёр шон мод босгож түүнээс олсон хэц татаж хэцээсээ үхсэн хүний сүүжний яс, эмэгтэй хүний умайн цустай өмд, хуучин суран чөдөр мэтийн бохир муухай зүйлүүдийг зэрэгцүүлэн өлгөжээ. Түүний өмнө тэмээ булаалдан тэмцсэн хоёр хүний дунд үхсэн хүний хувхай гавлын ясанд нохойн цус дүүргэн хийжээ. Тэр хэцтэй бохир зүйлүүдийн доогуур зүрхлэн шургах хүн бол цустай гавлыг тэнгэр өөд цацаж, хэрэв миний хэрэг буруу бол гурван хоногийн дотор тэнгэр бурхан намайг хага ниргэж, нэн даруй үзүүл гэж тангараглан хэлээд шургах ёстой юм байжээ.

	Гэтэл эмгэн Тогооч тэр ёсоор шахааг шурган гарав. Нөгөө өвгөн Эрэндоо зүрх халтиран үл шургав. Тийм учраас эмгэн Тогооч булаалдаж байсан атан тэмээг авахаар болжээ.

	Өвгөн Эрэндоогоос одоо юу гэх вэ, хойд насанд үнэн зөвийг ялгана биз. Чи бүхэл насандаа баяжиж яваарай гээд хонзогносон байдлаар хормой сэгсрэн мордоод явчхав.

	Ингэж шашны харанхуй бишрэлийг ашиглан, уг хэргийн үнэн зөвийг нарийвчлан судлахгүй, бурангуй арга хэрэглэн дуусгадаг байжээ.

	Үүнээс хойш төдий л удсангүй, тамгын жасааны халаа болов. Тамгын жасааны нярав Цогт хүндээс надад түшмэдийн хөтлийн ажил хийсэн гэж таван цэн мөнгө өгөхөд нь би тэр мөнгийг тамгын газар эргүүлэн тушааж, оронд нь бичгийн хэрэгсэл олгоно уу гэж хүссэнийг зөвшөөрөн, шинэ бийр 5, бэх нэг ширхэг, цаас 15 амыг өгөв. Тэдгээр зүйлээ авч харьяат «багшийн» хамаг юмыг цэгцлэн бэлтгэж гүйцэтгэсний дараа хамтран буцахаар өртөөлөн явав.

	Ийнхүү харьяа «багшийн» бие анх тамгын газар очихдоо алгуур зөөлөн явж, өртөөлөн явагчдын журам дэглэмийг баримтлан байсан бол харин халагдаж харихдаа өртөөний морьдын хүч чадлыг үл хайхран, ширүүн довтолж яаравчлан явахад нь дагаж явсан улаач нар далдуур хэлэхдээ ганцхан энэ ноён түшмэл ч биш, ер нь халагдаад буцаж яваа түшмэл бичээч нар морины хар хурдаар явж, морьдыг эмгэглүүлэх нь аль олонтоо байдаг юм гэж гүйцэн ядаж яваа надад өгүүлэв. Тэгж явсаар харьяат «багшийнд» ирэхэд хатан Дашдаваа «багшийг» халуун намар харшталаа хар цай ууж байсан биз тайж минь гэж халамжлах мөртөө хар бор хамаг ажлыг нь хийж яваад ирсэн намайг хонь хариулах ажлаас чөлөөлөгдөн, хоёр сар бие амар, бичиг сургууль хийж яваад ирсэн биз гэх зэргээр илүүчлэн үзэв.

	Энэ үеэр манай аав намайг ирснийг мэдээд зөвшөөрөл олдвол авах хүсэлтэй сул морь хөтлөн, харьяат «багшийн» гэрт бараалхан ирж, өөртөө хүн бүлгүй мөхөстөн гачигдаж байгаа учраа гарган, хамжлага ардын хувиар учирлан айлтгаж зөвшөөрөл гуйсанд «багш» шийдвэртэй хариу өгөхгүй дүлгэнэж байв. Гэтэл хатан Дашдаваа хэний манайгүй хүн бүл хүрэлцэхгүй байна гэж намайг бас л зарцлах санаатай үг дурсаж, танай хүүхэд чинь сүүлийн 2 сар бичиг үсгийн сургууль хийж яваад ирсэн шүү гэв. Ингэж байтал гаднаас харьяат «багшийн» авга ах гэгддэг өвгөн Лувсансамбуу гуай орж ирээд энэ жаал хүүгийн гэрээсээ гараад өдий төдий удсаныг бодож, газрын холоос ирсэн эцгийг нь дагуулан энэ удаа гэрт нь буцаавал хойч өдөр дуудан ирүүлж ажлаа хийлгэхэд ээлжтэй юм биш үү гэж ахмадын хувиар зөвлөн хэлсэн учраас ашгүй намайг буцаахаар шийдвэрлэв.

	Аав минь тийнхүү зөвшөөрөл олгосонд баярлаж, би ч тэр айлаас түргэн харихын хүсэл болж гэртээ хүрэлцэн ирж, ээжийнхээ сэтгэлийг тайтгаруулав.

	
V : ХҮН БОЛГОН АДИЛГҮЙ

	Айлд зарагдаж, тамга жасааны газар хөтөл хийн амьдрах зуур хэдийгээр мэдэхгүйн түмэн зовлон, дээдэс ихсийн дур мэдэн аашлах албан хавчлага хоёрт нухлагдавч ажил хөдөлмөрийн дадал туршлагыг биедээ эрхбиш олж авсныгаа их юм гэж боддог байлаа. Үзэж харж, туулж өнгөрүүлсэн бүгдийгээ ээж аавдаа нэгд нэггүй тоочин өгүүлэхэд тэд дуртайяа сонсдог байсан бөгөөд гэхдээ тэр бүр юмыг хүн болгонд хамаагүй ярьдаггүй юм шүү хэмээн анхааруулдаг байж билээ. Ингээд өөрийн гэрт аав, ээжийнхээ дэргэд мал маллах ажлаа дахин эхлэв.

	Намрын улиралд өвс ногооны шим шүүс өтгөрөх үест ямар ч малыг өдөрт хоёр удаа ундраатай усанд ханатал нь усалж тэдгээр малыг тохирсон бэлчээрт тавиун байдлаар амрааж байвал тарга хүчээ тогтоох нь илүүтэй байдаг бөгөөд ялангуяа хонь, үхрийг нар гарахын өмнө өглөөний сэрүүнд сайн бэлчээрлүүлж байгаад үд болохын өмнө усалж дараа нь жин үд болох хэрд хээр хэвтүүлэн түр амрааж, үдээс хойш бэлчээрлүүлж, нар хэвийх үед дахин усалж, сөл сайтай шинэ бэлчээрт хариулж, оройн сэрүүн орж, нар шингэхэд аажмаар ирүүлж байвал хээлтэгч мал нэг бүр сувайралгүй болохын уг сурвалж нь болж, өвөл хаврын улиралд онд мэнд тарган чийрэг орж, дараах жилийн төлийг алдагдалгүй бойжуулан өсгөхийн нэг үндэс нь мөн гэж аав маань сургана.

	Тэгэхдээ өглөө өвс ногоонд үлэмж хар чийг унасан бол ялангуяа хонь, ямааг чийг арилтал жалга хоолой хотос бүхий газар битгий явуул, хяр, хэц газрын бэлчээрийг дагуулан бэлчээрлүүлж бай. Хэрэв хонь, ямаагаа усан улбаа дундуур явуулбал хөлийн сагаг туурай зүлгэгдэн дэвтэж түүний улмаас догол өвчний үүсгэл болно гэж хориглодог байв.

	Үхэр бол бог малын бэлчээрээс өөр, газрын хөрс нь зөөлөн хөвдөрхөг өвс ногоотой бэлчээрийг дагадаг учир үхрийг шарилж, хамхуул, шивээ, голын өлөн, зүлэг гэх мэтчилэн өвс ногоотой тийм бэлчээрт битгий хариул. Үхэр олигтой тарга хүч авч чаддаггүй юм гэдэг байв. Хожим нь ажиглавал тийм газар бэлчээрлэсэн үхрийн гэдэс нь их л цүрийх боловч чухамдаа гүйцэд махалж таргалж чаддаггүй байв.

	Мал услах ажлын аргыг зааварлахдаа урсгал булгийн усанд малаа уг урсгалын адгаас өгсүүлэн сөргөн усалж байвал мал ундлах нь сайн бөгөөд булингаргүй цэвэр ус уух болно. Хэрэв худгийн усанд бол онгоц ховооны их багын хэмжээг харгалзан адууг азарга азаргаар нь цувуулан услах, хонь, ямааг хорь орчмоор таслан усалж байвал тэдгээр мал бие биеэ түлхлэн шахцалдахгүй, ханатлаа ундалж байдаг гэнэ.

	Харин ус уусан малыг бэлчээрт гаргахдаа битгий ширүүн туу, аясаар нь явуулж тохирох сайн бэлчээрийг олгон хариулж бай гэх бөгөөд зун намрын цагт алсын өндөрхөн дэнж ил газар буудаллаж байвал ус үерийн аюул тохиолдохгүй, шөнө чоно хот эргэх нь ховор байдаг юм. Харин орчиндоо жалга нуга олонтой бол түүнийг дагаж чоно гэтэн ирдэг юм. Саруул дэнж газар хэвтэшлэсэн мал сэргэлэн агаар амьсгалан тавтай сайн амарч, өглөө эрт бэлчээрлэн идээшлэх нь илүү байдаг учир энэ бүгдийг анхаарах хэрэгтэй ажээ.

	Намрын сэрүүн эхэлж, өвс ногооны үзүүр шарлаж, хазаар хэрс улайх үест ямар ч малыг жалга хоолойг дагуулан бэлчээрлүүл, ус хужрыг бэлчээрт нь холгүй тохируул, битгий ширүүн тууварла, малын тарга хүчийг хөлөргөн хайлуулалгүй тогтоолгож бай, намрын сүүл сард бод, богийн алиныг ч сэрүүн хүйтэн амьсгалтай газар сойлго авхуулан дасгавал өвлийн жавар эхлэхэд цочирч эцэж турах нь бага байдаг юм. Ер нь намрын дунд сараас эхлэн өвөлжөө бууцанд ургасан лууль, хамхуул гэх мэтийн хог ургамлыг цэвэрлэж, дагтаршсан хөрзөнг ховхлон, малын хэвтшийг тэгшлэн хатааж байвал түүнд үүрлэн байгаа хорхой шавж хүртэл арилах жишээтэй юм. Анхны цас орох үест ямар ч малыг усалж байх хэрэгтэй. Ялангуяа адууг цас идүүлэлгүй услахыг онцлон анхаарч бай. Шинэ цас идсэн байдсан гүү унага амархан хаяж сувайрах явдал цөөнгүй байдаг юм. Түүнчлэн өвөл хаврын улиралд малаа цасаар ундална гэж санаа тайвшралгүй, худгийн буюу харз усанд агаарын байдалд зохицуулан усалж бай гэж бас өвгөд хөгшид сургадаг байв.

	Тийнхүү аав, ээж, нутгийн олон ах дүү нарын сургамжаар өөрийн цөөн буурай малыг арчлан хамгаалж маллахын төлөө өдөр тутам чармайн хөдөлмөрлөсөөр арван таван насанд хүрч, ажил төрлийн сайн мууг төсөөлөн мэдэхүйц болов.

	Энэ завсар манай ааваас санаачлан, хамгийн сайхан бичигтэй ном олж намайг дуурайлган бичүүлэх гэж сурагласаар явж, Түшээт хан аймгийн Зоригт вангийн хошууны гахай Болд гэдгийн буулгаж бичсэн Бигэрмижид хааны намтрыг олж өгөв. Би түүний үсгийг ажлын чөлөө заваар дуурайлган бичих гэж оролдон оролдсоор хэлбэр дүрсийг зарим талаар олох төлөвтэй болж байхдаа хааяа нэг монгол бичиг мэддэг хүнд ичиж зовнилгүй үзүүлэхэд энэ чинь овоо дориун бичих болж байгаа юм байна. Мөдхөн тамгын газар сурах бичээчийн албан хаах болно гэх зэргээр магтахад надаа урам ордог байв.

	Тэгэхэд нь манай ааваас за тэр тамга яамны газар бичээчийн албан хаах ч гайгүй хэрэг. Гагцхүү бичиг, номын утга учрыг үнэн зөв мэдэж, хүний хэлсэн үгийг бүрэн бичиж уламжлахтай болбол хамаг санаа гүйцэх нь тэр. Олигтой оролдож байвал өөрт нь хэрэг болно. Сурсан дээрээ сур, ажил хийсээр байж аргыг нь олдогтой адил биз гэж байв.

	Манай харьяат «багшийнх» намайг бас л аваачиж ажил хийлгүүлнэ гэдэг сураг чимээ дам сонсогдож байтал нэгэн нутгийн, хааяа түшмэлийн албан хаадаг Хайсандайгаас тамгын газар түшмэд бичээч нар цугларч, хошууны нэгэн жилийн урьдчилан гаргуулсан зүйлүүдийг тэгшитгэн оногдуулахаар нэгэн сарын хугацаагаар чуулганыг ойрын өдөр хийх учир би танай хүүгээр хөтлийн ажил хийлгүүлэхээр авч явах бодлоготой байна. Зөвшөөрнө үү гэж манай аавд хэлүүлснийг сонсоод харьяат ноёны зарц болгосноос юун завшаантай явдал тохиолдов гэж аав олзуурхан, тэр хүнд зөвшөөрлийн хариуг түргэвчлэн өгч, миний хувцсыг яаралтай бэлтгэн өгөхийн зэрэгцээгээр үүний урьд юмны учрыг мэдэхгүйгээс болж, өдрийн аяганы хийц, ааруул өрөм, боорцоггүй явуулж, хүний царай харуулан өлсгөхөд хүргэснийг анхаарч энэ удаа аяганы хийцтэй явуулахаар хэрэглэх зүйлүүдийг бэлтгэн өгөөд намайг түшмэл Хайсандайн гэрийн газар хүргэж өгөв.

	Би, тэр айлын тэмээг хоёр өдөр хариулаад түшмэл Хайсандайн хамт өртөөлөн явж, өнөө тамгын газар хүрэлцэн очиход цугларч байгаа түшмэд, бичээч нарын суух бүрэн хэрэгсэлтэй хэсэг гэрийн нэгэнд оруулав.

	Үүний урьд би харьяат «багшийн» гал тогоог барьж хоол умдыг бэлтгэн, хог тоосыг цэвэрлэж байсан шигээ ажиллаж байх талаар нэлээд сурамгай бөгөөд төдий л санаа зовнихгүй өдөр тутмын хийдэг ажлыг нь хийж байв.

	Гэвч хүн болгон адилгүй, чухам ямар хоол умдыг хэрхэн тохируулж байх тухай түшмэл Хайсандайгаас нэгэн өдөр лавлан асуувал төдий л төвөгшөөлтэй биш, ерийн хэрэглэдэг хоол умдны жишээгээр ажиллаж байхад болно. Харин түүнийг аль болохоор арвилан хэмнэж хялбарчлан хийж, ажлын зав чөлөөгөөр бичгээ сайжруулах талаар бага сага сургууль хийж бай гэж санамжийн үг хэлж өгөв.

	Үүгээр үзвэл миний өдөр тутмын хийж байгаа ажил, энэ хүний сэтгэлд зохицож байгаа бололтой боловч улам хичээнгүйлэн хийж, ажлын зав зайг алдалгүй бичгийн дадлага олж авахыг хичээж, ажиллах сурах хоёрыг хослуулан, сар хоногийн хугацаа дөхөх тусам идэвхийлэн ажиллаж байв.

	Энэ завсар түшмэл Хайсандай миний бичсэн бага сага зүйлийг өдөр алгасалгүй авч үзээд үсгийн алдаа, ташаарал буюу хэлбэр маягийн гоёмсгийг хэлж өгсөөр байлаа.

	Гэтэл нэгэн өдөр миний бичсэн бичгийг тамгын жасааны түшмэд нарт үзүүлээд сурах бичээчийн зэрэгт бүртгүүлэн авч тамгын жасаанд сурах бичээчийн ээлжийн албан хаалгахаар болж, жил бүрийн хаврын тэргүүн дунд сар сууж байхаар хуваарьт оруулжээ.

	Тийнхүү хошуу тамгын газар цугларсан түшмэд, бичээч нар нь тус хошууны дөрвөн сум, хорин таван багаас урьдах жил дайчлан гаргуулсан элдэв албан гувчуурыг тэгшитгэх, дараах жилийн гүйцэтгэх өртөө харуул, хятадын шунахай худалдаачдад төлөх эх хүү тэнцсэн буюу хүүгийн хүү үржсэн асар их өрийг хуваарилан оногдуулах зэрэг олон зүйлийн албан үүргийг нэгэн тийш болгон гүйцэтгэхээр зөвлөлдөн хэлэлцэж шийдвэрлэн, данс бичгүүдийг эрхлэн цэгцлэх гэх мэтийн албан хэргүүдийг нэгэн сарын хугацааны дотор эвсэн барагдуулах зорилгоор цугларан ажиллаж байсан хэрэг байжээ.

	Энэ цугларагсдын доторх тэргүүн түшмэдийн дараах эх зохиох түшмэл Хайсандай бол тэдэнтэй адилгүй, харьяа аймгийн чуулган даргын газар ба жанжин жасааны зэрэг өртөө харуулын газруудад томилогдон гадагш дотогш явж, бичиг хэргийн талаар нэлээд чадвартай гэж хэлэгддэг хүн байжээ. Тийм учраас чуулганд оролцож байгаа суман занги Сүрэн, Сосор, туслах бичээч Балдандорж нарын зэрэг хүмүүс нь өөрсдийн өдөр тутмын хийх бичиг хэргийн чөлөө цагаар түшмэл Хайсандайн сууж байгаа гэрт цугларч хятадын худалдаачид, мөнгө хүүлэгчдэд төлөх төлбөрийг хэрхэн гүйцэтгэх тухай ярилцах далимдаа, манай Монгол нь үүний урьдах Манжийн зургаанаас чуулган даргын газраар дамжуулан нэхэмжилсэн хүнд нүсэр албан үүргийг гайхалдан бэрхшээхийн улмаас одоогийн Хэвт ёсны тулгар төр нь дөнгөж хоёр жил өнгөрөх гэж байхад дам дамжигдан сонсвол Хятад оронд хувьсгал өрнөж манжийн төр хэвээр байх эсэх нь лавтайяа мэдэгдэхгүй болжээ. Хэрэв өөрчлөгдөх завшаан тохиолдвол манай Халх монголчууд өөртөө тусгаар тогтнох эрмэлзлийг санаачилмаар, гэвч хамгийг нигүүлсэгч Богд гэгээн толилж байдаг биз ээ гэж яриан үргэлжлэхэд түшмэл Хайсандайгаас манай Ар Монгол бол хоёр том гүрний дунд хэн алинтай нь ч өргөн уудам хил хязгаар нийлж байгаа бөгөөд сүүлийн үед зүүн өмнө зүг дэх Рибин улс нь Гуулин улсыг бүрмөсөн эрхшээлдээ аваад харин манж хятадын зүүн хойд мужийн аль нэгнээр түрэмгий бодлого явуулж байгаа бололтой тийм мэдээ сонсогдох болов. Ер нь миний «Бодвол оросын цагаан хаант улстай холбоо тогтоож, манж хятадаас тусгаарлан ангижирч өөртөө бүрэн эрхтэй улс болох нь зүй ёсны хэрэг гэж үзмээр санагдана. Энэ завшааныг ашиглан манай Их хүрээний дээдэс ч хааяа нэг зөвлөлддөг бололтой. Юу ч болов энэ хэр улаг булаггүй нам гүм хүлээж байтал аяндаа мэдэгдэх биз» гэх зэргээр өөр хоорондоо ярилцаж байхыг нь сонсдог байв.

	Үүнээс хойш төдий л удсангүй, тамгын газар цугларсан түшмэд, бичээч нар тус бүрийн эрхэлж байсан албан хэргүүдээ ихэвчлэн гүйцэтгэж данс бүртгэл зэргийг цэгцлэн эмхэтгэж эдгээр хэргийн бүх материал албан баримтуудыг тамгын жасааны түшмэд нарт гардуулан хүлээлгэж өгөөд тус тусынхаа нутагт өртөөлөн явахаар бэлтгэж байхад миний бие түшмэл Хайсандайн гэрээсээ авчирсан хувцас эдлэл зэргийг түүний богцонд эрэмбэ дараагаар эвлүүлэн хийж бэлхнээ болгож, тамгын уяа өртөөнөөс эхлэн замын өртөөдийг дамжин явсаар түшмэл Хайсандайг гэрийн газар нь хүргэж өгөөд өөрийн гэрт хүрэлцэн ирэв.

	Манай аав, ээж нараас миний биеийг хошуу тамга, яамны газар түшмэлийн гал тогоо барих ажлын далимд бичиг үсгийн сургууль хийж эндэгдэлгүй яваад ирсэнд ихээхэн баяртай байв.

	Миний бие үүний урьд харьяат «багшийг» дагаж түүний тогоог барьж, хувцас хунараас эхлэн гэрийн доторх хамаг хар бор ажил бүхнийг хийж, бичиг үсгийн сургууль хийх зав чөлөө олдохгүй байсан бол түшмэл Хайсандай гуай чинь ихэмсэглэн ямбалахыг бодохгүй, зөвхөн хоол умд хийлгүүлэх төдийгөөр хязгаарлан, харин намайг бичиг үсэгт дадлагажуулан сургах талаар ажлын чөлөө заваар зааварлан хэлж өгсөөр байлаа. Би ч шамдан хичээж нэлээд ахицыг олсон учраас хошуу тамгын жасаанд сурах бичээчийн ээлжийн албан хааж байх хуваарьт түшмэл Хайсандай гуай оруулж өглөө гэж аав ээждээ дэлгэрэнгүй ярихад манай аав, тэр түшмэл Хайсандай чинь угаасаа өндөр язгууртан биш, хамжлага ардын гаралтай хүн гэнэ билээ. Тийм учраас хүмүүсийн аж амьдралын байдлыг мэдэх талаар манай харьяат туслагч тайж Чимэддаваатай юун зүйрлэх билээ. Ер нь хошуу тамгын газар сурах, туслах бичээчийн албан хаах ээлж хуваарь байвч үнэн хэрэг дээрээ тайж ноёдын буюу түшмэлийн зэрэг албан хаадаг хүмүүсийн үр хүүхэд буюу түүний садан төрлийн хүүхэд голчлон суудгаас биш, албат хамжлага ардын хүүхдийг бараг ээлжийн хуваариар зарлан суулгадаггүй юм гэнэ билээ. Ялангуяа ардын хүүхэд бичиг үсгийн чадвартай болсон ч гэсэн туслах бичээчийн зэрэгт дэвшүүлэх явдал нэн цөөн, бараг ноёд түшмэд, тайж язгууртны үр хүүхэд, садан төрлийн хүмүүсийн хүүхдийн сурлагын чадварыг үл харгалзан дэвшүүлдэг гэж ярилцдаг, тэр ч сонсож байвал хэрэг дээрээ үнэн юм аа. Тэгэвч сурах бичээчийн нэр хуваарьт албан ёсоор бичигдсэн нь ахиц олж, харьяат ноёны харгис албадлагаар байнга зарцлагдаж байх явдлаас эрхбиш нэгэн хоёр сараар амсхийх арга учрын шалтгаан болох буй заа гэх зэргээр хариу өгч, одоо чи сурч байгаа бичиг үсгийн дадлагыг марталгүй идэвхийлэн сурах талаар байн байн хичээнгүйлж бай гэж үе үе надад давтан хэлсээр байв.

	Үүнээс хойш хэдэн сар миний бие хувийн мал аж ахуйдаа чадлын хэрээр туслалцан ажиллахыг бодож байтал манай харьяат «багшаас» миний биеийг удаа дараа дуудан аваачиж, эмнэг догшин бага насны адуугаа уналгад сургуулж, адууны дэл хялгасаар гэрийн оосор хошлон томуулж бэлтгүүлэхээс гадна хонь, тэмээний ноос унаж бүхий үесээр ноос савуулж, тэмээний ноосоор унаганы ногт томуулж, цаг улирлын хэрэгцээгээр шаардагдах ажлуудыг байн байн хийлгүүлж байхдаа тэр ажлын завсар чөлөөгөөр түлш бэлтгүүлэх, мал услуулах, эсгий хийхэд туслалцуулж нүүлгэх, гүү барих зэрэг ажлыг зогсоо зайгүй хийлгэж байв.

	
VI : «ХҮЧТЭНИЙ ӨМНӨ ХҮЧГҮЙ НЬ БУРУУТАЙ»

	1911 оны тэргүүн хагасын эцсээр Халхын дайчин чин ван Ханддорж, Да лам Цэрэнчимэд нар тэргүүтэн, монголын төлөөлөгчид Оросын хаант улстай холбоо тогтоосон юм гэнэ. Ер нь Монголыг Манж хятадаас тусгаарлах төрийн эргэлт болох болзошгүй, Их хүрээний газар энэ хэргийн тухай ерөнхийлөн шийтгэх газар гэж хүрээ амбанаас гадуур тийм газар бий болж, Түшээт хан, Сэцэн хан аймгийн хошуудаас цөөн тооны цэргийг дайчилж, цэргийн эрдэмд сурган боловсруулах юм гэнэ. Зарим хошууны тамгын газар бэлтгэл цэргийн түр сургууль хийлгүүлэх шийдвэр гаргаж байгаа бололтой гэдэг үг яриа тарж бүхий үесийн дараа мөн оны 12-р сард Их хүрээнд сууж байсан манжийн төлөөний сайд Сандо амбаныг Гандантэгчэнлин хийдийн ядуу дунд лам нар оролцсон Хүрээний ардууд эсэргүүцэн тэмцсэн хэргийн учраас Сандо амбан харьяат албан хаагчдын хамт Хүрээнээс хөөгдөж, Монголын хязгаарыг даван зайлж гэнэ гэдэг мэдээ орон нутгийн ард олны сонорт нэвтрэх тутам улс төрийн идэвхжил ихээхэн өрнөж байгаа нь хааяагүй тодорхой болж, Сандо амбаны тухай нийтийн дунд сүрхий жигшил шог үгс дэлгэрч байв.

	Үүний дараа Халхын дөрвөн аймгийн хаад, Эрдэнэ шанзав тэргүүтэй том ноёд хэргэмтэн, ард түмний үндэсний эрх чөлөөний хөдөлгөөнд тулгуурлан түшиглэж, Манж хятадын эрхшээлээс ангижран, өөртөө бүрэн эрхтэй улсыг байгуулахаар эрслэн сэдэвлэж, улсын эзэн хаанд Жавзандамба богд гэгээнийг өргөмжлөхөөр шийджээ. Хэвт ёсны гуравдугаар оны сүүлч буюу 1911 оны 12-р сарын 16-ны өдөр Богдыг хаан ширээнд өргөмжилж, төрийн ёслолыг гүйцэтгэж, дөрвөн аймаг, шавь тавын газраас Богдод даншиг мандал өргөж, Ар Монгол нэгэнт тусгаар улс болсон тухай нийтэд зарлан тунхаглажээ.

	Ийнхүү өөрийн гэсэн төр улсыг байгуулсан нь ард түмний сэтгэл санааг сэргээв. Бадаргуулт төрийн үед орон нутгийн язгууртан тайж түшмэл нарын явууллагаар цагаан сарын шинийн нэгний өглөө нар гарч байхад өрхийн тэргүүлэгч ардууд төрийн сүлдэнд залбиран мөргөхөөр орчмын өндөрлөг газар дээр гарч хүж, арц шатааж, өмнө зүг чиглэн мөргөдөг байсан, тэр нь олон жилээр улиран заншил болж ирсэн, гэтэл түүнийг ард түмэн өөрсдөө өөрчилж, эрэгтэй эмэгтэй аль ч хүн өөрийн Богд эзэн гэгээний төрийн сүлдэнд залбиран, цай буюу сүүнийхээ дээжийг Их хүрээний зүг өргөж байх жишээтэй болж ирэв.

	Энэ үед манжийн он тооллыг халж, монголын он тооллыг Олноо өргөгдсөн гэж нэрлэж, Их хүрээг улсын нийслэл болгон, төв засгийн хэрэг явуулах Дотоод, Гадаад, Цэрэг, Сан, Шүүх ийм таван яам байгуулагдсаныг нийтлэн зарлажээ.

	Үүний дараагаар Хөвсгөл нуурын урианхайгаас эхлэн Дөрвөд далай хан аймгийн 12 хошуу, мөн зүүн баруун гарын 4 хошуу, захчин 2 хошуу, Алтай урианхайн 7 хошуу, торгууд гурван хошуу, тагнын хоёр хошуу, хошдын нэгэн хошуу, хасгийн хэдэн хошууны дээр Өвөр монголын Хөлөн буйр, мөн Шилэн голын чуулганы хуучид, авганар, баруун зүүн хошууд, үзэмчнүүд, Жирмийн чуулганы долоон хошуу, Зуу удын чуулганы таван хошуу, Их зуугийн чуулганы таван хошуу, Улаанцавын чуулганы таван хошуу, Ёстын чуулганы харчин хошууд, Цахар найман хошуу эдгээр нь санал нэгдэн, нэгэн улс болон тохинохоор хамтран нийлэлджээ. Ийнхүү нэгдсэний дараагаар тэдгээр хошууны зарим эрх баригчид нь Ар монголын ноёд түшмэд нартай хамтран Нийслэл хүрээний таван яаманд албан хаах болжээ. Үүний дотор цахрын зарим хошууны засаг ба засаг бус түшмэд нь манж үсгийн дүрэм хууль цаазын зэрэг хэргүүдийг мэдэмхийрэн эрх тушаалаа нэмэгдүүлэхийг оролдож байжээ.

	Үүний зэрэгцээгээр орон нутгийн ард түмэн зэвсэг барьж манж хятадын харгис цэргийг Улиастай, Ховд зэрэг хот суурин газраас хөөн зайлуулжээ. Тэр завшааныг тохиолдуулан, манжийн хаадын харгис түрэмгий колоничлолын бодлогыг хэрэгжүүлэн биелүүлэгч зургааны газраас Ар монголд эртнээс нааш дагнан хүлээлгэсэн харчин арван дөрөв, халх хорь гэж алдаршсан хамгийн хүнд нүсэр олон тооны морин өртөөдийг бүрмөсөн татан буулгаж тэрхүү өртөөдөд эцэг өвгийн үеэс эхлэн өртөөний албан үүргийг улиран гүйцэтгэж ирсэн харчин гаралтай ардуудыг хоёр хошуу болгон зохион байгуулж, мөн халх ардууд нь үндсэн засаг хошуудаа сурвалжлан ихэнх нь өөр өөрийн нутагт нүүдэллэн ирж төвхнөлийг олжээ.

	Ар монгол нь өвөр монголчуудын хэсэгтэй нийлж, ард түмний дэвшилт хөдөлгөөний үр дүнгээр манж хятадын эрх мэдлээс салж өөртөө тусгаар тогтносон явдал нь ялангуяа Гадаад монголын ард түмний тэмцлийн алхам урагшилсан хэрэг байжээ.

	Гэвч энэ үесийн дундуур хятад орон дахь Хэвт ёсны төр гэж нэрлэгдэж бүхий Юань Шикайн засгийн газраас ар монголчуудыг оросын хаант засгийн нөлөөний эрхшээлд үл оруулахын тул эсэргүүцэн өөртөө нийт монголчуудыг эзэмших зорилгоор далдуур оросын хаант засгийн газартай хэлэлцэн тохирохыг удаа дараа идэвхийлэн оролдон оролдсоор байжээ. Энэ мэтийн гадаад байдлыг монголын засгийн эрх баригчид алмайран сууж бөглүү хэвээр цаг үесийг алдаж байсан нь хожмын явцад тодорхой болжээ.

	Тэр завсар миний биеийг манай харьяат «багшаас» мөн л урьдын адил дахин давтан зарахаар дуудсан байв.

	Гэтэл аавын бие нэгэн өдөр ороо морь уургалан барих гэж ухасхийн давхитал унасан морь нь халтиран унаж, хуучин бэртэнгэ хөлөө дахин хугалсан бөгөөд гэрийн дотор асран сувилж ажил хөдөлмөрөө гүйцэтгэх хүн бүл мөхөстөн гачигдах болсон учраа харьяат «багшид» мэдэгдэж тухайн шаардлагыг алгасан өнгөрүүлсэн билээ.

	Тийнхүү онцын гачигдал тохиолдсоныг харьяат «багш» өчүүхэн ч үл хайхран, харин намайг албат хамжлагын ёсоор захирах захирагдахын ёс журмыг үл хүндэтгэн дур зоригоор зөрчин хэгжүүрхэв гэж заналхийлж байгаад зориуд Нийслэл хүрээн дэх Түмтийн уяа өртөөнд дан улаачийн үүрэг гүйцэтгүүлэхээр миний биеийг дайчлан явуулах тушаал гаргажээ.

	Энэ завсар аавынхаа бэртсэн хөлийг эдгэртэл дөч гаруй хоног ажил бүхнийг амжуулан хийж, арай чамай гэр зуур таягтай босож явах болмогц нэгэн нутгийн өвгөн Чимэд гуайг дагаж хувийн мориор Нийслэл хүрээнд хүрэлцэн ирж Түмтийн хашаанд буугаад улаачийн үүргийг ээлжлэн 6 сар хийх болов.

	Энэхүү Түмтийн уяа морьдыг нийлүүлэх газрууд бол автономит засгийн Дотоод, Гадаад, Цэрэг, Сан, Шүүх эдгээр таван яамыг онцлон тэдний эрх баригчид, албан хаагчдыг уяа морьдоор ханган үйлчилдэг юм байжээ.

	Надад оногдсон хуваарь бол Сангийн Яамны тэргүүн дэд сайдууд болон дэс түшмэл, эх зохиох түшмэд, нярав, бичээч, зарлага, хаалганы хүү гэх мэтийн олон хүний уналгын морьдыг тогтоосон цагт нь заавал гүйцэтгэн нийлүүлж байх ёстой билээ. Үүний дотроос тэргүүн дэд сайдууд, дэс түшмэл нар бол гоц морьдыг хослон унаж байх тушаал бүхий учраас тэдний зандарсан шаардлагаар хамгийн бүдүүн, бие цогцос нь цэвэрхэн тэгш бөгөөд номхон, жороо явдалтай тийм морьдыг сонгон уналгад нийлүүлэн өгөхөд улам давран голох явдал бишгүй нэг гардаг байв. Түүний улмаас Түмтийн улаач нар харгис ноёд түшмэдийн эрх мэдлийн дор ташуурдуулан занчигдаж байдаг бэрхшээлээс болж гоц морьдыг бэлтгэн нийлүүлэх үүрэг бүхий ардууд нь айн хавчигдаж, бусдаас үлэмж их үнээр тэнцэх морьдыг худалдан авч нийлүүлдэг байжээ. Тийнхүү хавчигдан тэвдэж байгаа байдлыг далимдуулан ашиглаж, Нийслэл хүрээний газар дахь морины дамын худалдаачдаас энд тэндийн шилдэг жороо морьдыг олж, Түмтийн өртөө хийгчдэд өндөр үнээр худалдаж хонжин завших явдал цөөнгүй байдгийг мөнхүү өртөөний хүмүүс өөр хоорондоо хий л ярихаас хэтрэхгүй байж билээ.

	Миний бие зөвхөн улаачийн үүрэг гүйцэтгэхээс биш, морьд нийлүүлэх үүрэггүй учраас бусдын морьдыг дээрх ноёд, түшмэд албан хаагчдын гэрээр өглөө эрт тараан өгч, цөмийг эмээллэж бэлхэн болгох ба орой ажил тархаж гэр орондоо буцаж очиход нь морьдоо цуглуулан авч, шөнийн цагт хээр бэлчээрлүүлэн хариулж байх үүргийг гүйцэтгэдэг байлаа.

	Энэхүү ажлыг гүйцэтгэхэд зарим түшмэд буюу ялангуяа бичээч зарлага нар орой үдэш Хүрээний хороо харчуудын гэрээр хэсүүчлэн тэнээд уналгын морьдыг өгөхгүй, умд хоолыг нь тасалдуулж, улам эцээж тураах явдал үлэмжхэн байв.

	Үүнээс гадна таван яам, Эрдэнэ шанзавын яам, аймгийн чуулган дарга, суурин жасааны зэрэг олон газраас шийтгэн явуулж байгаа бичиг хэргүүд болон бие элч нарыг нийслэл хүрээний дөрвөн зүгийн босго өртөөнд хүргэж өгөх буюу улаа нэхэх ажлыг гүйцэтгэдэг байв. Үүнд зүүн тийшээ Баянзүрх, урагшаа Түргэн, баруун тийшээ Шархөв, хойшоо Хүймандал эдгээр босго өртөөнд ээлжлэн явдаг байлаа.

	Ингэж улаа нэхэн явахад дээд газраас томилон гаргасан түшмэл элч нар, ялангуяа Богдын донир, сойвон, хаалгач, лам хар зайсан, арван тавны цагдаа гэх мэтийн хүмүүс даанч хэрцгий, зодох занчих явдал тасралтгүй нь тэдний заншил болсон хэрэг байжээ. Тийм учраас улаач нар маш айж зүрх түгшин явдаг болжээ.

	Түмтийн уяа өртөө бол Нийслэл хүрээний Зүүн Сэлбээс баруун тийш, Хүн чулууны зүүн өмнө, одоогийн хүн эмнэлгийн төв больницын зүүн хэсгийн дэнж дээр томхон шургааг хашааны дотор байрлаж байсан бөгөөд дээрх олон зуун морьдыг өвөл хаврын тэсгэм улиралд байнга ногоон өвсөөр тэжээж байдаг учраас Халхын дөрвөн аймгийн дотор хамгийн хэцүү өртөө гэж нэрд гарчээ.

	Тэрхүү уяа өртөөг нутгийн ойр дөхмийг харгалзан, Түшээт хан, Сэцэн хан хоёр аймгийн хошуудад голчлон оноодог бөгөөд тэдний аль хөрөнгө чинээ бүхий ардуудаар гүйцэтгүүлэх нэрийдэл байсан боловч үнэн хэрэг дээрээ тэр үеийн засаг ноёдын өнгө үзэмжээр чадвартай баячууд нь чөлөөлөгдөн, ядуу дунд ардууд нь хүчин чармагдан өр зээл хийх буюу ацаг хөлсөнд унаж, талаар мөлжигдөн хохирох явдал олонтой тохиолдож байв.

	Тэр хүмүүс нь Түмтийн хашаанд ажлын зав чөлөөгөөр үе үе бөөгнөрөн сууцгааж энэ тухайн зовлон зүдүүрийг тоочин ярилцах нь хэвшил болсон байв.

	Тэр үе дэх Нийслэл хүрээний газар сууж байгаа лам хар, ноёд, түшмэд, бичээч, зарлага отго жинстэй малгай өмссөн, ямбаны шар хар хүрэмтэй буюу алаг эрээн хантаазтай хүмүүс ийш тийш бөөгнөрөн, хар турлиах шиг халбалзан гэдэн годон гэцгээж сүлжилдэн явцгааж байхыг үзэхэд Богд эзний шар хүрэмтэй шадар сайдууд, Эрдэнэ шанзав Да лам, таван яамны тэргүүн сайдуудын олонх нь ногоон шар жуузтай тэргэнд сууж, өмнө хойноо хэд хэдэн дагуул хүмүүстэй Дунд гол дахь залрахын улаан модон гүүрээр Богдын Хайстай ордын зүг явж байхад түүний хажуугаар яамдын дэд сайдууд, дэс түшмэл болон Богдын донир, сойвон, соёг, хаалгач гэх мэтийн хүмүүс урагш хойшоо үргэлжлэн явдаг байв.

	Тэдний дотроос цахар, ордос, барга ноёд жороо морьтой буюу бөмбөгөн дугуйтай зөөлөн тэрэг хөллөсөн морьдыг хэрэглэн явах нь олонтоо бөгөөд тэрхүү Дунд голоос урагш энгийн хүмүүс буюу Түмтийн өртөө хийгчдийн зэрэг аливаа хүмүүс хувийн ажлаар явахыг шууд хориглож байв.

	Тэр үеийн Нийслэл хүрээний төвлөрч байсан тойм бол үндсэндээ долоон хэсгээр бүрэлдсэн бөгөөд Баруун Сэлбийн өмнөд хэсэгт Засагт ханы хороо, түүнээс хойш Сайн ноёны хороо, мөн Сэлбээс зүүн тийш Түшээт ханы хороо харчууд, төвөдүүд, Зүүн сэлбийн орчим Сэцэн ханы хороо харчууд, түүнээс зүүн тийш консулын дэнж, Төв хойд талаар шашны төв Зүүн хүрээний сүм дуган, түүнийг түшиглэсэн 30 аймгийн дацан жасуудаас баруун тийш өргөн гудамжны хойд талаар хувь нийлүүлсэн хятад пүүсүүд, түүний арын гудамжнуудаар шавар байшин мухлагуудаар хятад хүмүүс олноор оршин суудаг бөгөөд дээрх өргөн гудамжнаас урагш хятад, төвөд, монголын дэлгүүр мухлагийн худалдаачдаас үргэлжлэн төмөрчний зах зээл байсан бөгөөд эдгээрийг зүүн баруун дамнуурчин гэх зэргээр нэрлэж байв.

	Үүнээс гадна Гандантэгчэнлин хийдийн харьяа буюу Хужирбулан, Наймаа хот, Голын ногоон сүм гэх зэрэг газрууд бол Нийслэл хүрээний төвд төдий л үл хамаарагддаг байв.

	Түмтийн уяа өртөө хийгчид нь дээрх долоон хэсгээр барахгүй, Наймаа хотыг хамарч, энд тэндгүй тархаж суусан шар, хар ноёд, түшмэд болон бичээч, зарлага, хаалганы хүү гэх мэтчилэн хүмүүсийн өдөр тутмын унах уяа морьдыг тогтоосон тоогоор нийлүүлэхдээ өглөөний нар гарахаас эхлэн олон морьдыг хөтчин явж айл өрхөөр хэсүүчлэн өгөхөөс гадна үдэш орой морьдоо цуглуулан авах гэж очиход өөрийн дур зоригоор морьдоо авч болохгүй, заавал тэдний зөвшөөрлөөр авдаг учраас тэр орой бороотой байсан ч, эсхүл цасан шуургатай байсан ч юу хэлэхийг тэдний гэрийн гадаа хүлээж чичрэн дагжих буюу өлсөж цангах бэрхшээл үлэмжхэн тохиолдож байв.

	Энэ бол ердийн бэрхшээл бөгөөд харин хэрцгий харгис феодалуудаас хүний ёсноос гадуур доромжлон загнаж занчих явдлыг юун өгүүлэх аж.

	Дээрх харгис ноёд түшмэд болон бусад албан хаагчдын унааны морьдыг нийлүүлэн гүйцэтгэхээр цөөн бус морьдыг хөтөлж хэсүүчлэн явахад тэр үеийн Нийслэл хүрээ бол гэрэл чийдэн байхгүй, зөвхөн лаа дэнлүү хэрэглэдэг учраас үдэш орой гадагш дотогш явахад хав харанхуй, давч, мушгилдсан нарийхан гудамж, бохирлосон өмхий шавхай үлэмж учраас арай тавиун хэсгээр явах гэхэд энд тэндгүй дов толгой болсон өндөр хогуудаар үүрлэсэн эзэнгүй олон нохой цугларч хэсэг хэсгээр үймэлдэн шуугьж байдаг бөгөөд шөнийн харанхуйд тэр орчмоор явахад бас л аймшигтай, тэдгээр ноход бөөнөөр дайрч мориноос унагах буюу хөтөлж яваа морьдыг үргээж алдагдуулах явдал тохиолддог. Иймд холуур тойрч явдаг байлаа. Түүгээр ч барахгүй шөнийн турш нохойн дуу тасрахгүй үргэлжилж байсан нь аливаа хүмүүс тавтайхан унтаж амрахад ч мөн л садаа болж байсан биз ээ.

	Иймэрхүү нөхцөл байдлын дунд Түмтийн уяа өртөөний улаачийн албыг зун, намрын 6 сар хийж орон нутагтаа халагдаж буцах цаг тулгам болж байх завсар нэгэн нутгийн ард Тангад гэгч хүн Хужирбулангийн цэрэгт дайчлагдан ирж мөнхүү цэргийн албан хааж байгаад гэдэсний халуун хижиг өвчин тохиолдсоны улмаас халагдсан боловч уг өвчин нь эдгэрч чадалгүй хөсөрдөн хаягджээ.

	Тэрхүү Тангадын бие хүн танихгүй, газар орны байдлыг мэдэхгүй ганцаардаж, уул өвчин нь улам хүндэрч Түшээт вангийн хошуу хашааны доторх модон байшингийн гаднах саравчинд хэдэн хоног халууран хэвтэж байхад нь уг хашааг сахиж бусдын түлээ мод хөрөөдөх буюу сүү шанагалан худалдаж амьдран суусан ядуу ард Балданых гэгч айл өдөр өнжилгүй аяга цай хоолыг Тангадад өгч байжээ.

	Гэтэл Түшээт хан аймгийн чуулган даргын жасаанд суугаа мөн хошууны түшмэл захирагч Ерэнтэйгээс хошуу хашаанд өвчтэй байгаа Тангадын биеийг даруй зайлуулж, хог дээр гаргасугай гэж тушаажээ.

	Тэр хатуу чанга тушаалд хавчигдан, хашаа сахиж байгаа ядуу ард Балдан өрөвдөх сэтгэлээр өөрийн гэрээс гурван унь сугалан авч шар эсгийн хамт үүргэвчлэн явж төмөрчний өмнө захын өндөр хог дээр өнөө гурван униа холбож шар эсгийгээ нөмөргөж овоохой босгож хүнд өвчтэй Тангадын биеийг хэвтүүлэхээр бэлдээд түүний ойролцоо хар овоохойд ганцаар суудаг бөгөөд үхэгсдийн хүүрийг үүрч зайлуулан хаядаг ноорой Загд гэгч хүнийг дагуулан ирж хоёул эвсэж Тангадын биеийг тэр бэлтгэсэн овоохойд хэвтүүлжээ.

	Тэгээд урьдын адил умд хоолны зүйлийг өгөхөөр Балданы гэрээс эргэж тойрон байтал удалгүй Тангадын бие нас нөгчжээ. Түүний хүүрийг ноорой хэмээх Загд үүргэвчлэн явж хээр хаяад харамж болгон шар эсгийг нь Загд өөрөө авчээ.

	Тэр үед гар хоосон ядуу ардуудаас түших тулах ураг садангүй ганц бие хүмүүс ямар нэгэн хүнд өвчин тохиолдвол энэрэн үзэх засаг төргүй, нас нөгчсөн ард Тангадын адил өндөр хогийн зах дээр буюу зарим нэгэн томхон хүрд, суваргын ойролцоо хөсөр хаягддаг гэж тэрхүү Тангадын улмаас орчмын ардууд ярилцан байхыг сонсоход маш харамсах сэтгэл төрж байв.

	Тэр мэтчилэн ард олны дунд өгүүлж барагдашгүй хүнд гашуун зовлон зүдүүрийг эдэлж хогийн золбин нохой шиг доромжлогдон хөсөр хаягдаж үхэл хагацал болж байхад ард олны эд хөрөнгө ба түүний хүч хөдөлмөрийг сорон дээрэмдэж байдаг том шар хар феодалууд өөрсдийн үзэмжээр шинэ ёслолын хэв журмыг тогтоож байна гэж хаврын сүүл сарын хагасаас зуны тэргүүн сарын найман хүртэл дугараг булган малгай, зузаан дотортой ямбаны хүрэм, хилэн нударгатай үйтэнхуар буюу цэмбэ тэрмэн дээл, хэт хутганы зэрэг гоёл чимгийн зүйл хэрэглэж, түүнээс хойш намрын дунд сарын дундуур хүртэл хилэн малгай, нимгэн дотортой ямбаны хүрэм, нударгатай янз бүрийн торгон дээл, хөнгөн маягийн хэт хутгыг хэрэглэж байхаар дэглэм тогтоож, зөрчвөл бурханд зул хүжис бариулж тахил өргүүлэхээр торгууль оногдуулж байв.

	Зарим шалиг завхай феодалууд Нийслэл хотын аль нэгэн цэвэр гоо үзэсгэлэнтэй идэр залуу бүсгүйчүүдийг ханилах нэрийдлээр алт сувд бүхий чимэглэл, дээд зэргийн торгомсог зүйлээр хувцаслаж самууран садарлаж дамжин явдаг жигшүүртэй явдлаас болж үлэмж өр төлбөр хуримтлуулан, түүнээ өөрсдийн харьяалах хошуу шавийн сум баг, нутгийн ардуудаар төлүүлж байсан төдийгүй, тэд мөрийтэй хөзөр даалуугаар наадаж, алдсан мөрийгөө нийслэл хүрээн дэх түнш Буянт, Содномдаржаагийн хойд урд пүүс, Даашинхүү гэх мэтийн хятадын худалдаачдаас зээл авсан мөнгө, бараагаар төлж дараа нь орон нутгийн ардуудаар бас төлүүлдэг байжээ.

	Тэр үеийн Нийслэл хүрээнд оршин суудаг шар хар феодалуудын олонх нь Хүрээ дэх худалдааны хувь нийлүүлсэн пүүс дэлгүүрээр үргэлжлэн тэнүүчилж явахад мөнхүү худалдааны толгойлогч нараас урьж цайллага дайллагын аргаар хууран мэхэлж урьд хожид тавигдсан асар их өрийг аймаг хошуу, шавиас тулган хүчилж гаргуулахаар зуйрганаж ураг түнш гэх зэргээр овжин арга хэрэглэж байхад нь өнөө эрх жаргалдаа ташуурсан феодалууд толгой дохин зөвшөөрч дааж давшгүй асар их өрийг эх, хүүгийн хамтаар ард олны хөрөнгийг дээрэмдэн шавхан төлүүлдэг байв. Үүний нь доод тушаалын түшмэд буюу ялангуяа бичээч нараас уяа өртөөний улаач нар хэзээ манай хөрөнгөнд юу оногдож ирэх бол гэлцэн шагшран гайхалдаж байдаг байв.

	Үүнээс хойш миний бие төдий л удсангүй, Түмтийн өртөөнд улаачийн албан хаах хугацаагаа дуусгаж, хөдөө гэрийн зүг явахад хань болох хүмүүсийг сураглаж байтал нэгэн нутгийн Бат-Очир гэгч хүн явахаар завдаж байхад нь би анх гэрээсээ унаж ирсэн морио Түмтийн уяа өртөөний морьдын дотор гамтай байлгасан учраас тэр морио унаж, Бат-Очирын хамтаар аялан явж өөрийн гэртээ хүрэлцэн ирэв.

	Манай аавын хугарсан хөл бүрмөсөн эдгэрч миний хүү Нийслэл хүрээн дэх хамгийн хэцүү Түмтийн өртөөнд улаачийн албан хааж ял зэмлэлгүй, эрүүл мэнд явж, ёстой эр хүний зэргээр ажиллаж яваад ирсэн нь «эрийн цээнд хүрэхийн бэлгэ дэмбэрлийг харуулж байна» гэж маш баяртайгаар магтаж одоо өөрийн мэдэл байдаг сан бол өвлийн гурван сар хүүгээ гэртээ авч байх юм сан гэж аав, ээж нар хоорондоо өгүүлж байв.

	Энэ завсар манай харьяат «багш» Чимэддаваа туслагчийн хэргэм зэрэг ахиж улсад туслагч гүнгийн хэргэмд дэвшиж эрх тушаал нь нэмэгдэхэд албат ард олныг хамжлагачлан зарцлах явдал улам хатуурах байх гэж манай аав, ээж айл аймгийн хүмүүстэй ярилцаж байсан бөгөөд тэр үгийг ганцхан манай төдий биш, хавь ойрын орчин тойрны хүмүүс нийтээр ярилцаж нэрийг нь хэлэхийг цээрлэн Баваа гүн гэлцэх болжээ.

	Энэ нь үнэхээр хүндэтгэснээс болсон үг биш, айн эмээснээс болжээ. Энэ тухай нэгэн нутгийн өвгөн Галсан гуай ёжилж өгүүлэхдээ: «Балаг тарьдаг» Баваа гүн гэнэ үү? гэж ташаа сонссон мэтээр шогчлон өгүүлжээ.

	Тэр нь үнэн хэрэг дээрээ албат хамжлагын ардуудыг зарцалж, аливаа хэргийг тал тохой татан шийдвэрлэн явуулдгийг үзэн ядаж жигшсэний улмаас үүсвэрлэж шог яриа болон олны дунд таржээ.

	Туслагч тайж Чимэддаваад гүнгийн хэргэм олгосноос хойш эрх тушаал нь хэтэрч хээл хахууль авч аливаа хэргийг дур зоригоор шийдвэрлэх зэргээр эд хөрөнгө нь улам баяжиж, хийж гүйцэтгэх ажлын хэмжээ нь нүсэр болж ирэхийн хамт миний биеийг дайчлан зарцалж байхын тул өөрийн дагалт гэж нэрийдэж үүний урьд зөвхөн биеийн хүч хөдөлмөрийн талаар ашиглаж байсан бол хувийн уналга, морь тэмээг хэрэглүүлэн зарцалж байх төдийгүй, аль нэгэн хүмүүсийг албан тушаалаар зарлан ирүүлэх буюу харьяат хошууны доторх холбогдсон хэргүүдийг таслан барагдуулах нэрийдлээр ийш тийш байнгалан зарцалж, бараг өөрийн гэрт ажил хийлгэх завдал олгохгүй шахам болгов.

	Тийнхүү албачлагдан зарагдаж байх явдлаас түр ч гэсэн амсхийх завшаан олдов. Учир нь харьяат хошууны тамгын газраас гүн туслагч Чимэддаваагийн биеийг Автономит засгийн сангийн явдлын яамны дэс түшмэлийн албан хаалгах болсныг уламжлан зарлал ирүүлжээ.

	Тэр зарлалын ёсоор түүний бие хатан Дашдаваа болон хүүхдийн хамт Нийслэл хүрээний газар удаан хугацаагаар суух бэлтгэл хийж уул нутгаас аялан явснаас хойш тэр айлын ажилд тасралтгүй зарцлагдаж байх явдлаас түр амсхийн чөлөөлөгдөж аль болохоор хөндийрөн ангижрах хүсэл эрмэлзэл төрж ирлээ.

	Гэвч тэдний эрх тушаал нь улам өсөж байгаа учраас шууд зарагдах ажил хөдөлмөрөөс зайлсхийн ангижрах арга замыг олж ядан, алдаг оног тэр айлын хар бор ажилд нь оролцон хийлцэхээс гадна, их төлөв өөрийн мал аж ахуйдаа голлон ажиллаж байхад манай аав ээж нараас харьяат тайжийн босгоны боол болгох явдлаас холчлон ангижруулахыг мөн бодсоор байжээ.

	Энэ үед өмнө хязгаарын зүг түгшүүртэй болж гэнэ. Хятад дахь Юань Шикайн засгийн газрын түрэмгий явуулгаар монголчуудын үндэсний тусгаар тогтнолын хөдөлгөөнийг цэрэг зэвсгийн хүчээр дарахаар манай Монголын зүүн өмнө буюу өмнөд хязгаар луу цэргээ түлхэн оруулж гэнэ. Тэгэхэд нь монгол цэргүүд угтан тулалдаж, Богдын зарлигаар Сангийн явдлын яамны сайд байсан манай хошууны засаг ноён түшээт ван Чагдаржавыг өмнө хязгаар дахиныг илбэн тохинуулах сайдаар тохон томилсонд тэрхүү Чагдаржав өөрийн цэргийн ангиудыг авч, хятадын хар цэргүүдийг бут цохиж, хятадын хилийг давуулан, зарим монгол цэрэг нь тэднийг Буут хот хүртэл хөөн зайлуулав гэсэн мэдээ сонсгол тарж байв.

	Тэр цэргийн тулалдаанд явсан хүмүүсийн дотроос идэвх зүтгэл гарган тулалдсан зарим цэрэгт дэд зэрэг улаан шүрэн жинс, баатар цолоор шагнаж байжээ.

	Энэхүү хятадын цэргийг манай орон нутгийн ардууд нэрлэхдээ га лю хай гэх буюу дээрэмчин хунхууз мэтээр муулан нэрлэж байв.

	Дээрх Юань Шикайн засгийн эрх баригчдаас тийнхүү цэргийн хүч хэрэглэж, монголыг эгүүлэн өөрийн эзэмшилд оруулах гэсэн хэргийн үндэслэл нь оросын хаант засгийн газартай явуулсан хэлэлцээр амжилтгүй байсан явдлаас болжээ. Энэ нь эцэстээ орос, хятад, монгол төлөөлөгчдийн 1915 оны хэлэлцээрийн үеэр учир тодорхой болж хэлэлцээр дээр Монголын засгийн газрын төлөөлөгчид өөрийн бүрэн эрх бүхий тусгаар тогтнолоо хамгаалан тэмцэж байсан боловч хятад, оросын засгийн газрын хавчилт шахалтын хүчээр зөвхөн Гадаад Монголыг өөртөө эзэрхэх автономит эрх бүхий бөгөөд оросын хаант улсын шууд хараат улс болгож, харин өвөр монголчууд эрмэлзэл хүслийг бүрэн няцаажээ.

	Тийнхүү Автономит Монгол Улсын гадаад цаг төрийн байдал нэгэнт хурцдан өөрчлөгдөж бүхий тэр үесээр Автономит засгийн 5 яаманд албан хаах зэргээр ажил хэрэгт оролцож байсан цахрын ноёд, түшмэд тэргүүлэн Өвөр монголоос ирэгсэд нь уван цуван уул нутагтаа буцаж явсаар хэдхэн тооны хүн Нийслэл хүрээний газар үлджээ.

	Харин Ар шилийн цахар Сумъяа бэйс тэргүүтэй мөн хошууны ардууд нь хуучин хэвээр автономит засгаас явуулж байгаа албан үүргийг орон нутгийн засаг хошуудын нэгэн адил гүйцэтгэж байв.

	1915 оноос өмнөх үед миний бие хөдөө орон нутагт оршин сууж байхад Нийслэл хүрээний 5 яамнаас нийтлэн зарлаж байгаа бичиг хэргийн утга агуулга нь цөм шар, хар феодалын эрх ашгийн төлөө үйлчилсэн чиглэлтэй бөгөөд ард түмний аж амьдралын тухай өчүүхэн ч дурдсан зүйлгүй, харин ард түмнээс өөрсдийн гачигдал зүдүүрлийн хүнд бэрхшээлийг илэрхийлсэн өгүүллүүд олонтоо үзэгдэж байв.

	
VII : БИЧИГ ХЭРГИЙН АЖИЛД ХУРУУ НЭМЭХ БОЛСОН МИНЬ

	Харьяат «багшийн» ар гэрийн газар хамжлагачлан зарагдах явдлаас түр ч гэсэн хөндийрөх нэгэн завшаан тохиолдов. 

	1914 дүгээр он буюу олноо өргөгдсөний 5 дугаар оны хаврын сүүлчээр Түшээт хаан аймгийн чуулган даргын жасаанд суух гэж байгаа нэгэн хошууны туслах бичээч Балдандоржтой учирч, түүнийг дагаж хавсаа бичээчийн ажилд туслалцахаар харилцан тохиролцоод, хувийн уналгаар Нийслэл хүрээний газар хүрэлцэн ирж, туслах бичээч Балдандоржийн байрлан байгаа гэрт суув. Тэрхүү Балдандоржийн өдөр бүрийн хоол цайг хийж өгөхийн хажуугаар түүний хийж гүйцэтгэх хуваарьтай бичгүүдийг миний бие эвсэлцэн бичилцэж байсаар мөн оны зуны тэргүүн сарын нэгнээс эхлэн гурван сарыг дуустал ажиллаж билээ.

	Тэр цагт чуулган даргын жасааны албаны гэр хашааг шөнийн цагт харьяалах хорооны ардууд ээлжлэн манадаг журамтай байв.

	Тийнхүү ээлжийн манаа оногдсон хүмүүсийн хийж гүйцэтгэх ажлын хариуцлага төдий л чанга биш юм шиг санагдаж байхад зарим нь хүн бүлгүй буюу өвчин гачигдал тохиолдсон зэргээс ээлжийн манааг бусдад ацаг хөлсөөр мануулдаг тул нэгэн шөнийн манааны хөлс нь хатуу тогтоосон зүйлгүй, хоёр этгээдийн үзэмжээр 15-аас 20 мөнгөний хөлстэй байв. Тэр үед Оросын хаант засгийн үеийн улаан цагаан мөнгийг гүйлгээнд хэрэглэж байсан юм.

	Миний бие өдөр нь бичээч Балдандоржийн гүйцэтгэвэл зохих бичгийн ажилд идэвхийлэн туслалцаад нэгэн өдөр алгасан үдэш орой нь бусдын гуйж ирсэн манааг дээрх хөлсөөр аймгийн жасааны хашааг тойрон үдшийн харанхуйгаас эхлэн үүр сайн цайтал манааны төмрийг барьж мэдээ чимээ өгөх зэргээр гавшгайлан манаж уг ажлаа дуусмагц хамт ажиллаж байгаа бичээч Балдандоржийг өглөө босохын өмнө цайг нь чанаж өгдөг байлаа.

	Тийнхүү манаа манаж олсон мөнгөөр мах дэлгүүрлэн худалддаг худалдаачдаас хонины хос цувдай буюу толгой шийр тус бүрийг 10 мөнгөөр худалдан авч өдөр бүрийн хоол хүнсэнд хэрэглэхээр барахгүй, илүүчлэн хамт ажиллаж байгаа бичээч Балдандоржийн хоолны хольцоо болгож заримдаа дэмжлэгийг үзүүлдэг байв.

	Ингээд миний бие зуны гурван сар хавсаа бичээчийн ажлыг эндэгдэлгүй сайн хийсэн гэж туслах бичээч Балдандоржоос надад сар бүрийн 6 лангаар бодож бүгд 18 лан мөнгийг олгов.

	Би тэрхүү үлэмжхэн мөнгөөр өөртөө тохилог сайхан эмээл, хазаарыг бэлтгэн, илүүчлэн ээж, аавдаа дээлийн даалимба, даавуу зэргийг худалдан авч ар гэрийн зүг өртөөлөн явсаар гэртээ ирэв.

	Аав ээж хоёр маань маш их баяр хөөр болон угтан авав.

	Тэд хүүгийнхээ амар мэнд явж алба хааж ирснийг янз бүрээр магтахад би дотроо их урамшин баярлаж хүн ер нь олон түмэнд л аль болохоор тус нэмэр хүргэж явбал өөрийн хэрэг бүтдэг юм байна гэж бодох болов.

	Тийм бодлын үүднээс нэгэн нутаг усны ардуудтай хамтарч шинээр худаг малтаж ус гаргах, сэлбэн засаж тохижуулан ариун цэвэр болгох, хамтарч эсгий хийх, малаа оторлох зэрэг ажил хөдөлмөрт бие хайрлахгүй оролцон ажиллахын зэрэгцээгээр урьд зарагдаж байсан Баваа гүн «багшийн» ар гэрийн газрыг бас алдаг оног эргэж мал аж ахуйд нь тус хүргэхийн тул алдсан малыг нь эрж олох, нутаг бэлчээр сайтай газар нүүлгэх, гүү барихад нь эмнэг догшин адууг нь эвсэж номхруулах, хааяа нэг малыг нь усалж өгөх мэтийн аар саар ажилд нь туслалцаа хүргэж байв.

	Ингээд 1914 оны өвлийн дунд сарын сүүлчээр ааваас миний биеийг нэгэн нутгийн ард Дамдинсүрэн нарын хамт аялан явж, Амарбаясгалантын хийдэд мөргөх далимдаа малын өөх тос, махны зүйлийг тээвэрлэн яваад замдаа тариачин хятадаас гурил будаа худалдан авч ир гэж надад хэлснийг би дуртайяа хүлээн авч нэгэн атан тэмээнд малын өөх, идэшний тос, хонь, ямааны мах зэргийг бэлтгэн ачиж тэрхүү Дамдинсүрэн нарын хамтаар нутгаас гарч явсаар Ивэнгийн гол, Бургалдай дахь тариачин хятадуудыг хэсэж, авч явсан өөх, тос, махаа худалдаж, оронд нь хэдэн сав гурил будаа худалдан авч дор нь хадгалуулаад цааш аялан Амарбаясгалант хийд дэх Өндөр гэгээний суваргад мөргөж эргэн тойрон дуган сүмүүдээр хэсүүчлэн мөргөөд гол хүслээ гүйцэтгэсний дараа эргэж явсаар өнөө тариачин хятадуудад хадгалуулсан гурил будаагаа тоо ёсоор авч урагшлан явах замдаа Орхон голоос уургын үзүүр буюу ханын мод хийх бургас хадаж аваад аяныхаа замд ороод явж байтал миний бие нэгэн үдэш замын дэргэдэх айлд очиж тавтайхан цай уугаад хөсгийнхөө хойноос яаравчлан мордсон боловч шөнийн харанхуйд цасан шуурга тавьж алсын зам алдрахад өөд уруугүй нэгжин явавч Милчин ширийн ууланд толгой эргэн төөрөв.

	Тийнхүү явах зүгээ олж мэдэхгүй болмогц гайхаш барагдан юу ч болов үүр цайлгаж гэгээ орохыг хүлээхээр шийдвэрлэж уулын нэгэн хавцал аман дахь хэсэг хайлаасны хаяанд унаж явсан тэмээгээ хэвтүүлэн түүний хажууг дэрлэн сууж байтал хэвтэж байсан тэмээ гэнэт цочин үргэж, бүх бие нь чичрэн хоёр чих нь урагш дэлдийж, хамар нь сарталзан босон харайх гэж байхад нь арайхан сөглөж ажиглан харвал энд тэндгүй чоно бөртөлзөн тойрч хаяглан гаслалдаж хошууран дайрах байдалтай ойртон ойртож байгаа шиг үзэгдэхэд арга барагдан, газар самардаж хайлаас модны хальс мөчрийг авч чүдэнз зурж галын гэрэл дээш барьж айн тэвдэж хоёр нүдний нулимс бүрхэж, хааяа нэг арчин арчин нүд цавчилгүй удаан харсаар байтал өнөө гайхал чононууд хэсэг зуур тойрон сүлжилдэж байгаад чимээгүй болж холдсон бололтой болов.

	Тэгэвч айн эмээж зүрх түгших нь үргэлжилж, шөнийн турш чичрэн дагжиж бараг үүр цайхаа байсан юм бол уу гэмээр маш удаж арай чармайн үүр хаяаран цайж ойр тойронд гэгээ ормогц босоод явах гэсэн нь хоёр хөлийн шагайнаас доош огт мэдээгүй таварцаглаж унах гээд явган явж болохгүй байхад нь тэмээгээ унаж эргэн тойрон чоно явсан ул мөрийг үзвэл арав гаруй чоно хаяглан тойрч зарим нь хэвтэж, зарим нь оцойн сууж байгаад цувалдан явчихсан бололтой байв.

	Тэндээсээ урагшлан явж Шавартын сүмд очиж алсын замыг нэгэн ядуу ламаар заалгаж юу ч болов хөсгийнхөө өмнө холчлон түрүүлж орчмын айлд очиж хүлээхээр шийдвэрлэж яаравчлан өдрийн турш явж байтал Шар бүрд гэдэг газраас урагш замын дэргэд нэгэн айл бууж байв.

	Би тэр айлд очоод гэрийг нь барилцан, өвөлжөө бууцыг тэгшлэн засаж малын хашаа хороог эвсэлцэн хийх гэсэн чинь хөлийн таваг шархиран өвчилж байсан боловч хатамжлан явж уг ажилд нь туслалцаад тэр айлын гэрийн эзэн Шарав гэдэг өвгөнд учир байдлаа тоочин хэлсэнд тэр айл надад ханаж цадтал цай хоол өгч дараа нь хоёр хөлийн таваг, хуруу нь усан цэврүү болон хөлдөж үлэмжхэн хавдартай байсныг тэр дор нь гишүүний уг үндсийг хандлан буцалгаж шавшиж цэвэр цагаан даавуугаар ороож өгөв.

	Тэр шөнөдөө хөлийн хөлдсөн шарх хавдар намжиж өвчлөх нь багасаж маргаашийн өдрөөс эхлэн нэгэн долоо хоног тэр айлын хонийг бяцхан охинтой нь ээлжлэн хариулж орой бэлчээрлэсэн олон тооны үхрийг цуглуулан хотлуулдаг байв.

	Тийнхүү үдшийн бүрэнхийгээр хээр явахдаа өнөө гайхал чоно дайран ирэх юм шиг хэзээд сэтгэл зовнин айдаг болжээ.

	Гэтэл нэгэн орой манай хөсөг замаар аялан явж байхыг үзээд тэр айлд учрыг хэлээд хөсгөө угтан тосож уулзахад цуг явсан Дамдинсүрэн нарын зэрэг хүмүүс нэгэн үе уурлаж, нэгэн үе баярлаж, нэгэн долоо хоног шахам уулын тагуудаар эрэл сурал болж гооч барагдан цөхрөөд явж байтал эрүүл мэнд учирсандаа одоо чамд уурлан бухимдаад ч яах вэ гэлцэн ярилцаж байв.

	Би ч Та бүгдийн ажлыг өчнөөн хоног саатуулсны бурууг уучилна уу гэж тохиолдсон бэрхшээлийг тоочин ярьж өгөв. Залуу бага насны энэ явдлыг «гэм нь урьдаа, гэмшил нь хойноо» гэгчээр үүнийгээ нэгэн насны туршид үүрдийн сургамж болгож авав.

	Ийнхүү аялан явсаар гэртээ ирж хэрхэн хөглөж явснаа аав, ээждээ нуулгүй ярьж, гэмшил жигшил болгон хэлж өгснийг сонсоод аавын сэтгэл зовниж, хамт явсан хүмүүст уучлал гуйсанд тэд харин бидний буруу, шөнийн харанхуй болж байхад хайхрамжгүй орхисны улмаас тийм байдалд хүргэсэн юм. Тийм учраас бидний буруу гэх зэргээр аавын сэтгэлийг тайтгаруулав.

	Үүний урьд харьяат хошууны тамгын жасаанд сурах, туслах бичээчийн албан хаадаг хүмүүсийн дотроос зарим нь Нийслэл хүрээний таван яамны газар бичээчийн албан хаах болж, зарим нь мөн Хүрээн дэх гадаад дотоодын хэл бичгийн сургуульд явж, зарим нь аймгийн чуулган даргын ба жанжин жасааны газар бичээчийн албан хаах зэргээр хошуу тамгын жасаанд суух сурах бичээч нар дутагдсан учраас тэр завшаанаар миний биеийг тамгын газраас сурах бичээчийн албан хаалгахаар зарлал ирүүлжээ.

	Тэр нь манай харьяат Бааваа гүн «багшийн» ар гэрийн аж ахуйд хөлс хүчгүй эргэн тойрч ажил хөдөлмөр хийх явдлаас ангижрах гэсэн санаа бодолд нэгдүгээрт нийцэж, хоёрдугаарт өөрийн бие бичиг үсгийн чадварыг олох нь алсын амьдралд ашигтай юм хэмээн бодож, аав ээжтэйгээ саналаа нэгтгэн 1915 он буюу Олноо өргөгдсөний 5 дугаар оны хаврын тэргүүн сараас эхлэн хоёр сарын хугацаагаар сурах бичээчийн албыг анх удаа тулгар тутам хийж эхлэв.

	Тэрхүү тамгын жасааны сурах бичээч нь дөрвөн орон тоотой бөгөөд хоёр нь тайж түшмэд нарын хөвүүд юм. Тэд бол эрх танхи, бичиг үсгийн дадлагаар муу, олон тооны зарлал бичгийг амжуулан бичиж чадахгүй оронцоглох төдий учраас нөгөө бичээч Гэндэнмижид бид хоёр, тэр дадлагагүй хоёр бичээчийн хийвэл зохих бичгүүдийг өдөр шөнөгүй эвсэн бичиж явуулдаг байв.

	Энэ бол нэг талаар сурах бичээчийн албан хааж байгаа боловч нөгөө талаар ноёд түшмэдийн бичиг бичиж үл чадах хөвүүдийн зарц болж, тэдний хариуцвал зохих үүргийг давхар хүлээж байсныг тамгын жасааны түшмэд үзэхдээ яг адил бичээч нарын зэргээр үзэж тайж түшмэдийн хөвүүдийг далдуур өргөмжлөн дэмжиж байхад, тэд улам өөгшин даварч өөрсдөө бараг юу ч бичиж чадахгүй, хүний гараар бамбай барьж байгаагаа ухамсарлахгүй, харин омгорхон дээрэнхийлэх байдал гаргадаг байв.

	Хэдий тийм боловч бичээч Гэндэнмижид бид хоёр өдөр тутмын гүйцэтгэх явуулах бичгийг хойшлуулахгүй, чадлын хэрээр чармайн бичиж байсны үрээр хурдан шуурхай бичих дадлагыг олж, хожим нь үүртэн ядрахгүй болж ахин давшсаар урт унжирсан олон давхар үгтэй зарлал бичгүүдийг утга агуулгаар нь товчлон зохиож бичих мэдлэгийг олох төлөвтэй болов.

	Тэр үеийн бичиг хэрэг бол эртний манжийн үеэс эхлэн уг хэргийн гарал үүслээс нь дурдан аль газруудаар дамжигдан ирснийг сийрүүлэн бичдэг ёстой бөгөөд нэн ялангуяа дээд газруудаас ирсэн тушаалуудыг тэр хэвээр нь хуулан бичиж, зөвхөн эхний ба эцсийн хэдэн өгүүлбэрийг нэмж бичээд холбогдох газруудад явуулдаг байсан юм. Тэр нь нэгдүгээрт хүнд суртлын хэлбэр, хоёрдугаарт хожмын хариуцлагаас зайлсхийн мултрах, гуравдугаарт эх зохиолын чадвар мөхөс учраас тийм унжирсан олон давхар үгтэй бичгүүдийг шийтгэн гаргаж байв. Иймээс бичээч нарын гүйцэтгэх ажлыг маш хүндрүүлж үлэмжхэн цаас зарцуулдаг боловч хожим нь олон арван жилийн дараа түүх судлалын ажил хийхэд дөхөмтэй тал үзүүлдэг байсан байж магадгүй.

	Дээрх албан бичгүүдийн дотор зарим нэг хугацаг тулгамдсан буюу яаравчлан хүргэх бичгүүдийн гаднах дугтуйн дөрвөн өнцөг дээр морины дөрвөн туурай зураад түүний хажууд нь бичиг зуугаад нисэж яваа шувуу зурж энэ мэт нис нис гэсэн утгатайгаар аймаг хошуудын суман өртөөгөөр дамжуулан явуулдаг журамтай байжээ. Тийм бичгийг хүлээн авч байгаа өртөөчид түүнийг саатуулахгүй яаравчлан явуулахыг ердийн заншил болгожээ.

	Тийнхүү яаралтай бичгүүдийг саатуулбал үлэмжхэн хэмжээгээр торгодог бөгөөд ялангуяа Нийслэл хүрээний дөрвөн зүг алс хязгаар хүртэл байгуулагдсан томхон суурь өртөө тутам ахлах зангитайгаар үл барам арван суурь өртөө тутам харьяалсан захирал нэгийг томилон суулгаж байжээ.

	Тэр үеийн өртөө улааны алба дээр манжийн хаад буюу Бээжин дэх эзэн Зургааны газраас монголд илбэн тохинуулах нэрийдлээр суулгасан манж хятад амбан сайдуудын хооронд харилцан явуулах бичиг хэргүүдийг бие элч нарт авхуулан тэднийг замын зуур унтах нойр, идэх хоолгүй маш давч хугацаа тогтоож харгис хатуугаар хавчин сүрдүүлж цувруулан тавьсан суман өртөөдийн аль шилдэг морьдын хурдаар довтолгон явуулж заасан газарт хүргэдэг байсныг буухиа гэж нэрлэжээ.

	Тийнхүү хатуу журмыг Монголын автономит засгийн газар хэвээр улируулан хэрэглэж байсныг дурдвал:

	Буухиа хүргэх элч нарын авч явах бичиг хэргүүд бол их төлөв Богд эзэн хаанд уламжлан айлтгах бичиг буюу улсын таван яаманд яаралтай хүргэх бичгүүд, мөн зах хязгаартай холбогдсон хэргүүдийг голчилдог байсан боловч зарим нэгэн эрх тушаалдаа эрдсэн хэрцгий сайд түшмэд өөрсдийн дур зоригоор буухиа хэрэглэх явдал хааяагүй олширч байсан юм.

	Тэрхүү яаралтай бичгийг хүргэх элчийг анх өртөөлөн явахад нь буугаар буудаж ёсолдог заншилтай бөгөөд явж байгаа элч нь хоногийн амралтгүй, хос морины эрч хурдаар явдаг учраас тэр буухиа хүргэх  элчийг явахаас долоо найман хоногийн өмнө тэр чиглэлийн өртөөдөд зарлал өгч шилдэг морьдыг сойн уяулж бэлхнээ байлгадаг бөгөөд тохиолдсон өртөөний морьдоос өдий төдийгөөр эмгэглэж үхэх боловч түүнийг өчүүхэн төдий ч анхаардаггүй, хохирол болгодог байжээ.

	Сурах бичээчийн албыг хоёр сар хааж халагдах хугацаа гүйцсэн боловч орны нэгэн бичээч огт ирсэнгүй учраас өнөө тайж түшмэдийн хөвүүд болох хоёр бичээчийг тэдний талыг баримталсан түшмэдээс шууд чөлөө олгож, нөгөө бичээч Гэндэнмижидийг орон нутаг дахь сурган боловсруулах цэргийн бичээчээр томилж, миний биеийг тамгын жасаанд дахин хоёр сарын хугацаагаар сурах бичээчийн албан хаалгахаар улируулан суулгав.

	Тийнхүү сурах бичээчийн ажлыг улиран хийхэд урьдах хоёр сарын ажилтай зэрэгцүүлбэл дадлагын чадварыг олж үүртэн ядрахгүй, оногдсон бичээчийн ажлыг хийж, бас туслах бичээчийн ажилд туслалцан гүйцэтгэлцэж байгаад дараагийн жилүүдэд туслах бичээчийн албан хаах хуваарьт оруулахаар бүртгэлийн жагсаалтад бичигдэж нэгэн алхам дэвшив.

	Ийнхүү сурах бичээчийн албыг дөрвөн сар хийж байхад тамгын газраас сар бүрийн хоёр ямааг хоол умдны зэрэг бүх хэрэгцээнд зориулан өгдөг бөгөөд түүнийг тамгын жасааны сурах бичээч нар дундаа нийлүүлэн хэрэглэж хоол умдны зүйлүүдийг нэгтгэж илүү дутуугүй яг нэгэн адил өдөр тутам хэрэглэдэг учраас нэлээд хэмнэлт гарч хүн бүрд олгосон хоёр ямааны нэг нь үлдэж байв.

	Тэр үлдсэн ямааг тамгын жасааны дараагийн ээлжид сууж албан хаах сурах бичээч нарын хэрэгцээний бэлтгэл болгон биеэр шилжүүлээд ямаа нэг бүрийн үнэд зузаан цай хоёр буюу эсхүл нэгэн лан мөнгө авдаг заншилтай бөгөөд тийнхүү дөрвөн сар сурах бичээчийн албан хаасан учраас үлдсэн дөрвөн ямааны үнэ найман зузаан цайг би авч, халагдан буцахаар болов.

	Энэ нь хүн бүл цөөн гэр бүлд бараг нэгэн жилд хүрэлцэх уулгын цай юм. Тэрхүү цайгаа аваад гэрийн зүг тамгын уяа өртөөнөөс эхлэн гурван өртөөгөөр дамжин явахдаа үүний урьд би харьяат «багшийг» дагаж хөтлийн ажил хийж байгаад өртөө хэрэглэн буцаж явахад өртөөний улаач нараас тамгын жасаанд суусан түшмэл бичээч нар харих замдаа өртөөний морьдыг тогтоосон журмаар амраахыг үл хэрэгсэн яаралтай довтлон явж морьдыг эмгэглүүлэх явдал гарсаар байдаг гэж бэрхшээн ярьж байсныг санаж, тийнхүү өртөө хэрэглэн явахдаа өртөө газрын дундах чулуун овооны дэргэд унасан морио түр амрааж, олом жирмээ чангалан алгуур зөөлөн явж байв. Энэ нь хамт яваа улаачийн санаа сэтгэлд тохирч байгаагаар барахгүй, дараагийн өртөөний хүмүүс нь унахад номхон тохиромжтой сайн морио эмээллэж өгөхөд хүргэж байв.

	Тэр үед хамгийн хэрцгий догшин зан авиртай довтлон явдаг түшмэл элч нарт өртөөний ардууд далдуур эсэргүүцэн, хамгийн хашин хойрго буюу унахад эв хавгүй хатуу явдалтай морьдоо эмээллэж өгдөг жишээтэй байжээ.

	Би дээрх гурван өртөөг дамжин явж өнгөрөөд үлдэх хоёр өртөө газар уургын улаа хэрэглэн явах замд орон нутгийн ардууд уналгад өгсөн морь тэмээгээ аль болохоор ойр тавиулахыг хичээдэг бөгөөд зарим нь хүн бүлгүй гээд ботготой ингэ буюу зэлний унагатай гүү, эсхүл азаргыг уналгад өгч, улаачгүй явуулан тэр энэ айлуудыг дамжин явж өгнө үү гэж учирлан гуйцгаахад нь тэдний аяыг дагаж зарим газар тойрог чиглэлээр мурийж тахирлан, айл айлд унах тэмээ морь бэлтгэн өгөхийг хүлээж суух зэргээр замдаа саатаж явсаар 6 хоног дээр гэртээ ирэв.

	Энэ завсар манай аав ээж санаа зовниж нэгэн нутгийн мэргэч гэж алдаршсан лам  Цэдэндаш гэдгээр мэргэ төлөг тавиулсанд хар цагаан хэл амын нүүртэй байна. Юуны урьд хийморийн сан тавиулж, махгал бурхныг тахиул гэхэд нь хэлсэн зүйлүүдийг тэр ламаар яаравчлан гүйцэтгүүлэхийг завдаж байтал миний бие хүрэлцэн иржээ.

	Хэдийгээр аав ээжийн сэтгэл тайвширсан боловч нэгэнт мэргэч ламын айлдсан ёсоор дурдсан зүйлийг тэр ламаар гүйцэтгүүлж түүний харамжид миний авчирсан цайнаас хоёрыг урт хадгийн хамт өгчээ.

	Тэр үеийн мэргэч төлөгч гүрэмч гэгддэг лам нараас ард түмний шүтлэг бишрэлийг ашиглан огт оромгүй худал хэлж ард олны хөрөнгийг тонон мөлжих явдал зөвхөн энэ төдий биш, газар сайгүй нөлөөлөн үргэлжилж байв.

	Манай аав ээж намайг сайн яваад ирсэнд ихэд баярлаж нөгөө талаар хожмын гай барцдыг сайн ламаар аргалуулсан явдал ихээхэн завшаантай хэрэг болов гэж ярилцаж байв. Тийнхүү үнэний мөн чанарт нийцэхгүй залилан мэхэлж байгаа лам нарын арга явуулгад шашны харанхуй бишрэлээр хэрхэн төөрөлдөж байсан нь энэ буй заа.

	Уургын улаа хэрэглэж миний явсан байдлын тухай дээрх суман өртөөдийн улаач нараас эхлэн орон нутгийн ардууд намайг гэмгүй намдуухан хүн болмоор юм гэж хоорондоо ярилцахдаа хазгар Жамсрангийн хүү чинь хэрэв эвдрэхгүй бол дуугай номхон, даруухан зантай төлөвхөн, хэрсүү хүн болох нь гэдэг болжээ.

	Түүнээс үндэслэн тэдгээр ардаас бидний санаагаар болдог юм сан бол түүний биеийг тус хошууны дэд Чимэдийн аравны дарга болгох юм сан гэдэг яриа өгүүлэл гарч байжээ.

	Гэтэл тэр багийг харьяалуулж Бааваа гүнгийн хүү тайж Баярбатыг томилж түүнд төрлийн дарга бөгөөд тэргүүн зэрэг тайжийн хэргэмийг дэвшүүлэн, түүний захирамжийн дор шууд ажилд нь зарагдаж байхаар харьяат тамгын газраас надад тушаал ирүүлжээ.

	Тэр тушаалын ёсоор тус багийн доторх оногдол албыг төрлийн дарга тайж Баярбатын шийдвэрээр гүйцэтгэхийг хичээж явтал өртөөний ба цэргийн албан хаагчдыг баян үгээгүйн байдлыг харгалзахгүй чадвар мөхөс ардуудад тулган оногдуулах явдал ердийн журам болж байсан бөгөөд нэн ялангуяа Нийслэл хүрээн дэх Хужирбулангийн ба орон нутагт түр хугацаагаар сурган боловсруулах цэргийн албанд ядуу ардуудыг дайчлан явуулах гэсэн хэргээс үүсвэрлэн тайж Баярбатын шийдвэрийг өөрчлүүлэхээр маргаж байн байн зөрчих явдал гардаг болов.

	Тэр үед жинхэнэ цэргийн алба хаах идэр харчууд цөөхөн, олонх нь лам нар байсан учраас цэрэгт шууд дайчлан мордуулах хүн тэр бүр олдохгүй, олдовч нэлээд нь хөрөнгө чинээ, элдэв арга мэхээр цэргийн албанаас чөлөөлөгдөж, мөнхүү лам нар, баячуудын золиос болж гар хоосон ядуу ардууд цэргийн ба алс хязгаарын харуулын зэрэг албанд дайчлагдаж байлаа.

	Тийнхүү дайчлагдагсдын ар гэрийн хүмүүс нь амьдрах аргагүй учраас тайж нар, баячуудын зарц болж, хөдөлмөрийн хүчээр зөвхөн өдөр шөнийг өнгөрүүлэх төдийгөөр амьдралаа аргацааж байсан ба зарим хөдөлмөрийн чадваргүй бологсод нь орон нутгийн ардуудыг хэсүүчлэн гуйлга гуйж тэнүүчлэн явахаас гадна хол явж чадахгүй нэг нь ойрын сүм хийдийг бараадан сууцгааж жас жавын хаягдал буюу орчин тойрны мөргөлчдөөс гуйлга гуйж амьдарч байжээ.

	Ер нь автономит засгийн үе бол наймдугаар богд Агваанлувсанг улсын эзэн хаан болгон өргөмжилж байсан тэр засгийн үед түүний шадар гар хөл бологч их шавийн бүх хэргийг захирагч эрдэнэ шанзав байсан Бадамдорж, Дотоод явдлын яамны сайд бөгөөд ерөнхий сайд болсноос хойш аливаа хэргийг тал тохой татан шийдвэрлэхдээ шашин хурал номын бүх хэргийг нэгдүгээрт эрхэмлэн үзэж, төрийн бүх хэргийг хоёрдугаарт үзэж, хээл хахууль авдаг учраас аймаг, шавь хошуудын аль нэгэн овжин заль мэхтэй хар шар феодалууд баячууд өндөр хэргэм тушаалд дэвшиж, Богд хааны шавь болж, эрхтэн дархтан болон ямар нэгэн албан үүргээс бүрмөсөн чөлөөлөгдөж тэд орон нутгийн ядуу дунд ардуудыг албачлан зарцлахын хамт аймаг, хошууд ба отог шавийн ард түмэнд оногдох албан үүрэг болон гадаадын шунахай худалдаачдад төлөх хүүтэй зээл өрийн зэрэг дааж давшгүй асар их олон давхар оногдол үүргийг ард түмний нуруун дээр овоолж байв.

	Тэдгээр хүнд бэрхшээлийг нийгэм тэгш хуваан авч гүйцэтгүүлэх тухай ард түмний хүсэл эрмэлзлийг үндэслэн доод тушаалын туслах түшмэдийн зэрэг албан хаагчид, тэр үеийн сэхээтэн нараас санал шаардлага тавих болсны улмаас Халхын дөрвөн аймгийн эрх барих зарим ноёд түшмэд нар санал нийлж явсаар 1917 оны зун цаг Нийслэл хүрээний газар, Халхын дөрвөн аймаг, шавь таван газрын эрх барих шар хар феодалууд цугларан чуулган нийлж, бүх албан үүргийг хуваан тохиролцохоор хэлэлцсэн боловч тэр үеийн ерөнхий сайд шар феодал Бадамдорж тэргүүтэй шавийн шар феодалууд эрс татгалзаж, Богдын шавь нар бол зөвхөн шарын шашны хурал номын хэрэглэгдэхүүнийг гүйцэтгэн нийлүүлэхээс өөр өртөө, өрх, цэргийн албан үүргүүдийг үзэх ёсгүй, гэх зэргээр марган тэмцэхдээ Богдын зарлигийг сэмхнээ төлөвлөн ёсоор болгон гаргуулж, Халхын дөрвөн аймгийн тавьсан санал хүслийг хэрэгсэхгүй болгон няцаажээ.

	Ийнхүү тал тохой татаж хамаг хүнд албан үүргийг дөрвөн аймагт тулган дагнуулах гэсэн хилс мушгиу зарлиг хот хөдөөгүй түгэн тархжээ.

	Үүнээс үүсвэрлэн Халхын дөрвөн аймгийн хар феодалуудын дотор ерөнхий сайд Бадамдоржийн зэрэг шар феодалуудын нэр хүнд улам бүр буурч, үнэн хэрэг дээрээ дотоодын зөрчил тэмцлийн байдалтай болж байх үед ерөнхий сайд Бадамдоржоос хамаг хэргийн мөн чанарыг харгалзахгүй, тал тохой татах буюу хээл хахуулийн шунал нь хэтэрч, өөрийн санаа сэтгэлд нийцэхгүй байсан засаг түшмэдийг хэргэм тушаалаас нь огцруулан ял шийтгэлийг оногдуулж байжээ.

	Энэ мэтийн бурангуй харгис хэрцгий явдал нь гүнзгийрч автономит засгийн оршин тогтнох үндэс суурийг сулруулж ямар нэг гадаад улсыг түшиглэх асуудалд хүрч, толгойлох шар хар феодалууд хоорондоо маргалдан зарим нь хаант оросыг түшиглэх гэхэд, зарим нь Америк, Японы нэрийг дурдаж, зарим нь Хятадтай нийлэх гэх мэтчилэн санал гаргаж байсан тэр үеийг ашиглаж хятадын цэргийн эрхтнүүд Монголыг дахин эзлэх бодлогоо идэвхжүүлжээ.

	Энэ үед оросын баатар ард түмэн, түүний ажилчин анги их Лениний үндэслэн байгуулсан коммунист намын жолоодлогоор 1917 оны 10-р сард, орос орон дахь капиталистууд болон газрын эздийн харгис засгийг түлхэн унагаж, дэлхий дахинд анх удаа пролетарийн диктатурт зөвлөлт улсыг байгуулжээ.

	Манай Монгол орон бол орос улстай айл зэргэлдээ учраас монгол - оросын ард түмэн эртнээс эхлэн харилцаатай байсан бөгөөд Октябрийн ялгуулсан хувьсгалын чөлөөлөх үзэл санаа Монголын ард түмэнд нэвтрэн дэлгэрэхэд хамгийн дөхөмтэй нөхцөл нь байв.

	Зөвлөлт Орос Улсын засгийн газраас хуучин хаант засгийн түрэмгий бодлогоор автономит монголд тулган хүлээлгэсэн шударга бус гэрээ хэлэлцээрийг хүчингүй болгон устгажээ. Түүнчлэн Зөвлөлт Монгол хоёр улсын хооронд тэгш эрхтэй найрамдлын харилцаа тогтоох, Монгол бол эрх чөлөөт орон мөн. Түүний засгийн бүрэн эрх нь ард түмэнд байх ёстой. Монголын дотоод хэрэгт бусад улс орон оролцох эрхгүй. Монголын чөлөөт ард түмний төлөөлөгчдийг Улаан армийн өмнөөс угтуулан явуулахыг хүснэ. Манай ажилчин тариачны социалист засаг бол дарлагдан боолчлогдсон ард түмний үнэнч хань мөн бөгөөд түүний ах дүүгийн тусламжид түшиглэвэл харийн ба дотоод дахь феодалын дарлалыг сая ялж чадна гэсэн бичгийг ирүүлсэн нь монголын тэргүүний хүмүүс сайтар ухамсарлаж, октябрийн социалист хувьсгалын чөлөөлөх үзэл санааг халуунаар талархан угтаж авсан юм.

	Харин автономит монголын засгийн газрын эрх баригчид нь шууд айн түгшиж Зөвлөлт орос улсын эсрэг тэмцэж хуучин оросын хаант засгийн төлөөлөгчтэй дотночлон харилцсаар байжээ.

	Энэ үест Хятадын харгис засгийн газар монголын автономит засгийн газар нэгэнт дампуурал болж Зөвлөлт орос улсын эсрэг зогсож байгааг ашиглаж, оросын хувьсгалаас хамгаалах нэрийдлээр 1918 онд өөрийн үлэмжхэн тооны цэргийг монголд түлхэн оруулж цэргийн хүчээр эзлэн авах алхмыг хийжээ.

	Үүний дараа Нийслэл хүрээнд байсан хятадын төлөөлөгч Чин-И автономит засгийг сайн дураар устгах тухай ерөнхий сайд Бадамдорж тэргүүтэй урвагч феодалууд сэм хуйвалдан 64 зүйлтэй хэлэлцээр байгуулан эхэлжээ.

	Энэ оны сүүлч 1919 оны хоёрдугаар сард японы империалистууд монгол үндэстнийг нэгтгэх нэрээр оросын цагаантны оргодол Семенов тэргүүтэй өвөр монгол, барга, буриадын үндсэрхэг үзэлтэн феодалуудын бүрэлдэхүүнтэй засгийн газар гэдгийг төмөр замын Дагуур станц дээр байгуулав гэж нийтлэн зарлажээ. Энэ нь үндэс суурьгүй тоглоомын явуулга байсан учраас удалгүй дампууран унасан юм.

	Түүний дараа 1919 дүгээр оны 3 дугаар сард японы засгийн газраас хятад оронд засгийн эрх барьж байсан өөрийн талын Ань-Фу бүлгийг ашиглаж зөвлөлт орос улсыг довтлох хэлэлцээр хийж байжээ.

	Мөн оны 11-р сард хятадын генерал Сюй Шүжан үлэмжхэн цэрэгтэй манай Монголд цөмрөн ирж эзлээд Монголыг Зөвлөлт орос улсын эсрэг дайны талбар болгох гэж автономит засгийг түлхэн унагав.

	Энэ завсар ерөнхий сайд Бадамдорж тэргүүтэй урвагч феодалууд автономит засгийг олны саналаар устгасан гэх нэрийдлээр улсын дээд, доод хурлаар хэлэлцүүлсэнд доод хурлынхан эрс эсэргүүцэн шууд татгалзсанд ерөнхий сайд Бадамдоржоос тэднийг эрх тушаалаар сүрдүүлэн хэрцгийгээр уурсаж, цөөн нь олныг үл дийлэх, буурай нь хүчирхгийг дарж үл чадах тул хөнгөмсгөөр хандаж үл болно гэх зэргээр хуралдагсдын саналыг няцааж, Богдын зарлиг гаргуулж, тийнхүү автономит засгаа устгаж, хятадын харгис засгийн эрх мэдлийн дор орох саналаа өгсөн явдлыг нь хөдөө орон нутагт нийтээр мэдэж ард түмний уур хилэн улам бадрав. Үүнд аюулт дайсны гарт ард түмэн, эх орноо арван түмэн янчаанаар урван худалдсан заналт Бадамдорж гэлцэж байв.

	Үүний зэрэгцээгээр автономит засгийн таван яамыг хүчээр тарааж, монгол цэргийн буу зэвсгийг хураан авч гэнэ. Оронд нь Си Линбуугийн яам гэх буюу Гадаад монголын хэргийг бодуулан шийтгэх даргын яам гэдгээс монголын хамаг хэргийг шийдвэрлэх болжээ гэх мэтчилэн хот хөдөөгүй яригдаж байхад Си Линбуугийн яамнаас зарласан албан бичиг нь маш товч бөгөөд доторх хэргийн утга нь үл ойлгогдох зүйлүүдийг нийтэлдэг байлаа.

	Японыг түшиглэсэн Ань-Фу бүлгийн төлөөлөгч генерал Шүй Шүжаны тушаалаар Нийслэл хүрээний газар Гамин цэргийн диктатурыг бий болгож хотын ардуудын гадагш явах эрхийг хязгаарлан, мөн хөдөөгийн ардуудыг Нийслэл хүрээний газар чөлөөтэй нэвтрэн орох эрхгүй болгож, зөвхөн албаны хүмүүс бол гадаад монголын хэргийг бодуулан шийтгэх даргын яамны зөвшөөрөлтэйгөөр гадагш дотогш явах зарчмыг тогтоожээ. Үүнд: хот, хөдөөгийн ард түмнээс ийм аюултай дайсны гарт хэлмэгдэн оров гэж гачигдал зүдүүрээ тоочин, занал хорслын эсэргүүцэл нь хурцдаж, монголчуудын дотор нийтийн тэмцэл өрнөж байв.

	Гамин цэргийн эрх баригчид, богд Жавзандамба тэргүүтэй шар, хар феодалуудыг хардан сэрдэж, тэднийг баривчлан өөрийн хяналтын дор байлгах арга хэмжээнүүдийг түрүүчлэн авч эхэлж байжээ.

	Түрэмгийлэн эзлэгчдийн хэрцгий харгислал улам ширүүсэх тутам ард түмний эсэргүүцэл тэмцэл улам хүчтэй болсоор байв.

	
VIII : АЙЛ ӨРХ БОЛСОН МИНЬ

	Аав, ээж маань хүүгээ гэр бүлтэй болгохоор шийдсэн байжээ. Тэгээд ойролцоо нутгийн их шавийн баруун отгийн харьяат малчин ард Батсуурийн Сод-Юмдаржаа гэдэг айлын 16 настай бүсгүй Нямбадрахыг надад гэргий болгон авч өгөлцөхөөр тэдэнтэй нууцаар хэлэлцэн тохиролцож, дараа нь хоёр талаасаа хамтарч Хадан усны жасын орчим суудаг зурхайч лам Даш гэгчээс бид хоёрын жил, мэнгэ, сар өдрийг хүртэл нарийн тогтоолгож авсны хойно бэрийн сүй бэлэгт зориулан аав хэнд ч мэдэгдэлгүй атан тэмээ, агт морь тус бүр хошоодыг арав орчим иргэн хонины хамт тэрхүү Содномдаржаагийнд өгчээ.

	Миний бие тэр тухайд өөрийн маллаж байгаа адуу, тэмээ, хониноос зүсмээр гэнэт үгүй болсон морь тэмээ, зарим нэгэн эр хонины учрыг аав, ээжээс сурвалжлан асуувал, одоо цаг төрийн байдал тайвангүй болж, саяас хөдөөгийн ардууд түр зуур Нийслэл хүрээний газар малаа тууварлан очиж хэрэгцээтэй юмаа арай гэж авах боломж олдох болсон гэнэ. Түүнийг ашиглан юуны урьд хувийн цөөн малаа өөрийн эрх мэдэлд байгаа цагт өрсөж Нийслэл хүрээний газар аялан явсан ард Содномдаржаагийнд үнэ өртөг тохиролцон өгч, оронд нь гэрийн доторх эд хогшил, өмсөх зүүх эд бараа зэргийг авчруулахаар өгсөн юм гэж билээ.

	Үүнээс гадна манай аав гэрийн мод хийдэг өвгөн Дамдиндоргид бас далдуур захиалга өгч тэр хүний гарын урлалаар дөрвөн ханатай өвч бүрэн хэрэглэл бүхий гэр нэгийг бэлтгүүлж бэлхнээ болгосон учрыг хожим нь би мэдэж авсан билээ.

	Гэтэл нэг өдөр манай аав намрын сэрүүн болж өвс ногоо шарлан хатаж бүхий энэ үест малаа элбэг устай бэлчээрийг түшиглэн нутаглавал мал эцэж хайлахгүй болно гээд нүүдэллэн явж тэрхүү Содномдаржаагийн гэдэг хот айлтай Цагаан даравгай хэмээх худаг усны дэргэд саахалт буув.

	Тэнд бууснаасаа хойш манайх айраг өрөм бяслагаа хурааж эхлэв. Бас ойр орчмын айлууд айраг, нэрмэл архи, өрөм бяслаг зэргийг уван цуван авчирч өгсөөр байв.

	Үүний зэрэгцээгээр шинэ гэрийг Дамдиндорги гэдэг айлын гаднаас манай аав нэгэн өдөр авчирч өөрийн гэрийн зүүн талд бариад, хүүдээ энэ гэрийг зориулан бэлтгэж байгаа юм. Тийм учраас шинэ гэрийн найр хурим хийх болно гэж надад хэлэв.

	Тэрхүү шинээр төхөөрсөн дөрвөн ханатай гэрийн доторх эдлэл хогшлын зүйлийг үзвэл цөм шинэ байв. Түүний дотор ганцхан ор дэрний хэрэгсэл байхгүй байгаа нь ямар учиртай юм бол гэсэн шиг санагдаж байлаа.

	Гэтэл маргааш нь Содномдаржаагийнд хавь ойрын хүмүүс найр хурим хийхээр цугларч бүхийд аав, ээж биднийг урьжээ. Бид шинэ дээл хувцсаа өмсөцгөөж урт цагаан хадаг зэргийг өвөрлөн очмогц тэднийх биднийг онцгой хүндэтгэж дайлан зочилж байгаад өрхийн тэргүүлэгч Содномдаржаагаас, за одоо хүү бэр хоёроо нүүр учруулан гал бурхандаа мөргүүлье гэхэд нь айх ичих зэрэгцэн би сандарч, байж сууж ядан байхад гэрийн гаднах майхнаас бэр болох гэж байгаа бүсгүйн нүүрийг цагаан дурдангаар битүүлж түүний биеийг хоёр эмэгтэй түшин гэрт оруулж, миний дэргэд сөхөргөн суулгахад, бурхны өмнө зул хүж барьж, гал руу тос өргөж бид хоёрыг нэгэн зэрэг гал бурхандаа мөргүүлээд өнөө бүсгүйг гадагш авч гарав.

	Дараа нь цугларсан олон хүн хөгжилдөн найр хуримын дайллага болж зарим нь тарж, зарим хагас нь манай аавын урилгаар манай гэрт ирцгээж зочдын байдалтайгаар байж маргаашийн ёслолыг хамтран гүйцэтгэлцэхээр хонов.

	Маргааш өглөө нь уулын оройд нар тусах үед манайд цугларсан өвгөд эмгэд морьтой хэсэг хүн намайг хүчээр дагуулж, дээрх Содномдаржаагийн гэрийн ойр очмогц надад нум сум саадгийг агсаан, зүүн баруун мөрөнд мөрөвчлөн зүүлгэж, тэрхүү айлын гэрийн үүдийг чиглэж тулгаран очмогц хамт очсон хүмүүсийн хоёр нь мориноосоо бууж тэр айлын гэрт орж өнөө бяцхан бүсгүйг урьдын адил цагаан дурдангаар толгойг нь битүүлээд хоёр талаас нь түшин гаргаж цоо шинэ мөнгөн тоноглол бүхий сайхан эмээл хазаартай номхон моринд өргөж мордуулаад араас нь нэгэн эрэгтэй хүн тэврэн сундалж манай гэрийн зүг алгуурхан байдлаар авч явав.

	Харин намайг дагуулан авч явсан хэсэг морьтой хүн тэднээс түрүүлэн явж байгаад манай гэрийн ойролцоо очоод цөмөөрөө буцаж бужигналдан давхилдаж өнөө гэргий болгохоор хүчлэн авчирч яваа бүсгүйг бүслэн тойрч хамтран бөөгнөрч явсаар манай их гэрийн үүдэнд дэвссэн урт цагаан эсгий дээр ирмэгц бэргэн болж үйлчлэх үүрэг авсан эмгэн Цэвэл, эхнэр Залмаа хоёр угтан тосож тэр бүсгүйг мориноос нь өргөн буулгаж хоёр талаас нь дэмжин гэрт оруулмагц түүний нүүрийн бүтээлгийг авч аав, ээжийн гал бурханд зул хүж барьж галд байн байн шар тос өргөж галын дөл дүрэлзэж байхад бэрийг гал бурхандаа мөргүүлж ёс журмыг ийнхүү гүйцэтгүүлэв.

	Тэр бэр болгох гэж байгаа бяцхан бүсгүй сэтгэл нь зовон, айж ичсэн бололтой уйлж сууж байж билээ.

	Тэгээд манай аав, хүү бэрдээ зориулж баярын найр хуримаа эхэлье гэж уригдаж ирсэн зочдыг их гэртээ дайлан найр хуримын баяр цэнгэл болцгоож байх завсар бэр болж байгаа бүсгүйн уул гэрээс авчирсан цоо шинэ гоёмсог эрээн угалз хээ бүхий ор, дэр, дэвсгэр, өвч бүрэн хэрэглэл, мөн хүүхдийн цэнхэр цэмбэн цамхагтай гоёмсог шинэ өөжин эдгээрийг шинэ бага гэрт байрлуулан засамжлан тавьжээ.

	Тэдгээр цугларсан зочид их гэрийн найр хуримыг төгсгөж дараагаар нь шинэ бага гэрт орж ирэхэд тэр гэрийн үүдэнд урт цагаан эсгий дэвсэж зочдыг хүндэтгэлтэйгээр бэр болж байгаа бүсгүйгээр үүд бариулан хүлээн авч аав, ээжээс эхлэн ахмад насны зочид түрүүлэн орж байраа эзлэн дэс дараалан сууцгаагаад зарим нь гэрт багталцахгүй, үүдний эсгий дээр мөрлөн сууцгаав.

	Шинэ гэрийн найр хуримд зориулан бэлтгэн чанасан иргэн хонины бүтэн махыг цугларсан зочдод дайлан өгөв. Тэрхүү зочид хүү бэр хоёртоо хонины толгойг ууцны хамт бэлэг болгон өгье гээд бусдыг ь цөмөөрөө хуваарилан идэж дуусахтай зэрэг найрын дуу үргэлжилж айраг архи зуушаар дайлан зочилж байхад цугларсан зочид шинэ гэр бүл болж байгаа хүү бэрдээ баяр талархлаа хүргэе гэх буюу сайн сайхныг хүсье гэх зэргээр урт богино хадаг, мөнгөөр бэлэг сэлтийг бараг хүн бүр өгч тэр өдрийг ихэвчлэн найр хурим болж байгаад, ирсэн зочид салахын баяр мэндийг гүйцэтгэлцээд зүг бүрдээ тарж явав.

	Гэтэл бэргэний үүрэг гүйцэтгэхээр үлдэж хоцорсон хоёр эмгэн манай шинэ бага гэрт гэргий Нямбадрах бид хоёрыг гадагш гаравч, гэрт оровч үргэлжлэн нүд харуулдан дагаж үйлчлэн байх завсар чөлөөнд тэр хоёр эмгэнээс бид хоёрт сургамжлан хэлэхдээ та хоёр бол эртний хувь заяагаар учирсан гэр бүл мөн. Та нарын аав, ээж нараас эхлэн ах дүү амраг садан төрлийн хүмүүс цөмөөр санал нийлж, ийнхүү нэгэн гэр бүл болгож, улам сайн сайхан явуулахын төлөө хүсэл мөрөөдөл болж байгаа юм.

	Одоо та хоёр бие биеэсээ ичингүйрэн зовних хэрэггүй, чин зүрхний үнэнч хань нөхрийн ёсоор амьдарч жаргавч, зововч хамт бие биесээ энэрэн үзэж унасан газарт нь дэмжин өргөж унтсан цагт нь сэрээж, ямагт халамжлан явах хэрэгтэй гэх мэтчилэн ээлжлэн сургамжилж байхаар барахгүй, идэх хоол умд, хэвтэх ор дэр хүртэл хамт иймэрхүү байдалтайгаар гурван өдрийг өнгөрүүлэв.

	Дараагийн өдөр тэр хоёр эмгэн хоорондоо ярилцах нь энэ хоёр бие биестээ ижил дасал болохгүй, удтал ичингүйрэн хөндий байдалтай болохоор бид хоёр гэрээс дээл хувцсаа нэмж авхуулах юм бил үү гэж гайхалдан ярилцаж байхыг гэргий Нямбадрах бид хоёр сэмхнээ сонсоод гэнэт ам нээж энэ хоёр эмгэн чинь чи бид хоёроос болж удаан хоногоор сахихад хүрэх нь, бид хоёр бие биеэсээ ичиж зовнилгүй, нэгэн гэр бүлийн байдалтай гэр зуурын ажлуудыг эвсэж хийлцэн, инээж хөгжилдөн байвал энэ хоёр эмгэн даруй түргэн гэртээ харих нь мэдээжийн хэрэг гэлцэн нууцаар ярилцав.

	Маргаашийн өдөр бид хоёр урьд өдрийн ярилцсан ёсоор хань нөхрийн эелдэг харилцаагаар гэрийн доторх ажлыг эвсэн хийж ичих зовнихыг тэвчиж гэр бүлийн байдал янзыг үзүүлсэнд өнөө хоёр эмгэн сэтгэл нь баясаж байн байн бид хоёрын урам зоригийг бадруулан сайшаан магтаж байгаад манай аав ээжтэй уулзаж, одоо хүү бэр хоёроо хооронд нь ижил дасал болгож, өрх гэрээ хөдөлбөргүй төвхнүүлэн аж төрөх явдал нь амжилттай болсон учир бид хоёрт бүрмөсөн буцахын зөвшөөрөл олгоно уу гэсэнд манай аав ээж нар баяртайгаар зөвшөөрч, шинэ бага гэрт очицгоож, хүү бэрийнхээ дэргэд салахын баяр ёслолыг гүйцэтгэе гээд цөмөөрөө шинэ бага гэрт ирцгээж цай идээ, айраг тараг, зуушаар дайлан зочилж манай аав ээж, хоёр эмгэнд тус бүрд нь дээлийн даалимба, зузаан цай, хадгийн хамт бэлэг болгон өгөв.

	Бэргэний үүрэг гүйцэтгэсэн хоёр эмгэн босож, хүү бэр минь нэгэн сэтгэл, нэгдмэл хүчээр өрх гэрээ мандуулж, ачит аав ээжийгээ асрамжлан өргөж яваарай гээд урт хадгийг алдлан сунгаж бид хоёрын алга дээр тавиад тамсаг идээний дээж бол тараг юм гээд нэгэн аяга таргийг бид хоёрын дунд хувааж уулгав.

	Үүний хариу болгож бид хоёроос эмгэн буурал авгай нар минь эрүүл энх урт насалж удаан жаргалтай яваарай гэж тус тусад нь хадаг барьж ерөөгөөд хоёр эмгэнийг ар гэрт нь үдэж мордуулав.

	Тэр цагийн хэв журам бол шинэ ирсэн бэр хүн бол хадам аав ээжийг хэзээ ямагт үргэлжлэн хүндэтгэдэг заншилтай бөгөөд тэднийг орж ирэх, гарахад босож хүндлэхдээ үргэлж малгай өмсөж нударга эргүүлэн ёсолж ширээ тавин, ширдэг дэвсэж цай идээний дээжийг барьж хүндэтгэн асрамжилж байхын дээр тэдний дэргэд тамхи татах, архи уухыг маш цээрлэдэг бөгөөд цэвэрч байхыг үргэлжлэн хичээнгүйлж ахмад настны дунд биеэ зөв авч, ичих зовних зэргээр нягт нямбай, даруу төлөв аж төрөхийг хичээдэг байв.

	Аав ээж минь ийнхүү биднийг анх удаа айл өрх болгон, аж төрөх алхмыг зохион байгуулж төвхнүүлэн өгсөн билээ.

	
IХ : БУЛААН ЭЗЛЭГЧДИЙН ЭСРЭГ ЗЭВСЭГ БАРИН МОРДОХДОО

	Орос оронд мандсан Октябрийн социалист хувьсгалын агуу их ялалтад бут цохигдож бутарсан цагаантны үлдэгдлүүд үүгээр түүгээр үүрлэн тархаж байсны нэг томхон хэсэг нь Японы түлхээсээр 1920 оны 10-р сард Сэцэн хан аймгийн хойд талын нутгаар Монголд нэвтрэн ирж богд Жавзандамба тэргүүтэй шар, хар феодалуудын тусламжтайгаар Нийслэл хүрээнд үүрлэж байсан гамин цэргүүдийг Хиагт, Алтанбулагийн чиглэл рүү хөөн зайлуулаад улмаар 1921 оны нэгдүгээр сард монгол үндэстнийг нэгтгэн их улс байгуулах гэдэг хуурамч аргаар Нийслэл хүрээг эзэлж ард олныг үймүүлэн мал хөрөнгийг нь сүйтгэж шинэ аюул заналыг учруулав.

	Энэ үед Монгол Ардын намыг үндэслэн байгуулагч Д. Сүхбаатар тэргүүтэй хувьсгалчид Зөвлөлт орос улсын засгийн газрын энэрэнгүй ах дүүгийн өгөөмөр халуун тусламжийг авч их Лениний мөнхийн сургаалыг өөрийн үйл хэрэгт удирдлага болгож, Эрхүү хотод байх үеэсээ эхлэн хувьсгалт үйл ажиллагаагаа зохион байгуулан ажиллаж байжээ.

	Үүний урьд Зөвлөлт орос улсын засгийн газраас удаа дараа, Монголын ард түмний зүг хандаж явуулсан халуун дэмжлэг бүхий зөвлөгөө уриануудыг богд Жавзандамба болон том шар, хар феодалууд өөрийн ард түмний тэмцлийг дарангуйлж байхын тул олон түмнээс нууцлан дарж байсан нь нийтэд илэрхий болов.

	Д. Сүхбаатар, X. Чойбалсан тэргүүтэй хувьсгалчид Монголын хойд хязгаарын хошуу харуулуудаар явж, ард түмний гол дайсан цагаантны хэрцгий балмад бодлогыг ухуулан таниулж ардын журамт цэргийг элсүүлэх ажлыг төлөвлөн хийж байжээ.

	Тэд 1921 оны 3-р сарын нэгний өдөр Ардын намын анхдугаар их хурлыг орос, монголын хил дэх Дээд Шивээнд хуралдуулж намын программ эрмэлзэх 10 зүйлийг баталж Намын төв хороог сонгожээ. Энэ бүх үйл явдлаас монголын дотоод дахь шар, хар феодалууд зүрх түгшин эмээж орон нутгийн ард түмэнд үл мэдэгдэхийг аль болохоор хичээж байжээ.

	Гэтэл Зөвлөлт орос улсын ажилчин тариачны Улаан армийн анги нэгдлүүд нь манай ард түмэнд туслахын тул амь биеийг хайрлахгүй монголын ардын журамт партизан цэргүүдтэй ах дүүгийн нөхөрлөлөөр хүчээ нэгтгэн зохион байгуулалттайгаар цагаантны оргодол барон Унгерн тэргүүтэй дээрэмчдийг бут цохих зэвсэгт тэмцэлд туслах болжээ.

	Энэ үед ард түмний тэмцлийн хамаг хурц үзүүр гаминг хөөн зайлуулахад чиглэгдэж байв. Энэ учраас 1921 оны 3-р сарын эхээр манай хошуу тамгын газраас миний биеийг нэгэн нутгийн ард Санжаа, Хүрэл, Янжив нарын хамт тус хошууны нутгийн хойд захад сууж Гамин цэргүүдийг угтан тагнаж тодорхой мэдээ авмагц тамгын газар яаралтай мэдээлж байх үүргийг бидэнд тулган тушаасан юм. Тус хошуунаас хүн тутам нэжгээд атан тэмээг уналгад өгсөн боловч гарт барих буу зэвсэг байхгүй, зөвхөн модон бороохойноос өөр юмгүй, нутгийн хил хязгаарыг сэргийлэн мэдээ сурвалжилгын ажлыг өдөр шөнөгүй явж ээлжлэн хийхэд хэцүү байсан боловч дээд газрын тушаалыг дагаж өөрийн нутгаас хойш Сэцэн ван, Зоригт ван хоёр хошууны нутгийн тайгамуудтай өдөр дараалан харилцаж байхаар барахгүй, зарим өдөр гурав дөрвөн өртөө газар алслан явж, гамин цэргүүдийг угтан тагнаж байтал түрүүчийн гамин цэргийн ангиуд нь улаан хадны тулалдаанд монгол цэргийн хүчинд бут цохигдоод Зоригт вангийн хошууны нутаг Цахир мөөрс зэрэг газруудаар замнан, орон нутгийн ардуудыг уулгалан дээрэмдэж яваа мэдээг тодруулан авч тэр дор нь харьяат тамгын газар яаралтай мэдэгдэхийн хамт нөгөө талаар орон нутгийн ардуудад зарлан мэдэгдэхэд, ардууд нутаг усаараа хэсэг хэсэг бөөгнөрөн, аль нэгэн бартаатай уул хярд цугларан, мал хөрөнгөө нийлүүлэн хамгаалж өнгөрүүлэхээр идэр залуучууд нь морин цэргийн хэлбэрээр хүн бүр бороохой шийдэм мөрөвчлөн хийморийн дарцгуудыг туг болгон барьцгаах болов. Ийнхүү бэлтгэлийг хийж байх зуур гамин цэргүүдийн түрүүчийн хэсгүүд Сэцэн вангийн хошууны нутаг дахь Дарамцаг уулын зүүн талаар хэсэг бүлгээрээ удаа дараа цувалдан Чоно шургуулга хэмээх газрыг чиглэн ирэх үест надтай хамт ажиллаж байсан Санжаа, Хүрэл нарын гурван хүн гэнэт мэдээ чимээгүй оргон дүрвэж үгүй болов.

	Миний бие уналгын ганц тэмээнээс өөр юу ч үгүй гар хоосон ганцаардан хоцорч хэрхэх аргыг үл тулгуурлан, гайхаш барагдан түр зуур түдгэлзэн байтал дээрх гамин цэргүүдийн түрүүчийг угтан тосож хориглон байлдахаар Түшээт хан аймгийн цэргээс тасран гарсан тайж Бадрахын отряд тохиолдож, тэдний цэрэгт элсэж, буу сум, морин уналга зэргээр хангагдаж, хамтын хүчээр Чоно шургуулга хэмээх газар бүүрлэн ирсэн гамин цэргийн эсрэг нэгэн өдрийн турш хориглон байлдаж байх зуур дараагийн цувалдан ирсэн гамин цэргийн хүч улам нэмэгдэж олшрох тутам дайсны цэргүүдийн зарим хэсэг нь гэдрэг эргэж зүүн баруун тийшээ садран, оройн нар шингэх үед манай отрядыг бүслэн авах байдалтай болов.

	Тиймээс тайж Бадрахын тушаалаар байраа яаралтай солихоор гэдрэг ухарч нууц далдуур явж алсын өндөрлөгт шилжин очих замдаа гамин цэргийн хүчийг өөрийн их цэрэгт мэдээлэхээр тусгай зэвсэг бүхий гурван морьтой хүнийг довтолгон явуулж, өөрсдөө зорьсон өндөрлөгийг эзлэн байрлаж шөнийн цагийг өнгөрүүлэв.

	Гэтэл өчигдрийн уван цуван бүлэглэж байсан олон тооны гамин цэрэг шөнийн харанхуйгаар өмнө зүг зугтаан үгүй болжээ. Харин түүний хойноос сарниж тархсан тав, арван гамин цэрэг орон нутаг дахь ардын мал хөрөнгийг дээрэмдэн бусниулж байсныг тэр дор нь дайран устгаж, буу зэвсэг, уналга хөсгийг олзлон авах зэргээр хэдэн хоног болж байтал өмнө хязгаарыг илбэн тохинуулах сайдын тушаал бүхий Балжинням бэйс тэргүүтэй дөрвөн хороо цэрэг замын зуур хэсэг бүлгээр цувалдан яваа гамин цэргүүдийг устган устгасаар Тэнглэг хэмээх газар хүрэлцэн ирэв.

	Сайдын яамнаас тэр газар дөрвөн хороо цэргийг захирах хороодын дарга нарт занги Болд, зайсан Соном, тайж Бадрах, занги Галсан нарыг томилж, тус бүрийн дотоод зохион байгуулалтыг хийлгүүлж, агт уналгыг дайчлан сэлбүүлж, алс өмнө зүг аялан явахаар шийдвэрлэжээ.

	Тийнхүү зохион байгуулалтыг хийх далимаар миний биеийг анх тайж Бадрахын хороо ангид бичээчийн албан хаалгахаар томилжээ. Тэрхүү цэргийн хороо ангид бичиг хэргийн талаар хийж гүйцэтгэх ажил нэн бага, их төлөв хороон даргын ам тушаалаар ажил хэргээ голчлон явуулдаг байв.

	Энэ завсар сайд бэйс Балжинням тэргүүтэй дөрвөн хороо цэрэг аяны байдлаар өмнө зүг шуудран яван явсаар Түшээт вангийн хошууны нутгийн дунд Дэлхөнжил гэдэг газар хүрэлцэн очиж байрлан түр сууж, урагш нь гурван чиглэлээр гамингуудыг тагнан сурвалжлахаар зэвсэг бүхий цэргийн дарга нарыг Сайдын яамнаас явуулжээ.

	Нэгэн долоо хоногийн дараа тэдгээр явуулсан хүмүүс нь Сайдын яаманд эргэн ирж мэдээлэхдээ гамин цэргүүд нь замдаа орон нутгийн ард олны амь биесийг бусниулан, мал хөрөнгийг дээрэмдэн авч хурдавчлан явсаар Монгол улсын хил хязгаарыг даван өнгөрч одоо нохой хуцах ч чимээгүй болжээ гэж нэгэн адил мэдээлжээ.

	Тийм учраас сайд бэйс Балжинням дөрвөн хороо цэргээ авч хойш эргэн аялан явсаар Туул голын баруун өмнөд дэх Улхын буланд түр байрлан сууж, гамин цэргүүдээс олзлон авсан оготор сүүлтэй морьд, шар үхэр, буу зэвсэг хэрэглэлийг хороо ангиар тодорхойлон жагсаалт хийж тусгай зарлага нараар Нийслэл хүрээний газар хэсэг хэсгээр нь хүргүүлж байв.

	Энэ үест Монголын цэргийн хэргийг дотоодын феодалуудын гараар Барон Унгерны гар хөл бологч цагаантны оргодол Жамбалон тэргүүтэй цахрын Баяр гүн, мөн тайж Тогтох мэтийн тэрслэн урвагч нар эрхэлж, Богдын зарлиг гэдэг нэрээр цэргийн бүх хэргийг захиран ард түмнийг хэрцгий балмадаар алан талж гал усны гашуун зовлонд учруулж байдаг нь манай цэргийн хороо ангид албан бичиг баримтаар мэдэгдэж байлаа.

	Үүний нөгөө талаар Зөвлөлт орос улсын ажилчин тариачны Улаан армийн чөлөөлөх ангиудтай манай ардын журамт цэрэг мөр зэрэгцэн цагаантны дээрэмчдийг устган газар орныг ариутган яваа гэнэ гэх буюу Зөвлөлтийн чөлөөлөх армийн анги нь орон нутгийн ард түмний гачигдал зүдүүрлийг анхааран үзэж, ёстой тусламж үзүүлэхээр яваа нь илэрхий учраас «Номхон бор» гэж хөдөө орон нутагт цууриатаж байв.

	Гэтэл Богдын зарлигаар сайд бэйс Балжиннямыг дөрвөн хороо цэргээ авч Сулинхээрийн газар нэн даруй очиж, өмнө хязгаарыг сэргийлэн хамгаалах үүргийг идэвхийлэн гүйцэтгэсүгэй гэжээ. Тэр зарлигийг хүлээн авмагц манай хороо цэргийн ангиуд хуучин хэрэглэж байсан агт морьдоо сэлбэж, ачлага хөсгөө замын зуур өртөөлөн бэлтгүүлж арав шахам хоног аялан явж, Сулинхээрийн газар хүрэлцэн очиж байрлан суув.

	Тийнхүү их цэргийн аяллын замд цэргийн хүнс тэжээл, эд хогшлын зэрэг зүйлийг, дайчлан авах болзошгүй гэж айн түгшиж байсны улмаас Өлгийн хийд, Задгайтын хурал, Завсрын хийдийн харгис толгой лам нар хоорондоо холбоо барьж жасуудын мал хөрөнгийг холчлон зайлуулахын хамт элдэв үүргээс чөлөөлөгдөх арга сүвэгчлэхдээ тэдгээр сүм хийдийн Да лам, Лайцамба нарын зэрэг тушаалтнууд цэргийн жанжин сайд бэйс Балжиннямд талархан зуйрганаж урт хадаг барьж, боов жимсний зүйлүүдээр дайлан уван цуван ирцгээж мөнгөөр, бэлэг өгч сугаран чөлөөлөгдөхийн тул бялдуучилж байв.

	Түүнээс үндэслэн сайд бэйс Балжиннямаас дөрвөн хороо цэргийн захирал нарт зориуд тушаал өгч замын зуур хурал номын зүйлийг үйлдэж олон түмнийг амгалан тайван байлгахын тул залбирал даатгалыг хийж байгаа сүм хийдүүдийн газраас цэргийн хэрэгцээний зүйлүүдийг гаргуулж үл болно. Зөрчвөл цэргийн дүрмээр шийтгэлийг үзүүлнэ гэх зэргээр хуйвалдаж байгааг цэрэг дарга нар мэдэж байсан боловч илт эсэргүүцэл тавих эрхгүйн улмаас уг тушаалыг шууд зөрчилгүй нам гүм аядан дагалдах байдлаар өнгөрүүлжээ.

	Тэрхүү цэргийн хороо ангид хийж гүйцэтгэх бичгийн ажил бага, харин цэргийн бүх хэргийг эрхлэн гүйцэтгэх сайд бэйс Балжиннямын дэргэдэх бичгийн ажил үлэмж байсан учраас сайдын яаманд миний биеийг тушаалаар дайчлан авч бичээчийн ажлыг хэдэн сарын турш хийлгүүлж байх завсар би халагдаж орон нутагтаа буцах тухай дээрх сайдын яаманд удаа дараа өргөдөл бичиж мэдүүлсэн боловч өчүүхэн ч хэрэгсэхгүй хэдэн сар болж байх зуур самуун хулгай барон Унгерны цэргүүд монгол, зөвлөлтийн цэргүүдэд бут цохигдон ниргэгдэж, үлдэгдэл нь үүгээр түүгээр амь зулбан бутарч байгаа албан ёсны зарлал мэдээ ирэх болов.

	Үүнээс хойш төдий л удсангүй, ардын хувьсгалт цэргийн ангиуд, Зөвлөлтийн Улаан армийн ангитай хүч нэгтгэн мөр зэрэгцэн явж бүлэглэсэн дайснуудыг устган арилгаж, газар орныг илбэн тохинуулсаар 1921 оны 7 дугаар сарын 8-ны өдөр Нийслэл хүрээнээ хүрэлцэн ирж, богд Жавзандамба хутагтыг эзэн хааны ширээнд хэвээр өргөмжлөн, Ардын засгийн газрыг байгуулсан явдлыг яаралтайгаар тунхаглан зарлахын хамт, цагаантны оргож гарсан дээрэмчид аль нэгэн зах хязгаараар дамжин Хайлаар, Харбин зэрэг хотуудыг чиглэн түйвээж явах болзошгүй, тэдгээр муу хулгай нарыг сонор сэрэмжтэй сурвалжлан тагнаж, аль буй газарт нь үндсийг нь таслан үнсэн товрог болгох хэрэгтэй гэж Ардын засгийн газраас хатуу даалгаврыг сайдын яаманд ирүүлжээ.

	Тэр даалгаврын ёсоор дөрвөн хороо цэргийн захирал болон орчмын хошуудад нэгэн адил тодорхой тушаалыг довтолгон явуулж, нөгөө талаар цэргийн ангиудаас ээлжлэн тагнуулын сурвалжилгаа хийж байтал Замын-Үүдийн чиглэлээр цагаантны оргодол хэсэг этгээд зүүн зүг зугтан явж байна гэдэг мэдээ авмагц хороо цэргийн захирал тайж Бадрахад зэвсэг бүхий тавин шилдэг цэргийг авхуулан довтолгон явуулав.

	Гэтэл тэдгээр нь цагаан цэргийн хөлд завсардан хаягдсан гэр бүлийн эхнэр хүүхэд, өвгөд эмгэдийн зэрэг хүмүүс морь, тэмээн тэргээр тус улсын хилийг өнгөрөн Харбин хот орохоор аялан явж байсныг нарийвчлан нягтлан шалгаж үзээд тус бүрийн мэдүүлгийг гаргуулан авч хэвийн байдлаар суллан өнгөрүүлэв гэх зэргээр сайдын яаманд тодорхой илгээлтийг ирүүлж, түүний замнан явсан чиглэлийн дагуу хайгуул хийж явсаар буцаж ирлээ.

	Үүнээс хойш аль нэгэн талаар сэжиглэлтэй мэдээ авагдсангүй, нам гүм байдалтай хэдэн сар болж байх завсар миний бие урьдын адил хувийн гачигдлыг дурдан цэргийн албанаас чөлөөлөгдөхийг эрмэлзэж байсан боловч огт чөлөө олдохгүй хойшлогдож байтал сайд бэйс Балжиннямын хүсэлтийг харгалзан ардын засгийн газраас түүнд бүрмөсөн чөлөө олгож, оронд нь Түшээт хан аймгийн Түшээт ханы хошууны гүн Дамдиныг томилон ирүүлжээ.

	Тэрхүү шинэ хуучин сайд нар ажил хэргээ өгч авалцаж байх завшааныг тохиолдуулан миний бие сайд гүн Дамдины өмнө чөлөө олгуулахыг хүсэж мэдүүлсний хариуд одоо газар орны байдал нэгэнт өөрчлөгдөн энх тайван болж бүхий учраас цэргийн зохион байгуулалтыг аль болохоор цомтгон, ард олонд учирч байсан чирэгдлийг хэмнэх учраас чамд бүрмөсөн чөлөө олгохыг зөвшөөрнө гэдэг баяртай үгийг хүлээн авч ар гэрийн газар буцахаар улааны зар бичиг шийтгүүлж аваад Нийслэл хүрээний зүг тавьсан суман өртөөдийг дамжин явсаар талын өртөөнөөс салж уургын улаагаар хэдэн хоног явж өвлийн тэргүүн сарын эхээр гэртээ ирэв.

	Манай аав, ээж алс хол зах хязгаарын газар цэргийн албыг эндэгдэлгүй эрүүл мэнд хааж байгаад бүрмөсөн халагдаж ирсэн явдалд маш ихэд баярлаж байгаагаар барахгүй, хавь ойрын хүмүүс ч гэсэн сэтгэл санаа тайвширч одоо ард түмэн нийтээр харийн дайсны гараас хагацаж амар тайван аж төрөх бололцоотой болж байна гэж ярилцаж байна.

	Гэтэл шашны харгис толгой лам нарын зүгээс ер нь цаг цөвүүн болж, ардын нам гэдэгт чинь өөрийнхөө эцэг эхийг алах талаар тангараг тавьж ордог юм гэнэ гэх мэтчилэн цуурхал дэгдээхийг оролдож эхний үеийн эсэргүүцэл үүсэн гарч байжээ.

	Манай аав, ээж намайг алс хязгаарт удаан хугацаагаар цэргийн албан хааж яваад ирснийг бодон хагас сар ч бол мал аж ахуйн өдөр тутмын ажлаас аль болохоор хөнгөвчлөл үзүүлэх тухай халамжлан ярилцаж байхад нь би энэ завсар төдий л ядарч зүдэрсэн зүйлгүй, эрүүл саруул байж зөвхөн цэргийн албанд явсандаа тунирхаж биеийн амрыг эрэлхийлэх зэргээр өөрийнхөө өсгөж хүмүүжүүлсэн энхрий хайрт эцэг эхдээ ажил хөдөлмөрийн тусыг идэвхийлэн хүргэхгүй хойш суувал даанч ичгүүртэй хэрэг гэж ухамсарлан ойлгож, ачийг ачаар хариулах гэж мал аж ахуй дээрээ махран зүтгэж явтал манай харьяат «багш» гүн туслагч Чимэддаваагаас нэгэн өдөр өөрийн мал аж ахуйд хүн бүл хүрэлцэхгүй болов. Чиний биеийг нэн даруй ирүүлж өвлийн улирлыг өнгөрүүлэхээр шийдвэрлэв гэсэн утгатай албан бичгийг надад ирүүлжээ.

	Энэ бол үүний урьд удаа дараа мугуйдлан зарцалж байсан хуучин аргаа дахин сэргээхийг завдасхийсэн хэрэг байв. Ийм тушаалыг хүлээн авч хэрхэхийг үл тулгуурлан өгүүлэл яриан болж байхын зэрэгцээ Монгол ардын намын ба ардын засгийн газраас тус улсын доторх ард түмнийг хамгийн хэрцгийгээр дарлан мөлжиж байсан хар шар феодалуудын эрхийг бүрмөсөн хасаж хамжлагачилж байгаа ардуудаас хуучин журмаар мал эд зэргийг албадан авах, мөн хамжлагын ардуудыг дур зоригоор өөрийн хөдөлмөрт боолчлон зарцалж байдаг явдлыг нэгэн адил хориглон зогсоох арга хэмжээг авах болно гэж нийтэд тунхаглан зарлажээ.

	Тийнхүү ардын гэгээн засгийн ачаар ард түмэнд эрх чөлөө олгогдож байгаа явдалд зоригжин эрдэж, харьяат «багшийн» нэр дээр өөрийн биед өвчин гачигдал тохиолдож ойр холын газар ямар нэгэн ажил хөдөлмөр хийх аргагүй болов гэсэн утга бүхий өргөдөл бичиж замын хүнээр хүргүүлээд өөрийн гэрт хувийн мал аж ахуйн ажлыг хийж, өвөл хаврын сарыг өнгөрүүлэв.

	Дээрх шийдвэрийг хэрэгжүүлэхийн тулд 1922 оны нэгдүгээр сарын 25-ны өдөр Ардын засгийн газраас хар шар феодал тайж нарын хамжлагат ёсыг устгаж тэдгээр ардуудыг сумын захиргааны харьяат болгон өөрчилж, хошуу шавийг захирч байсан засаг ноёд, тамга бүхий хутагт лам нарын хэргэм тушаалыг устгахын зэрэгцээгээр гадаадын дайсны эсрэг эрх чөлөөний тэмцэлд хандлагатай зарим нэгэн үндэсний үзэл бүхий феодал түшмэд, нөлөө бүхий лам нарын хэсгийг түр зуур татан оролцуулж цаг үеийн ээлжит бодлогыг явуулж байжээ.

	Тийм учраас манай нутгийн хилийн ойролцоо Сэцэн ван, Зоригт ван, Түшээт ван гэх мэтийн хэдэн хошууны нутгийн уулзварт оршин сууж олны өмнө онцгой мэргэн гэж өргөмжлөгдөн шүтэгдэж байсан мэргэн шовгор хэмээх ламыг Ардын нам, засгийн газраас түр зуур өөрийн төлөөлөгч хэмээх нэрийдлээр ашиглаж, түүнд 70 гаруй өрх аж ахуйг хамааруулан нам засгийн бодлогыг түүгээр дамжуулан нэвтрүүлэх ажил зохиож байв.

	1922 оны гуравдугаар сарын сүүлчээр харьяат тамгын жасааны шийдвэрээр миний бие тамгын газар хуралдах чуулганы хавсаа бичээчээр дуудагдан очиж заримдаа зарлал бичиж, зарим өдөр түшмэдийн зарц болж байв.

	
X : АРДЫН НАМААР ХҮМҮҮЖИХ ЗАМД

	Нэгэн өдөр Ардын Намын Төв Хорооны дарга Япон Данзан гэгч хүн мэйрэн Доржийн хамт манай тамгын газар хүрэлцэн ирж, намын суртал нэвтрүүлгийн ажлыг зохион явуулахын далимд намын үүр байгуулах, гишүүдийг элсүүлэх тухай зөвлөгөөнийг явуулав. Тамгын газар цугларагсдын дотроос бичээч Гэндэнмижид, Галдандорж, Чимэд бид, мөн тайж Чойсрондорж, Дэвийдорж, гүн Өлзийноров нарын зэрэг хүмүүс нэгэн адил ардын намд элсэх саналаа өгцгөөсөнд шинэ үүр байгуулж байгаа учраас тэднийг намын жинхэнэ гишүүнд тооцож, Намын төв хорооны дарга Данзанаас "Ардын нам агуу гайхамшиг" гэсэн хаягтай батлах бичгийг элсэгчдэд олгож намын үүрийн анхдугаар хурлыг удирдан нээж, намын үүрийн нарийн бичгийн дарга, орлогч нарыг сонгуулж, дараагийн үүрийн хурлыг 1922 оны 6-р сард хуралдахаар тогтоов.

	Тэр хурлаар намын гишүүдийн сахилга бат, тамгын жасааны ажил явуулгын тухай авч хэлэлцэхээр шийдвэр гаргав.

	Ингээд Намын Төв Хорооны дарга Данзанаас бидэнд ухуулан зааварласан нь: үүнээс хойш хар шар феодал ноёд түшмэд, хутагт хувилгаадаас урьдын адил ард олныг дур зоригоор дарлан мөлжих эрхгүй бөгөөд хэрэв тийм явдал гаргавал та нар намын үүрийн хурлаар шүүмжлэн илрүүлж саналаа нэгтгэн Намын Төв Хороонд шууд мэдээлж байх эрхтэй болно гэх зэргээр зааварлан хэлж өгөөд зам тохиолдох хошуудыг дайран нийслэл хүрээний зүг өртөөлөн явчхав.

	Үүний дараа тамгын жасааны түшмэл, манай «багш» гүн туслагч Чимэддаваагаас намайг зарлан дуудаж аваачаад, чи хэнээс ч зөвшөөрөлгүй өөрийн дураар «Уул үзээгүй хормой шууж, ус үзээгүй гутал тайлна» гэгчээр ардын намд орно гэдэг чинь юу вэ? Ардын нам чинь ахивал лам багш, эцэг эхээ алахаас буцаж няцахгүй гэж тангараг тавьдаг юм гэгч билээ гэх зэргээр намайг доромжлон дайрахад нь би төдий л айн эмээсэнгүй, тэдгээр ноёд түшмэд хэдийгээр бухимдан уурлавч ардын намын гишүүдийг баривчлан авч эрүү шүүлт тулган хилсдүүлэх эрх нэгэнт устан өөрчлөгдөж байгаа нь нийтэд тодорхой билээ гэсэн шиг санагдаж байв.

	Түүнээс хойш тамгын газар цугларсан чуулганы хүмүүс хэдэн хоног болоод орон нутагтаа буцах болж, дараагийн чуулган нь 1922 оны 7-р сарын нэгэнд цугларахаар шийдвэрлэж байгаа завшааныг тохиолдуулан намын үүрийн хурлыг тэр өдөр цугларан хийхээр өөрчлөлт оруулан тодотгон тогтоов.

	Ийнхүү тус бүрийн нутагт очоод ардын намын гишүүд гэж бусдаас ялгаварлан үзэгдэх тэмдэггүй гэдгийг цугларан ярилцаад юуны урьд цөмөөрөө мухар ханцуйтай хошмогтой дээл, эсгий буюу сийрсэн шляп малгай өмсөцгөөхөөр ярилцаж нутаг нутагтаа буцаж гэртээ ирэв.

	Энэ үед Ардын засгийн газраас хар, шар феодалуудын хамжлагачлах ёсыг халж, нутгийн захиргааны байгуулалтыг шинэчлэн өөрчлөх юм гэнэ гэдэг үг яриа ард түмний дунд дэлгэрч, нийтээр сэргэн идэвхжиж байхад намын гишүүдийн нэр хүнд нь олны өмнө аль нэгэн талаар онцлогдож байв. Үүний нөгөөтээгүүр Монгол ардын намаас ард түмэнд зориулсан тунхаглал нийтлэгдэж олны сонорт нэвтэрсээр байв.

	Хошуу тамгын газар дараагийн ээлжит чуулган хийхээр урьдын тогтсон өдөр хошууны их бага түшмэл, бичээч нар өртөөлөн очив.

	Тэр чуулганыг далимдуулан намын гишүүд цугларч намын үүрийн хоёрдугаар хурлыг хийхдээ энэ завсар тамгын жасааны хэргийг шалган байцааж илтгэлийг нь авч хэлэлцэхээр тамгын жасааны тэргүүн түшмэл феодал Гүнсэнчогдовыг бичиг хэргийн хамт дайчлан ирүүлж шүүмжлэн хэлэлцэхээр шийдвэрлэж зарлан ирүүлсэнд түшмэл Гүнсэнчогдов нь отго жинс бүхий малгай, ямбаны хар хүрмээ өмсөж бичиг хэргээ шар торгон вааданд боож туслах түшмэлдээ бариулан сандарсан байдалтай хүрэлцэн ирэв.

	Тэр түшмэлээс энэ завсар тамгын жасааны бүх хэргээс хэчнээнийг барагдуулж, одоо хүлээгдэж байгаа ямар ямар хэргүүд байгааг нэгд нэгэнгүй тоо баримтаар тодорхойлон илтгэсүгэй гэж намын гишүүд тус бүрдээ шаардлага тавьсанд түшмэл Гүнсэнчогдов нь уг хэргээ тодорхойлон хэлж чадахгүй айн түгдэрч хоолой нь чичрэн тэр бүрийг хариулж чадсангүй байхад нь намын гишүүдээс буруушаан шүүмжилж, үүнээс хойш аливаа хэргийг алагчлалгүй үнэн шударга бөгөөд хөнгөн шуурхай шийдвэрлэн дуусгаж байх тухай хатуу даалгавар өгч гэдрэг эгүүлэн буцаав.

	Мөн үүрийн хоёрдугаар хурлаар Дорж, Гочоо нарын зэрэг таван хүнийг намын орлогчоор элсүүлж, нийт гишүүдийн гаргасан шүүмжлэлийн дотор намын гишүүн тайж Чойсрондоржийн бие хурдан буу нуун дарагдуулж, феодалуудтай хуйвалдав гэсэн хэргийн баримтаар түүнийг намаас хөөж Ардын намын төв хороонд явуулахаар тогтож, дараагийн үүрийн хурлыг өвлийн чуулганы үесээр хуралдахаар хэлэлцэн тогтож тэр хурлаар нутгийн захиргааны зохион байгуулалтыг өөрчлөх бэлтгэл ажлыг авч хэлэлцэхээр тогтоол гаргаж үүрийн хурлыг завсарлав.

	Ингээд намын гишүүдийн зарим нь чуулганы бичиг хэргийн ажилд туслалцан гүйцэтгээд тус бүрдээ орон нутагт буцаж гэртээ ирцгээсэн болой.

	Миний бие хувийн мал аж ахуйн өдөр тутмын ажил хөдөлмөр хийж байтал манай харьяат тайж гүн туслагч Чимэддаваагийн хүү тэргүүн зэрэг тайж Баярбатаас миний биеийг зарлан дуудаж хувийн эмнэг догшин гүү адуу ба унагыг саалийн цагт маллаж сурган номхруулах ажил хөдөлмөрийг үнэ хөлсгүй албадан хийлгүүлэх гэсэнд миний бие тэр тушаалыг дагаж морь нохой мэтчилэн хөдөлмөрлөхгүй, та нарын хэргэм тушаалаар далайлган хавчиж хамжлагачлан зарцалж байсан явдал нэгэнт ардын засгийн ачаар өөрчлөгдсөнийг та одоо хүртэл ухамсарлан мэдэхгүй зөрчиж байгаа чинь харин ял зэмлэлд даруй учрах болно гэж хэгжүүн байдлаар тэргүүн зэрэг тайж Баярбатад хэлсэнд шууд уурсаж тийм эрх мэдэлгүй хэргэм тушаалыг зүүж олны өмнө доромжлуулан авч явахгүй гээд өмсөж явсан улаан шүрэн жинстэй малгайгаа миний өвөр дээр хаяад хэргийн баримт болгон тамгын газар мэдүүлж зохих зааврыг авна гэх зэргээр сүрдүүлэн хүндээр шийтгүүлэх санаатайгаар уурсаж толгой нүцгэн өөрийн гэрийн зүг довтлон явчхав.

	Гэтэл хавь ойрын ардууд санаа зовнин ярилцах нь хазгар Жамсрангийн хүү чинь хамгийн төлөв томоотой хүн болох нь гэж итгэж байсан чинь харин харьяат тайжийн хэргэм тушаалыг эвдэн малгайн залааг хураан авч гэнэ. Энэ хүнд хэргийн гэрчид татагдах болуузай гэлцэж байхад нь миний бие тайж Баярбатын жинстэй малгайг нэгэн нутгийн шар Найдан гэгчид дамжуулан өгч гэрт нь хүргүүлэв.

	Түүнээс хойш тус хошууны туслагч Цэдэвсүрэн, гүн туслагч Чимэддаваа, залан Дэндэв тэргүүтэй феодалууд болон тэдний өмнө хойно зуйрганан бялдуучилж явдаг хүмүүсээс дээрх зөрчлийн улмаас үүсвэрлэн намайг үзэн ядах болов. Тийм боловч намайг шууд баривчлан авч эрүү шүүлт тулган шийтгүүлэх эрхээ хасагдаж байгаа явдлыг ойлгож, хоосон хорсгол агуулахаас өөр юу ч олдохгүй нь өдөр сар ирэх тутам улам тодорхой болж байв.

	Ийнхүү 1922 оны намрын улирал дуусаж өвлийн улирал эхэлмэгц маш хүчтэй цасан шуурга үргэлжлэн сүрхий зуд болов. Манайх энэ зудад малаа их үхүүлсэн боловч түүний арьс ширийг нэг ч хаягдалгүй өвчин авч чадсан учраас хаврын улирал эхэлмэгц тэрхүү арьс ширээ тээвэрлэж хятадын Улаан довын шиндийд очиж, будаа гурилын наймаа хийхээр аялан явах болов. Тэгээд миний нэгэн адил арьс шир тээвэрлэж явах гэсэн ард Доржсамба, Чимэддолгор нартай хамтран тус бүрдээ гурав, дөрвөн тэмээ ачаа бүхий хөсөгтэй аялан явсаар Улаан довын тарианы пүүст буудаллаж, арьс ширээ будаа гурилаас өгч тэмээ бүр дүүрэн ачаатай болмогц хэрэв ачаа хүндэрвэл уналга тэмээгээ ачих гэж сул хөтөлж, оронд нь Шиндийн пүүсээс маш эцэнхий хээр морь нэгийг хагас шуудай вандуйн хамт худалдан авав. Уналга болгон хэрэглэхээр бодож, өдөр бүр нэгэн аяга хэр вандуйг бүлээн усанд дэвтээж яндан хээр мориндоо тэжээл болгон өгч явтал хэдхэн хоногийн дараа өнөө яндан хээр морь тамиржин сэргэж өдөр ирэх тутам махалж, зөвхөн хөсгийн дагуу уналгад хэрэглэхээр барахгүй, замын хажуу дахь нутгийн айлуудыг хэсүүчлэн явахад ч давгүй болжээ.

	Ийнхүү будаа гурил ачсан тэмээдийн зарим нь ядарч түүний ачааг уналгын тэмээндээ тэгшлэн ачиж аялан явсаар нэгэн сар илүү болмогц тус бүрийнхээ нутагт хүрэлцэн ирэв.

	Миний бие зуд гачиг бүхий үесийн дундуур алс хол аян хийж хэдэн сав будаа гурил олж ирсэн боловч ачлагад явсан тэмээний зарим нь харшиж сэхэл авч чадсангүй үхэж, нөгөө талаар зудын аюулаар ганцхан үхэр үлдэж, адууныхаа хагасыг үхүүлж мал аж ахуйн ашиг шим нь хоёр өрхийн аж амьдралд хүрэлцэхгүй болж, хэрхэн хөдөлмөрлөж аж байдлаа сэргээн сайжруулах бил ээ? гэдэг шаардлага тавигдаж ирлээ.

	Түүний нөгөөтээгүүр орон нутагт хорсгол агуулсан хар феодалууд тэднийг зусардан бялдуучлагчдаас өнөө гайхал ардын намын хүн гэж ааш зангаа хувиргаж байсан чинь ямар ашиг завшааныг олов гэх зэргээр өдөөн хатгаж гадуурчлах үзэгдэл мэр сэр ил далдуур гарч байлаа.

	Тэр мэт байдлыг миний бие эргэцүүлэн бодолхийлж өөрийн биеэр аялан явж Нийслэл хүрээний газар бичээчийн зэрэг аль нэгэн тэнцэх ажил хөдөлмөр хийж, аав, ээж, гэргийдээ эргэж тус дэмжлэг үзүүлэх арга замыг сүвэгчлэх нь зүйтэй юм шиг санаа эрслэн шийдвэрлэв.

	Энэ учраа аав, ээждээ хэлж зөвшөөрөл гуйсанд тэд төдий л татгалзсангүй зөвшөөрсөн боловч урт удаан хугацаагаар сууж үл болно гэх мэтчилэн зөвлөгөө өгөв.

	Ийнхүү шийдвэрлэн байтал Шархөвийн өртөө хийхээр лам Гунгаа нарын зэрэг хүмүүс нэлээд морь малтай Хүрээний зүг аялан явах далим тохиолдсон завшаанаар тэдний уналгад багтаж хүчин туслалцан явсаар 1923 оны зуны тэргүүн сарын нэгэнд Нийслэл хүрээнээ хүрэлцэн ирж, Түшээт хан аймгийн Түшээт вангийн хошуу хашааг сахиж суугаа өвгөн Балдан гуайнд байрлан түр сууж байгаад нэгэн өдөр Сангийн явдлын яамны сайд бөгөөд урьд таних мэйрэн Доржтой нүүр учран түүнд бараалхаж, намайг яамандаа авч бичээчийн алба хаалгаж өгнө үү гэж учирлан өргөдөл гаргаж гуйсанд бичгийн чадвар аль хэр болохыг урьдаар судлан мэдэх зорилгоор дөрвөн аймагт зарлан явуулах бичгийг өнөөдөр дөрвөн хувь алдаа мадаггүй гүйцэтгэн бичээд орой надад авчирч өг, түүнийг үзээд маргааш хариу өгөх болно гээд дээрх зарлан явуулах бичгийн эхийг надад гардуулан өгөхдөө хүрэлцэх улаан шугамтай цаасыг хамтатган өгөв.

	Тэр даалгаврын ёсоор миний бие өгсөн эх бичгийг дөрвөн аймгийн чуулган даргад явуулахаар дөрвөн хувь маш хичээнгүйлэн бичиж арай чармайн тэр өдрийн оройн 6 цаг болохын өмнө багтаан бичиж дуусгаад мэйрэн Доржийг ажлаас ирэхэд нь гардуулан өгөөд гэдрэг буцаж хариу хүлээж байв.

	Маргаашийн өдөр Сангийн явдлын яамнаас намайг одоохон хүрэлцэн ирсүгэй гэсэн тушаалын ёсоор очвол үл таних нэгэн түшмэлээс чамайг тус яамны баялгийг бадруулах хэлтэст тал бичээчийн албан хаалгаж, сар бүрийн 6 лангийн цалин олгохоор шийдвэрлэв гэж тушаал өгснийг хичээнгүйлэн дагаж тэр хэлтэст нэгэн сар тал бичээчийн албан хаав.

	Гэтэл дараах сарын нэгнээс эхлэн мөн хэлтэст намайг жинхэнэ бичээч болгож сар бүрд 12 лангийн цалинтай албан хаалгахаар тушаал гарчээ. Би ч улам идэвхжин өдөр бүрийн цаг минут алгасалгүй 6 цаг гавшгайлан ажиллаж байхдаа хятад сампин цохиж нэлээд дадлагажихын хамт тоо бодлогын дөрвөн аргыг сампингаар шуурхай бодож чадах болов.

	Ийнхүү хоёр сар жинхэнэ бичээчийн ажил хийж байтал, Сангийн яамны шийдвэрээр санхүүгийн хэлтэст намайг шилжүүлэн гуравдугаар зэргийн нягтлан бодох бичээчийн ажил хийлгүүлэх болов. Тэр шийдвэрийн ёсоор бусад газар хүмүүсээс авах, өгөх тухайн данс баримтыг хөтөлж түүний товчилсон товчоог сар улирлаар гаргах зэргээр гурван сар ажиллаж байгаад аав, ээжийн олгосон зөвшөөрлийн ёсоор бүрмөсөн нутагтаа буцах тухай Сангийн яамнаа чөлөө гуйж мэдүүлсэнд огт хэрэгсэхгүй, харин хэдхэн хоногийн чөлөөгөөр гэртээ хариад ирэхийг зөвшөөрнө гэж хариу өгсөнд тэр ёсоор явж аав, ээжтэйгээ уулзаж, олсон цалин мөнгөний хагасаар бараа таваар авч аж амьдралд нь нэмэрлүүлэн өгөөд өөрийн гэргий Нямбадрахыг авч Нийслэл хүрээний газар хамтран сууж аж төрөхөөр эрслэн шийдвэрлэж, гэрийн доторх хэрэглэл, хувцас хунарын зэрэг зүйлүүдийг авч, Сангийн яамнаас олгосон хугацааны дотор эгж ирэв.

	Ингээд Сангийн явдлын яамнаа ажиллахаар ирэхэд энэ завсар мөн яамнаас миний биеийг хоёрдугаар зэргийн нягтлан бодох бичээчийн ажил хийлгүүлэхээр дэвшүүлсэн байв.

	Хоёрдугаар зэргийн нягтлан бодох бичээчийн ажил бол олон яамд, албан газрууд төсөв бүхий мөнгөө зохих зүйл бүлэгт зохицуулан зарлагын дансанд яаж авч байгааг хянаж, улмаар ордер ба зарлагын дансанд авхуулах ажлыг голчлон эрхэлдэг бөгөөд тэр ажлыг гурван сар гардан ажиллаж нэлээд дадлагажиж байв.

	Энэ завсар өвгөн Балданы гэрийн зайд хоёул суухад хэн алиндаа төвхнөлгүй гачигдалтай байдлыг харгалзан санаа зовниж зах зээлийн газраас хуучин шинийг эвлүүлэн дөрвөн ханатай дан бүрээс бүхий гэрийг худалдан авч бага зэрэг төвхнүүлэн өөрийн гэх оромжтой болсон боловч өвлийн хүйтэнд тохь алдаж үлэмжхэн даарч түлш модоор дутагдан гачигдаж, өвлийн улирлыг арай ядан өнгөрүүлэв.

	Миний бие Нийслэл хүрээний газар шилжин ирж Сангийн явдлын яамнаа бичээчийн ажил хийсэн өдрөөс эхлэн Цэргийн явдлын яамны дэргэдэх намын 10 дугаар үүрт бүртгүүлэн тэнд хуралдаж байв. Тэр үүрийн гишүүдийн олонх нь том удирдах тушаалын хүмүүс байсан бөгөөд заримыг нь нэрлэвэл хатан баатар Магсаржав, Цэвээн Жамсранов, Чойбалсан, Сэцэн хан Навааннэрэн, Эрэнчино, Жадамбаа гэх мэтийн хүмүүс үүрийн хуралд удаа дараа оролцдог байв. Хэлэлцэх хэргийн гол асуудлууд нь эрмэлзэх 10 зүйлийг үндэслэж, намын эгнээг өргөтгөн бэхжүүлж, намын дотоод сахилга батыг улам сайжруулж, намын үзэл суртлын ажлыг дэлгэрүүлэн явуулж, ард түмний дунд эрдэм соёлыг өрнүүлэн гэгээрүүлэх, боловсон ёсны анагаах ухааны эмнэлгийг үүсгэн хөгжүүлж, ард түмнийг эрүүлжүүлэх, элдэв татварыг тэгшитгэн түүнээс ядуу доод ардуудыг чөлөөлөх, төрийн эрхийг ард түмний мэдлийн болгох, гадаадын шунахай худалдаачдыг шахан зайлуулж, оронд нь хувь нийлүүлсэн хоршооллыг байгуулах тухай намаас дэвшүүлэн тавьж байгаа шийдвэрийг хэрэгжүүлэх ажлын арга зохион байгуулалт юу болохыг дэс дараалан хэлэлцэж батлагдсан тогтоолыг намын үүрийн нарийн бичгийн дарга өвгөн Баяраас намын гишүүдэд хуваарилан өгч тусгай төлөвлөгөөгөөр шаардлага тавин ажиллуулах жишээтэй байв.

	Миний бие 1924 оны эхээр Сангийн явдлын яамны шийдвэрээр тэргүүн зэргийн нягтлан бодогч бичээчээр дэвшиж, санхүүгийн салбар данснуудыг нэгтгэсэн ерөнхий дансыг Мижид, Түмэн нартай эвсэлцэж хөтөлбөрлөн 6 сар ажиллаж байсны дараа мөн яамны шийдвэрээр гуравдугаар зэргийн нягтлан бодох түшмэлээр дэвшиж улсын төсөв бүхий зарлагын талаар холбогдох ажлыг хийж эхлэв.

	Энэ завсар 1924 оны 4-р сарын 17-нд богд эзэн хаан Жавзандамба хутагт таалал төгсөж гэнэ гэдэг мэдээ яаралтай сонсогдож байхад Гандан хүрээний хамба, цорж тэргүүтэй үй олон лам нар, дараагаар энгийн мөргөлчид бололтой хүмүүс эзэн хааны ордны зүг эмгэнэл гашуудлын байдалтай цувсаар байв. Харин тэр үеийн хариуцлагатай албан хаагчид, нам, эвлэлийн гишүүд үүнийг үл хайхран ажил хөдөлмөрөө хийцгээж байв.

	Үүнд Ардын засгийн газраас X. Чойбалсан тэргүүтэй тусгай комиссыг томилж, богд Жавзандамба хутагтын хөрөнгийг нарийвчлан бүртгэж, түүнийг гурван хувь болгон, нэг хувийг шашин хурал номын хэрэгт, үлдэх 2 хувийг улсын мэдэлд шилжүүлэхдээ нэг хувийг ардын гэгээрлийн хэрэгт, нөгөө нэг хувийг ардын эрүүлийг хамгаалах хэрэгт зориулан олгожээ. Энэ тухай ард түмнээс тэрхүү хөрөнгийг үнэн зөв зохистой зүйлүүдэд хуваарилан зарцуулах болов гэж талархан дэмжиж байхад дээд ангийн шар феодалууд ард түмэн рүү хандаж, та нарын үйлийн үрээр Богд эзэн гэгээн таалал төгсжээ. Богдын уг хөрөнгөөр ихээхэн буян номын үйлдэл хийж байвал дахин эргэж тодрох завшаан тохиолдох асан ажээ гэх зэргээр нам, засгийн шийдвэрийг ил далдуур эсэргүүцэн, ард түмнийг төөрөгдүүлэхийг оролдож байв.

	Богд Жавзандамбын нас нөгчсөн явдал нь ардын хувьсгалт нам засгаас гүйцэтгэн явуулах ээлжит зорилгуудыг биелүүлэхэд таатай алхам болжээ.

	Миний бие дээрх гуравдугаар зэргийн нягтлан бодох түшмэлийн үүрэгт ажлыг хийж байгаад Сангийн яамны зөвшөөрлөөр түр чөлөө авч хөдөө байгаа аав, ээжтэйгээ уулзаж, тэдний санаа сэтгэлийг тайвшруулан хэдэн хоног байх зуур урьд намайг жигшин үзэн ядаж байсан хар феодалууд ба тэдний өмнө хойно зусардан бялдуучилж байсан этгээдүүдтэй нүүр тулан уулзахад шал өөр нүүр царай гарган буулт хийж, харин намайг хамаг хэргийн учир мэддэг юм шиг зуйрганан хүндэтгэх хэлбэр дүрсийг үзүүлж байв.

	Үүний нөгөө талаар орон нутгийн ардууд нь ардын хувьсгалт гэгээн засгийн ачаар эрх тэгш жаргалант сайхан амьдралаар аж төрөх болсондоо баяр баясгалантай сэтгэл тэнүүн мал аж ахуйгаа өсгөн хөгжүүлж, элбэг дэлбэг аж төрөхийн төлөө идэвхийлэн ажиллаж байгаа нь тодорхой харагдаж байлаа.

	Дээрх орон нутгийн байдлыг танилцан үзээд эргэж Сангийн явдлын яамандаа ирж урьдын хийж байсан ажлаа идэвхийлэн гүйцэтгэж явсаар мөн оны 3-р улирлыг дуустал хийж байхад гэнэт Богд хан уулын аймгийн намын бага хурлаас намайг Монгол Ардын Хувьсгалт Намын 3-р их хуралд төлөөлөгчөөр сонгож үнэмлэхийг ирүүлжээ.

	Үүний дараа 1924 оны 8-р сарын эхээр Монгол Ардын Хувьсгалт Намын 3-р их хурал хуралджээ. Энэхүү хурлаас тус улсын тусгаар тогтнолыг бүх талаар бэхжүүлж, Монгол - Зөвлөлтийн ард түмний ах дүүгийн найрамдлыг хэлбэрэлтгүй бататган бэхжүүлж, өөрийн орныг хөрөнгөтний бус замаар урагшлан хөгжүүлэх тухай маш чухал тогтоолыг гаргажээ. Энэ хурлаас нам засгийн эсрэг хандаж эх орноос урван тэрсэлсэн Данзан, Баваасан нарын хэргийг илрүүлэн устгасан юм. Тэдгээр урвагчдыг илрүүлэн баривчлахад хувьсгалт залуучуудын эвлэлийн идэвхтэн нар ихээхэн ролийг гүйцэтгэсэн билээ.

	Энэ завсар тус орон даяар төрийн ардчилсан сонгуулийг ард түмний хүсэл эрмэлзэл өргөн шүүмжлэлийн үндсэн дээр явуулж ирсний үр дүнд 1924 оны 11-р сарын 8-ны өдөр Улсын анхдугаар их хурал хуралдаж, энэ хурлаас Монгол Улсыг Бүгд Найрамдах Бүрэн Эрхт Улс болгон тунхаглаж төрийн дээд эрхийг жинхэнэ ард түмэнд эдлүүлэн анхдугаар Үндсэн хуулиа батлав.

	Энэ хуулиар шарын шашныг улс төрийн хэргээс тусгаарлаж ард олны шүтэх бишрэх явдлыг сайн дурын хэрэг болгожээ. Тус улсын дотор манжийн үеэс улиран хэрэглэж байсан эрүү шүүлтийг устган жинхэнэ хувьсгалт хуулиудыг яаралтай боловсруулан дагаж шийтгүүлэхийг зааж, Шүүх яамны сайд байсан бэйс Содномдоржийг их хурлаас буруушаан донгодож, мөн хурлаас Улсын их хурлын чөлөө цагт улсын дээд эрхийг шинэ сонгогдсон Бага хурлын тэргүүлэгчид, засгийн газрын дунд барих эрхийг олгон тогтоосон юм.

	Үүний урьдах намын их хурлын шийдвэрийг биелүүлэх зорилтоор Монгол Ардын Хувьсгалт Намын Төв Хорооноос намын эгнээний дотор шургалан орсон ангийн бус этгээд нарыг шалган цэвэрлэж намын дотоод ардчилал, сахилга батыг нарийн чандаар хэрэгжүүлэх тухай намын дүрэм программыг төлөвлөн боловсруулж, 1925 оны 9-р сарын эхээр намын дөрөвдүгээр их хурлаар батлуулжээ.

	Энэхүү их хурлаас намын эгнээ өсөж ирсэн явдалтай холбогдуулан намыг үзэл суртал, зохион байгуулалтын талаар бэхжүүлэх, нам, ард түмний холбоог улам нягтруулах, пролетарийн интернационалист үзэл санааг тууштай баримталж, үндэсний үзлийн аливаа илрэлтэй эрс тэмцэх, өөрийн орны эдийн засгийг хөгжүүлж, гадаадын мөлжимтгий худалдаачдыг шахан зайлуулах зэрэг цаг үеийн чухал асуудлуудыг авч тодорхой шийдвэрийг гаргаж өгсөн билээ.

	Энэ үест миний бие хуучин хийж байсан нягтлан бодохын ажлыг хийж байтал нийслэл Улаанбаатар хотын дотор засаг захиргааны сонгууль дахин явагдахад миний биеийг хоёрдугаар хорооны даргын үүрэгт ажлыг хавсран гүйцэтгүүлэхээр сонгон томилжээ. Тийм учраас Сангийн яамнаа өдрийн 6 цаг нягтлан бодохын ажлыг идэвхийлэн гүйцэтгээд бусад цагт тус хорооны ард иргэдийн дотор нийгмийн хэв журмыг сахиулах, ариун цэвэр байлгахын тул хог шороог өдөр дараалан арилгуулах талаар арван хаалганы ахлах дарга нарыг томилон ажиллуулах боловч, цаг тухай бүрд эргэн шалгаж байхгүй бол мөн л ариун цэвэр биш, бохир байдал үргэлжилсээр байдгийг юун өгүүлэх аж.

	Харин хороо хорьд дотор архи дарс ууж, хэрүүл зодоон гаргах явдал цөөн, гагцхүү шалиг завхай, садар самууны улмаас хэрүүл маргаан болох буюу түүний улмаас өмч хөрөнгө булаацалдах явдал цөөнгүй гарч тэр мэтийн хэргүүдийг шийдвэрлэн барагдуулах гэж үлэмжхэн хөдөлмөрийг зарцуулж байв.

	Үүнээс гадна хороодын дотор оршин суугаа гадаадын харьяат нарын сууж бүхий орон байшин, хашаа саравчаас эхлэн гахай тахианы зэрэг мал аж ахуйгаас албан татварыг хурааж сар улирал дараалан бүртгэх гэх мэтчилэн ажлуудыг давхарлан хийхэд үнэхээр хүрэлцэхгүй, уг ажлуудыг даруй хохируулах нь гэдгийг Сангийн яамнаа учирлан мэдүүлэвч хэрэгсэхгүй нэгэн жилийг өнгөрүүлэв.

	Гэтэл Улаанбаатар хотын захиргаанаас нэгэн хүнд хоёр давхар үүрэгт ажлыг хослуулан хийлгэх нь аль ч талаар хүрэлцэхгүй байна гэдгийг Сангийн яамнаа илтгэж, нягтлан бодохын ажлаас чөлөө олгуулж, хоёрдугаар хорооны даргын үүрэгт ажлыг дагнуулан хийлгэх гэсэн нь Сангийн яамнаас хэрэгсэхгүй болгосон учраас миний оронд Дорж гэгчийг хорооны даргаар томилж, түүнд би эрхэлж байсан ажил хэргээ акт баримтаар шилжүүлэн өгөөд Сангийн яамнаа нягтлан бодохын ажлыг хэвээр гүйцэтгэж байв.

	Үүний дараа Сангийн явдлын яамнаас миний биеийг хоёрдугаар зэргийн нягтлан бодох түшмэлийн ажилд дагнуулан суулгаж олон яамд, албан газруудын төсвийг хянаж, тэдгээр албан газруудаас зарцуулах мөнгийг уг төсвийн ёсоор олгох ажлыг эрхлэн зохих дансанд авхуулах зэргээр нягтлан бодох бичээч нарын гүйцэтгэх ажилд зохих туслалцаа зааврыг өгч байв.

	Энэхүү ажлыг 1926 оны 6-р сарыг дуустал хийж байгаад мөн яамны шийдвэрээр тэргүүн зэргийн нягтлан бодох түшмэл бөгөөд улсын орлого зарлагын салааны эрхлэгчийн ажлыг дэвшин хийж, олон яамд болон таван аймгийн орлого зарлагын нэгэн жилийн төсвийг эдийн засгийн зөвлөлийн төлөөлөгчтэй хамтарч, аймаг, аймгийн төвд өртөөлөн очиж газар дээр нь хянан үзэж, уг зааврын ёсоор батлах ажлыг мөн жилийн эхэн дундуур гүйцэтгэж байв.

	Энэ үест Японы империалистууд Монгол улсыг түрэмгийлэн эзлэх бодлогоо улам идэвхжүүлж үүндээ Хятадын цэргийн эрхтнүүдийг ашиглах гэж оролдож байгаа явдал, манай оронд Хятад, Англи, Америк, Германы зэрэг хөрөнгөтөн орны худалдаачид үүрлэн сууж байсан хийгээд дотоодын хар шар феодалын хүч, нөлөө нэлээд суурьтай байсан зэрэг нь хувьсгалын хөгжилд ноцтой саад учруулж байжээ.

	1926 оны 9-р сарын сүүлчээр Монгол Ардын Хувьсгалт намын тавдугаар их хурал хуралдав. Энэ хурлаас ардын хувьсгалт төрийг улам бэхжүүлэх, ард түмний улс төрийн идэвхийг өрнүүлэх, шар, хар феодалууд, баячуудын нөлөөнөөс ангижруулан аж байдлыг нь сайжруулахын тул албан татварын бодлогыг шинэчлэн явуулах, гадаадын шунахай худалдаачдыг хавчин зайлуулж, Зөвлөлт Улстай улс төр, эдийн засгийн талаар хамтран ажиллаж өөрийн орон дахь харилцан туслалцах хоршоог бэхжүүлэн хөгжүүлэхийн чухлыг зааж дотоодын мөлжимтгий худалдааг хязгаарлах, империализм, феодализмыг эсэргүүцсэн хувьсгалыг гуйвалтгүй явуулах тухай онцлон заажээ.

	Үүний дараа намын ээлжит 6-р их хурал 1927 оны 10-р сарын эхээр хуралджээ. Тэр их хурал намын доторх барууны хандлагыг оновчтойгоор илрүүлэн цохисонгүй, харин намын төв хорооны удирдах хэсгүүд түүнийг аль болохоор бүрхэгдүүлэн өнгөрүүлэхийг хичээж байжээ.

	Гэвч намын их хурлаас энэ завсар явуулж ирсэн ажил хэрэгт феодалын хэвшил, хүнд суртал, шашны харгис нөлөө хүчтэй саад тотгор учруулж байгааг тэмдэглээд төлөөлөгчдийн шүүмжлэлээр илэрсэн дутагдлуудыг арилгаж, улс орноо бататган хамгаалж, дотоодын нэгдлийг бэхжүүлэн, ард түмний соёл, аж байдлыг тууштай дээшлүүлэх, мөлжигч ангийн эсрэг тэмцлийг гуйвалтгүй явуулах тухай олон чухал зүйлийг тодруулан заажээ.

	Гэтэл намын 6-р их хурлаас хойш намын доторх барууны хэлбэрэл гаргагчид нь намын жанжин шугамаас ухарч, Монгол - Зөвлөлтийн ард түмний найрамдлын харилцааг завсардуулан таслах чиглэлд хандуулж, гадаадын харгис хөрөнгөтний төлөөлөгчидтэй харилцаа тогтоохыг оролдож, дотоодын шар, хар феодалуудтай тэмцэх тэмцлийг сулруулан, шинэ хөрөнгөтний элементүүдийг дэмжиж, намын доторх шударга шүүмжлэлийг няцаан боогдуулж байв.

	
XI : ИХ ИТГЭЛ НАЙДВАРЫГ БИЕЛҮҮЛЭХИЙН ТӨЛӨӨ

	Миний биеийг цэргийн яамны дэргэдэх намын 10-р үүрээс шилжүүлж Улаанбаатар хотын гуравдугаар хорооны намын үүрийн нарийн бичгийн даргын үүрэгт ажлыг надад хавсарган хийлгэх болов. Энэ үест тус хотын доторх хятад, монгол, төвөд, дамын мөлжимтгий худалдаачид улам олширч, түүний нөгөө талаар хотын дотор хуучин тохилог хашаа байшин бүхий зарим баячууд орон байшингаа бусдад хөлслөн өөрсдийн авч байгаа цалингаа хуримтлуулан, дамын худалдаачидтай хуйвалдан хоршоолж шинээр давхар хөрөнгөжих эрмэлзэл энд тэндгүй бий болж байгаа явдлыг нам, эвлэлийн идэвхтэн гишүүд жигшин үзэж намын үүрийн хурлаар өргөн шүүмжилж түүнийг хавчин хязгаарлах тухай тогтоол гаргадаг байв.

	Мөн намын нэг, хоёрдугаар шалгалтын үеэр ажил албанаасаа хасагдсан феодалууд нэгэн газраас шилжин, нөгөө газар дэвшин орж шургалах явдал бас л цөөнгүй байв. Үүнээс гадна манай нам Коминтерн хоёрын харилцаа суларч байна гэнэ, манай төлөөлөгчид сүүлийн хуралд зөвхөн зочдын байдалтай сууж байгаад ирсэн гэнэ, Коминтерны Гүйцэтгэх хорооны Алс Дорнодын хэлтсээс манай Намын Төв Хороонд удаа дараа нууц захидлууд ирүүлж гэнэ, тэдгээрийг идэвхтэн гишүүд, Төв хорооны бүгд хурлын гишүүдэд танилцуулахгүй нуун дарагдуулдаг гэнэ гэх мэт зүйлийг намын үүрийн гишүүдийн зарим нь сонсож, ихээхэн дургүйцдэг байв.

	Гэтэл 1928 оны 10-р сард Монгол Ардын Хувьсгалт Намын түүхт 7-р их хурал болов. Энэ хуралд Коммунист Интернационалын Гүйцэтгэх Хорооноос нөхөр Шмираль тэргүүтэй төлөөлөгчид оролцож намын доторх барууны алдааг илрүүлэн намын жанжин шугамыг хамгаалахад тусалсан юм.

	Энэ хурлаас баруунтныг илрүүлэн бут цохиж, тэднийг намын удирдлагаас зайлуулж, тус орныг хөрөнгөтний биш замаар хөгжүүлэх, нам, улсын аппаратад шургалсан феодал, үл бүтэх этгээд нарыг цэвэрлэж, үнэнч шударга идэвхтэн ардуудыг дэвшүүлэн ажиллуулах, алив баяжих хөрөнгөжих замыг хязгаарлах, гадаадын худалдаачдыг устган зайлуулж оронд нь ядуу дунд ардуудыг хоршоолон аж амьдралыг нь дээшлүүлэх, албан татварыг ангийн чанарт нийцүүлэн явуулах, харилцан туслалцах хоршоо, банкны ажлыг бэхжүүлэх, шар, хар феодалын хөрөнгийг хурааж, ард түмний аж ахуйг сайжруулахад зориулах, эдийн засгийг төлөвлөгөөтэй хөгжүүлэх, Монгол - Зөвлөлтийн ард түмний найрамдлыг улам бататган бэхжүүлэх, Монгол Ардын Хувьсгалт Намын дотоод ардчиллыг өрнүүлж, намын сахилга батыг нарийн чанд бэхжүүлэх, нам ард түмний холбоог улам нягтруулах, нам, Коминтерн хоёрын харилцааг урьд урьдаас улам нягтаар зузаатгахын чухлыг заахын хамт ардын аж ахуй, соёлыг хөгжүүлэх талаар маш дэлгэрэнгүй тогтоол гаргажээ.

	Монгол Ардын Хувьсгалт Намын Төв Хорооны шинэ удирдлагаас намын 7-р их хурлын шийдвэрийг биелүүлэх үндсэн дээр юуны урьд нам, улсын дотоод аппаратыг шалган цэвэрлэхийн тул намын 3-р шалгалтыг явуулав. Үүнд миний бие тэр шалгалтын ажлаар төв ба орон нутгуудад явж байсан бөгөөд нэг удаа ардын засгийн газраас миний биеийг дуудан ирүүлж, Сангийн Яамны эрхэлсэн түшмэлээр томилж чухал хариуцлагатай үүргийг тулган хүлээлгэв. Тэр ажлыг гэнэт тулгар тутам хариуцан авч хийхэд өдөр бүрийн жижиг шаардагдаж байгаа ажлуудаас гадна шөнийн цагт зориуд сууж судлан танилцаж хурдан шаламгай шийдвэрлүүлэх ажлууд үлэмжхэн тохиолдож байв.

	Жишээ нь: албан татварын бодлогыг ангийн чанарт зохицуулан шинэчилсэн хуулийн төслийг боловсруулах, дээд ангийн лам нараас ашиг орлогын татварыг хэрхэн нэмэгдүүлж хураах, цэргийн албан хаах насны лам нарт татвар оногдуулах журам, түүнчлэн гадаадын ба дотоодын мөлжимтгий худалдаачдад гүйлгээний болон тэмдэгтийн татварыг шинэчлэн явуулах, гаалийн дүрмийг дахин боловсруулах гэх мэтчилэн олон зүйлийн ажил шаардагдаж, цаг тухай бүрд нь дэс дараалан гүйцэтгэх талаар яамны сайд мээрэн Дорж, зөвлөх нарын удирдлага, тэдний тусламжтайгаар уг ажлыг амжуулан гүйцэтгэхийн тул чармайн ажиллаж байлаа.

	Харин улсын төсөв бүхий зарлагыг урьдах оны гүйцэтгэлийн үр дүнтэй холбож хянах ажил дээр тус улсын албан газрууд нэлээд идэвхлэн оролцдог учраас уг ажлыг хянаж нэгтгэн батлуулахад эрхэлсэн түшмэлийн ажил арай дөхөмтэй юм шиг санагдаж байсан бөгөөд энэ тухай 7 жил шахам нягтлан бодохын ажил хийж бага зэрэг дадлагыг олж байсан явдал эрхбиш хөнгөвчлөл үзүүлж байсан буй заа.

	Энэ завсар 1929 онд Монгол Ардын Хувьсгалт Намын Төв Хорооноос феодалын хөрөнгийг хураах тухай шийдвэр гаргаж, түүнийг хэрэгжүүлэн биелүүлэх талаар засгийн газраас тогтоол заавруудыг бэлтгэж, нийт аймаг, шавийн хэмжээн дээр яаралтай гүйцэтгүүлэхээр Төв Хороо, Засгийн Газрын төлөөлөгчдийг томилон гаргаж бүхий үест миний биед Батцэнгэл уулын хошуу дахь шар, хар феодалын хөрөнгийг 20 хоногийн хугацааны дотор идэвхийлэн хурааж уг зааврын ёсоор гүйцэтгэх үүрэг ноогдож, одоогийн Архангай аймгийн төв Цэцэрлэг хотод очмогц Намын Төв Хорооны нарийн бичгийн дарга П. Гэндэнтэй уулзав. Гэндэнээс бидэнд зааварлахдаа та нар феодалын хөрөнгийг хураагаад ядуу дунд ардуудыг элсүүлэн, коммун байгуулж, тэр хураасан мал хөрөнгийг тэдний дундын хөрөнгө болгон өгч тийм амжилтыг гаргавал баярыг хүргэх болно гэж байв.

	Би тэр хотоос намын идэвхтэй хоёр гишүүнийг дагуулан яаралтай өртөөлөн явж, Батцэнгэлийн хошууны тамгын газар хүрэлцэн очмогц хошууны дарга, намын үүрийн нарийн бичгийн дарга бөгөөд хошуу эрхэлсэн түшмэлийн хамт шөнө нууц хурал хийж, ард түмнийг харгис хэрцгийгээр дарлан мөлжиж явсан шар хар феодалуудыг бүртгэн, тэдний мал, үл хөдлөх хогшил юу болохыг тус бүрд, газар дээр нь нэгд нэгэнгүй бүртгэн дансалж, маш нууцаар нэр бүхий феодалуудыг гурван хэсэгт хуваарилан аваад үүр цайхын өмнө уяа өртөөний морьдоор зүг бүрдээ гарч тус тусын хуваарилж авсан феодалуудын эд хогшил, хөрөнгийг мөн өдрийн 12 цагийн өмнө битүүмжилж дараагаар нь бүх малыг тоолон дансалж, хэрэв нуун дарагдуулах буюу бусадтай сэм хуйвалдан сольж үрэгдүүлэхэд хүргэвэл эрүүгийн хүнд хариуцлага хүлээлгэх учрыг тэдгээр феодалд тулган тушааж өгөв. Тэгэхдээ тэдний гарын үсэг бүхий батлах бичгүүдийг гаргуулан авч байв.

	Үүний дараа орон нутгийн ядуу, дунд ардын хурлуудыг хийлгэж нам засгийн тогтоол зааврыг ухуулан танилцуулж дээрх хөрөнгөө битүүмжлэгдсэн шар, хар феодалууд эзэрхэг засгийн үед ард түмнийг хэрхэн дарлан мөлжиж байсан тухай санал шүүмжлэлийг өргөнөөр гаргуулахын хамт ардын коммун байгуулж феодалын хураагдсан малыг дундын хөрөнгө болгон шилжүүлэх учрыг тайлбарлаж, коммунд сайн дураар элсэх хүмүүсийн саналыг авахад хөдөлмөрийн чадвартай нэг ч хүн гарсангүй, харин хааяа нэг сүм хийдийн дэргэд үргэлж гуйлга гуйж байдаг сохор доголон эрэмдэг болсон хүмүүсээс хоол олдож байвал тэр коммунд чинь оръё гэхээс өөр хүмүүс элсэх байтугай жигших байдалтай саналууд илэрхий үзэгдэж байж билээ. 

	Тийм учраас ядуу дунд ардуудыг нутгийн харьяагаар эвлэл коммунд нэгтгэн элсүүлж, феодалуудаас хураагдсан малыг данс бүртгэлийн хамт шилжүүлэн хүлээлгэж дундын хөрөнгө болгон ашиглуулах зорилгоор өгч, нөгөө алт мөнгөний зүйлүүдийг улсын банканд хүргүүлж, үлдсэн үнэ бүхий бараа таваарыг үнэлж анхны хоршоонд шилжүүлж, зарим үл гүйгдэх аар саар зүйлүүдийг олны өмнө үнэ хаялцуулан худалдах зэргээр борлуулж, уг ажлыг дуусгаж энэ тухай Монгол Ардын Хувьсгалт Намын Төв Хороонд тайлагнан илтгэсэнд зарим тэргүүлэгчээс намын бодлогыг сулруулж гэх буюу зарим нь тэрхүү малыг коммунд шилжүүлсэн нь зүйтэй гэх зэргээр дүгнэж байв.

	Феодалын хөрөнгө хураахаар олон хошуу шавийн дотор гарсан төлөөлөгчдийн гүйцэтгэсэн ажлын байдлыг сонсож байвал олонх нь артель буюу хамтралын зохион байгуулалтын хэлбэрийг үүсгэн байгуулжээ. Цөөн хэсэг нь албадлагын аргаар коммун гэх буюу ядуучуудын хороо гэдэг хэлбэрээр феодалуудаас хураагдсан малыг шилжүүлсэн бололтой байв.

	Энэ завсар манай аав хөдөө мал аж ахуй дээрээ ажиллаж байгаад биеийн байдал нь суларч, ходоод гэдэс нь өдөр хоногоор муудаж архаг өвчний байдалтай байсан боловч онцын хүнд биш байж байтал тэр орон нутгаар хэсүүчлэн тэнэж явсан урьд үл таних Ранжамба гэгч хүнийг дагалдан яваа хүмүүс энэ Ранжамба лам бол сүрхий мэргэч бөгөөд эмч, олон талын арга авралтай хүн гэж залилан мэхэлсэн учир манай аав үнэмшин төөрөгдөж, тэр гайхал ламд биеэ үзүүлсэнд тэр дор нь ханаж хэдэн литр цусыг уудлан аваад одоо зүгээр болно гэж харамжид нь хадаг мөнгө зэргийг авч, үгүй болон явчихсаны дараа гуравхан хоногийн дотор аавын бие гэнэт туйлдан суларч ухаан алдран байгаад нас баржээ.

	Тэр үед миний бие Сангийн яамнаас олон зүйлийн чухал ажил шаардагдаж цаг минут харгалзахгүй шахам ид ажил оволзож байсан учраас аавыгаа сэрүүн тунгалаг байхад нь нүүр учран сувилж чадалгүй алдсан юм.

	Гэтэл манай аавыг нас нөгчсөнөөс хойш хорь орчим хоногийн дотор нэгэн нутгийн зод лүйжин тавьдаг Агваан гэлэнгээс манай ээжийг залилан мэхэлж, танай нас барсан талийгаачийн сүнс нь өөрийнхөө хамгийн хайртай содон малдаа хоргодож тонилохгүй байна. Даруй 49 хоногийн өмнө ном гүрэм уншуулж сүнсийг нь бурхны оронд тонилгох хэрэгтэй гэсэн учраас ээж минь яаравчлан тэр дор нь өнөө ламаар зод лүйжин тавиулж түүний харамжид нь манай аавын хамгийн хайртай ихэр хүрэн гэдэг морийг цагаан зүсмийн шилдэг атан тэмээний хамт өгсөн байв. Энэ тухай учрыг миний бие нэгд нэгэнгүй сонсоод тэдгээр лам нарыг шууд эрүүгийн хариуцлага хүлээлгэхээр хуулийн байгууллагад зохих материалуудын хамт шилжүүлэх гэсэнд манай ээж нэгэнт өнчрөн хохирсон намайг амьд байх цагт битгий зарга тэмцэл хий гэх зэргээр учирлан гуйж, уг хэргийг хойшлуулан өнгөрүүлэв.

	Иймэрхүү арга явуулгаар сүсэг бишрэл бүхий ард олныг шашин шүтлэгээр далимдуулан залилан мэхэлж, ард түмний хөдөлмөрлөн бүтээсэн эд хөрөнгийг дээд ангийн харгис лам мар хувалзлан мөлжиж, манай урагшлан хөгжих замыг боогдуулахын тул эсэргүүцэн тэмцэж байв.

	Түүгээр ч үл барам хувьсгалын эсэргүү дээд ангийн шар, хар феодалууд хуйвалдан ардын хувьсгалт нам, засгийн эсрэг ард түмний дунд гүтгэлгийг дэгдээж, хөдөлмөрчдийг нам, засгаас хөндийрүүлж, өөрийн эсэргүү хуйвалдаанд татан оруулахыг эрмэлзэж байжээ.

	Гэвч манай орны ядуу дунд ардын улс төрийн идэвх өрнөж өөрийн нам засгаа нягтаар хүрээлэн гадаад дотоодын дайсны эсэргүүцлийг бут цохин няцаасаар ирсэн юм.

	Энэхүү ангийн тэмцлийн хурц үе буюу 1929 оны 5-р сард Засгийн Газрын шийдвэрээр Богд хан уулын аймгийн даргаар миний бие томилогдон очиж, уг ажлыг хүлээн авахад тэр аймагт харьяалагдаж байгаа 22 хошуу буюу одоогийн зохион байгуулалтаар Сэлэнгэ, Булган, Төв, Дундговь, Дорноговь, Өмнөговь эдгээр зургаан аймгийн гадна Архангай аймгийн Хангай хайрхан уулын хошуу нэгэн адил хамрагдаж байв.

	Тэрхүү хангай говийг хамарсан өргөн уудам нутаг дахь нүсэр олон хошуудын засаг захиргааны ажил хэргийг удирдан чиглүүлэхэд зам, харилцаа холбооны талаар маш хэцүү бөгөөд улсын хэмжээн дээр зөвхөн хувь нийлүүлсэн монгол тээхийн авто тээвэр байвч тэр нь бусад аймгийн хоорондох шуудан тээврийг гүйцэтгэхээс биш, орон нутгийн олон хошууд ба сумдын хоорондох ажил хэрэг бүхнийг дан морин өртөөгөөр явж гүйцэтгэдэг учраас яаралтай ажил хэргийг амжуулан бүтээхэд маш бэрхшээлтэй байв.

	Үүний өмнөх Монгол Ардын Хувьсгалт Намын 7-р их хурлаас орон нутгийн засаг захиргааны байгуулалтыг өргөтгөн, нам ард түмний холбоог бэхжүүлэх зорилтыг дэвшүүлэн тавьсан шийдвэрийг үндэслэж тэр үед байсан зургаан аймгийг 12 аймаг болгон өөрчилж, хуучин хошуудыг татан буулгаж сумдын зохион байгуулалтыг шинэчилж аймаг сумдын холбоог шуурхай болгон шинэчилсэн сонгууль явуулах үед Богд Хан уулын аймагт болох өөрчлөлтийн бэлтгэл ажлуудыг 1929 онд заавал дуусгах ийм үүрэг даалгаврыг Намын Төв Хороо, Засгийн Газраас надад өгсөн билээ.

	Тэр үүргийг ёсчлон биелүүлэхийн тул аймгийн намын хорооны удирдлага туслалцааг авч, нэр бүхий олон хошуунд тусгай төлөөлөгчдийг томилон гаргаж, хошуудын хоорондох албан ёсны өгдөг авлагыг өгч авхуулахын хамт санхүүгийн талаар замбараагүй ажиллаж байсан данс баримтуудыг шалган цэгцэлж, тодорхой акт баримт гаргуулахаас гадна, сумдын хоорондох харилцаа холбоог харгалзан, тэдгээрийн хүн ам, эдийн засгийн хэр хэмжээнд зохицуулан зохион байгуулалтыг хийх зэрэг олон чухал ажлуудыг эрэмбэ дараагаар шалган хянаж гүйцэтгүүлэх ажлыг эрхлэх болов.

	Энэ ажлын эхэн дундуур Монгол Ардын Хувьсгалт Намын Төв Хорооноос аймгийн төвд онц ажлын штаб байгуулж зургаан зүйлийн кампанийн ажлыг өргөн далайцтайгаар зохион байгуулж амжилттай биелүүлэх тухай тодорхой заавруудыг ирүүлжээ. 

	Үүнд:

	I. Шарын шашны үндэслэлийн голомт болж байгаа сүм хийдийн дэргэдэх бүх жасын малыг бүртгэн тоолж, орон нутгийн ядуу дунд ардуудад гэрээгээр өгч эзэмшүүлэн хариулгах ажлуудыг зохион явуулахдаа юуны урьд ядуу дунд ардын хурлыг газар бүхэнд явуулж, тэдгээр ардын сайн дурын идэвхжилийг өрнүүлэн тэдний дундаас жасуудтай гэрээ байгуулах төлөөлөгчдийг сонгуулж, тусгай бэлтгэсэн гэрээний маягийг авхуулж, сүм хийдийн эрх баригчид болон жасын нярав нарын өмнө шаардлагын гэрээ байгуулж бүртгэл данс бүхий малыг орон нутгийн ардуудад шилжүүлэх үесээр сүм хийдийн эрх баригч дээд ангийн лам нараас жасын бүх малын 10 хувь орчмыг нуун дарагдуулах зэргээр эсэргүүцэж байв.

	Энэ нь тус улсын хэмжээгээр 700 орчим сүм хийдийн голомт болж байсан 2900 шахам жасын 2 сая гаруй малыг ядуу дунд ардад өгч хариулгах болгожээ.

	Энэхүү ажлыг орон нутагт зохион байгуулж гүйцэтгэхэд ард түмний зүгээс төдий л дургүйцэл гарсангүй, ялангуяа ядуу ардууд ихээхэн идэвхтэй оролцож байхад харгис толгой лам нараас жасын малыг бүрмөсөн хураан авч бурхан шашныг устгаж, гэрээгээр мал авч хариуцсан ардуудыг хоосон аяга барьсан коммун болгох юм гэнэ гэх зэргээр худал цуурхлыг дэгдээн гаргаж байв.

	 

	2. Дээрх ажлын зэрэгцээгээр үүний урьд үүсэн байгуулагдаж байсан коммун буюу артелийг өөрчлөн хамтралын зохион байгуулалтын хэлбэрээр бэхжүүлэн өргөтгөх кампанийн ажил тус улсын хэмжээн дээр явагдаж эхлэв.

	Үүнийг орон нутгийн хөдөлмөрчин ард түмний идэвхжилээр хэрэгжүүлэн биелүүлэх гэхэд анхнаасаа өөрийн орны онцлог байдлыг харгалзахгүй, хамгийн дээд хэлбэр болох коммун гэх мэтчилэн үл тохирох бодлогыг явуулж, хөдөлмөрчин олон түмэнд сүрхий дургүйцэл төрүүлсэн учраас хамтралын мөн чанар болон түүний зохион байгуулалтыг ойшоохгүй явдал олонтоо гарч байв.

	Энэхүү өргөн кампанийн ажил дээр нам улс төрийн хүмүүжлийг олж чадаагүй хүмүүсээс ядуу дунд ардуудын сайн дурыг харгалзахгүй, шууд хавчин шахаж албадлагын аргаар хамтралд элсүүлэх шаардлагыг тавьж, нугалгаа завхралыг гаргаж хоосон тооны хойноос хөөцөлдөн нам, засгийн дээд удирдах байгууллагын өмнө хуурамч мэдээ гаргаж байсан явдал намынхаа жанжин шугамыг хэтэрхий зүүн тийш гуйвуулах явдлын бас нэг үндэслэл болж байв.

	Гэвч энэ ажлын доторх алдаа завхрал гаргагчдын гэм бурууг илчлэн засаж нам, засаг, ард түмний холбоог улам нягтруулан бэхжүүлэхийн төлөө тэмцэж байсан орон нутгийн нам улсын шударга идэвхтнийг хувьсгалч биш бөөрөнхий үзэлтэн гэх мэтээр нэр томьёог тэр үеийн Намын Төв Хорооны удирдлагад байсан Гэндэн, Бадрах, Шижээ нараас хэтэрхий зүүний нугалаатай бодлогоо хамгаалан улам хөөргөн дэврээх хандлагатай ажиллаж байв.

	 

	3. Дээрх ажлын явц дундуур нам засгаас дээд ангийн харгис толгой лам нарын нөлөөнөөс ядуу лам нарыг ангижруулж, орон нутгийн артель буюу хөдөө мал аж ахуйн амьдрал тийш хандуулах зорилгоор тэдний дунд ухуулгын ажлыг өргөнөөр зохиож, хар бологсдод жасуудаас гар хоосон, тэтгэх садангүй бол 10 хувь, төрөл садантай бол 8 хувь, аминдаа малтай бол 5 хувийг гаргуулан олгуулж байх ажлыг явуулж байв.

	 

	4. Дээд ангийн лам нар, мөн жасуудаас албан татваруудыг өсгөн нэмэгдүүлэх журмаар хураахаас гадна 8-аас 18 нас хүртэлх хүүхдийг сүм хийдийн газар нэмж суулгахыг бүрмөсөн хориглон зогсоох.

	 

	5. Феодал, баячуудад зарагдаж байсан зарц ардуудад хөлсийг нэхэмжлэн олгуулах, гэрээ байгуулж, ажиллуулах.

	 

	6. Соёлын довтолгооны ажлыг явуулж, бичиг үсэг үл мэдэгчдийг бичиг үсэгт богино хугацаагаар сургах, төсөөлөн мэдэгчдэд латин үсэг мэддэг болгох гэх зэрэг ажлуудыг зохион явуулж байв.

	 

	 

	Дээр дурдсан 6 зүйлийн кампанийн ажил явагдаж бүхий үед орон нутгийн ард олон хамтралыг төдий л ойшоохгүй байв. Түүгээр ч үл барам албадан шахаж хамтралд элсүүлэх гэсэн хүмүүст зарим ард нэр хоч өгөх зэргээр олны өмнө тэднийг нэр хүндгүй болгохыг хичээхээс гадна хамтралын тухай хурал цуглаан болоход ардуудын олонх нь ирэхгүй, ирэвч хөдөлмөрийн чадваргүй хүмүүс ирдэг бөгөөд хамтралын ач холбогдлыг үл сонирхон, сонсох ч дургүй, зарим нь ухаан алдран худал муужран унаж, цугларагсдыг үймүүлэх жишээтэй үзэгдлүүдийг хааяагүй гаргаж байв.

	Гэтэл 1930 оны хоёрдугаар сард Монгол Ардын Хувьсгалт Намын 8-р их хурал болж, Намын Төв Хорооны Тэргүүлэгчдийн гол удирдлага тус орны онцлогийг олж харахгүй, хөдөө аж ахуйд социализмын өөрчлөлт хийх цаг болсон хэмээн улс төрийн талаар алдаатай буруу дүгнэлт хийж, ядуу дунд ардуудыг хамтралжуулах кампанийг өргөн хэмжээгээр явуулсан учир энэ нь зүүний нугалаа завхралын үндсийг бий болгожээ.

	Энэ хурлаас үүний урьд феодалын хөрөнгийг хураахдаа 100 хувь гэж үлдээсэн мал хөрөнгийг дахин хурааж, 5 хувийг үлдээх шийдвэрийг гаргахын хамт тус орны доторх цөөн тооны нударган баячуудын хэсэгт харин чинээлэг дунд ардуудыг оруулан тооцож албан татварын өсгөн нэмэгдүүлэх бодлогыг тавихын хамт тэдгээрийн сонгох сонгогдох эрхийг хасах зэрэг нугалаа гаргажээ.

	Энэ үед миний бие орон нутгийн засаг захиргааны зохион байгуулалтыг шинэ системд оруулах бэлтгэл ажилд оролцож мөн оны сүүлчээр Засгийн газраас зөвшөөрөл авч Богд хан уулын аймгийн яамыг нүүлгэн Улаанбаатар хотноо ирүүлж, хуучин засгийн газрын ордон байсан жижиг хөх туйпуу байшинд байрлуулж шинэ Төв аймаг болгох зорилгоор төвхнүүлэн ажиллав.

	Гэтэл Засгийн газраас миний биеийг цэргийн зөвлөлийн тэргүүлэгч Дарьжавын хамт явж Өмнөговь аймгийг шинээр байгуулж гүйцэтгүүлэхээр Төв Хороо, Засгийн газрын төлөөлөгчөөр томилон гаргав.

	Бидний биес Дэлгэрхангай уулын хошууны тамгын газар хүрэлцэн очиж, Өмнөговь аймгийн төвийг байгуулахаар хуучин хошуудын төвд хэрэглэж байсан эсгий гэрүүд ба ширээ шүүгээний зэрэг хогшлуудыг өртөөгөөр татан ирүүлэхийн зэрэгцээгээр мөн хошуудад харьяалагдаж байсан сумдын төвд намын үүрийн бүх гишүүдийн хурал болон сумын захиргааны хурлуудыг хийлгэж аймгийн намын бага хурал, мөн аймгийн их хуралд очих төлөөлөгчдийг сонгуулж дараагаар аймгийн намын бага хурал ба аймгийн гүйцэтгэх захиргааны ажил хэргийн тухай тус тусын илтгэлийг бэлтгүүлж, уг зааврын ёсоор аймгийн удирдах байгууллагуудын сонгуулийг явуулж зохион байгуулалтын ажлуудыг жинхэнэ ардчиллын зарчмаар гүйцэтгэв.

	Энэхүү аймгийн их хурлаас миний биеийг аймгийн даргаар сонгож, ут ажлыг хүлээн авахын урьд Улаанбаатар хотноо ирж Богд хан уулын аймгийн эрхэлж байсан ажил хэргийг Төв аймгийн удирдах нөхдөд хүлээлгэн өгч Өмнөговь аймагт яаралтай эргэж очоод шинэ аймгийн бүх ажил хэргийг хариуцан гүйцэтгэж эхлэв.

	Энэ аймагт одоогийн Дундговь аймгийн ихэнх сумд харьяалагдаж байсан бөгөөд бүх ажлыг дан ганц морин өртөөгөөр явж гүйцэтгэхэд бас л бэрхшээлтэй явдлууд тохиолдож байв.

	Энэ завсар Монгол Ардын Хувьсгалт Намын Төв Хорооноос Өмнөговь аймгийн удирдлага нь намын 8-р их хурлын шийдвэрийг эрч далайцтай биелүүлэхгүй, говь хязгаарын онц тархай бутархай ард түмэн гэдэг нэрийдлээр ядуу дунд ардуудыг нийтээр хамтралжуулах хөдөлгөөнийг оргилуулж, зохион байгуулахын оронд хамтын аж ахуйг хамгийн энгийн хэлбэрээр үүсгэн байгуулж, цаашид хөгжүүлэх ийм барууны хэлбэрэл бүхий бодлогыг явуулж байна гэж удаа дараа зэмлэл хүлээлгэж хурц шаардлагуудыг тавьж байв.

	Тэр шаардлагын дагуу аймгийн нам, эвлэлийн хороодын дарга нар нь хамтралын төлөөлөгчтэй хамтарч, хамтралын ажлыг гартаа авч, орон нутгийн ядуу дунд ардуудыг хамтралд элсүүлэх талаар сүрхий хүчлэн оролдож, заримыг албан шахалтаар элсүүлсэн боловч үнэн хэрэг дээрээ хамтралын ажил хөдөлмөрт оролцох байтугай оргон зайлсхийж гадаадад нэвтрэн гарах явдал цөөнгүй болсоор байв.

	Энэ завсар аймгийн төвийг ямар газар төвлөрүүлэн суурьшуулах тухай харьяалах сумдын саналыг авахад зарим олонх нь Тогших хар нүдэн гэх буюу зарим нь Даланзадгад гэх зэрэг санал гаргаж байв.

	Тэдгээр газрыг судлан үзвэл Даланзадгад гэдэг газар усаар элбэг, ирээдүйд нүүрсийг ашиглаж болох бөгөөд агаарын хувьд Тогших хар нүднээс дээр ийм нөхцөл байдлыг харгалзан үзээд аймгийн төвийг Даланзадгадад суурьшуулахаар шийдвэрлэж, хорин хоногийн хугацаанд Дэлгэрхангайгаас Даланзадгадад шилжин нүүж төвхнөх зөвшөөрлийг Засгийн Газраас авч тус аймагт үүний урьд феодалуудаас хураагдсан 170 гаруй атан тэмээн хөсгөөр аялан нүүж Даланзадгад хэмээх газар анх суурьшин төвлөрч байлаа.

	Ийнхүү аймгийн төвийг бараг 300 орчим км газар аяны байдлаар нүүлгэн суурьшуулахад улсаас нэг ч мөнгөний зардал гаргуулсангүй, тус тусын албан байгууллагууд өөрсдийн ажилчин, албан хаагчдын хүчээр нүүдэллэн явж 1931 оны 9-р сарын сүүлч 10-р сарын эхээр шинэ төвдөө суурьшсан билээ.

	Ингэж аймгийн төвийн албан байгууллагууд хүрэлцэн ирж буудаллахад орон нутгийн ардууд ихээхэн талархан сайшааж орчин тойрны ардууд айраг, сүү, цагаан идээ зэргийг тал бүрээс авчран өгч, албан газруудын контор орон сууцны гэр зэргийг өөрсдийн сайн дураар эвсэлдэн барилцаж өгөх зэргээр дэмжлэгийг үзүүлж байв.

	Энэ аймгийн хөдөлмөрчид бол зах хязгаар дахь харгис феодалын ноёрхолд олон давхар мөлжигдөн дарлагдаж байснаас гадна говь орны байгалийн онцлог хүнд нөхцөл байдлын дунд бэрхшээлийг үзэж тэсвэр хатуужилтайгаар хөдөлмөрлөж ирсэн хэв заншилтай ажээ.

	Тус аймагт үүний урьд явагдаж байсан 6 зүйлийн кампанийн ажлын дотроос хамтралын зохион байгуулалтыг бэхжүүлэн хөгжүүлэх гэдэг асуудал нь хамгийн гол бөгөөд ард түмний санал эрмэлзэлд үл нийцэх учраас алдаа завхралын эх үүсгэлийг хувьсгалын эсэргүүчүүд ашиглаж, орон нутгийн шударга иргэдийг нам засгаас хөндийрүүлэн өөртөө татахыг оролдож байв.

	1931 оны эхний улирлын эцсээр хувьсгалын эсэргүү алаг Намнан тэргүүтэй этгээд сэм хуйвалдан Норов, Баяндалай, Хүрмэн зэрэг сумдын 70 шахам өрх аж ахуйтныг үймүүлэн нууцаар улсын хил хязгаарыг давуулан оргуулжээ.

	Энэ үед тус аймгийн өмнө талын хил хязгаарыг сэргийлэн хамгаалах ажил сул байсан хийгээд хоорондоо холбоо барих нөхцөлгүй алслагдсан байдлыг ашиглаж ийнхүү явдал гарч байжээ.

	Үүний нөгөө талаар Намын 8-р их хурлын алдаатай шийдвэрийг үндэслэж Намын Төв Хорооноос чинээлэг дунд ардуудыг нударганы хэсэгт тооцон, албан татварын шинэчилсэн хуулийн заалтад оруулжээ.

	Үүнийг аймгийн намын хорооны нарийн бичгийн дарга Самдан үзэхдээ ер нь 70 бодоос дээш хөрөнгөтэй жирийн ардуудыг нударган баячууд гэж албан татварыг нэгэн хувь давхарлан оногдуулах ёстой гэх зэргээр шийдвэр гаргаж аймгийн гүйцэтгэх захиргаанд даалгаж байв.

	Гэвч аймгийн гүйцэтгэх захиргаанаас тэр шийдвэр бол манай аймгийн хувьд огт нийцэхгүй, харин 500-гаас дээш бодтой бөгөөд бусдын хүчийг сорон мөлжиж баяжсан тийм аж ахуйтанд албан татварыг хувь нэмэгдүүлэн оногдуулах зарчмыг баримтлан явуулав. Энэ тухай Сангийн яамнаас хянаж үзээд төдий л буруушаагаагүй байтал аймгийн намын хороо, хянан байцаах комиссоос намын удирдлагыг зөрчиж, барууны хэлбэрэл гарган баячуудыг дэмжих хандлага гаргав гэж Монгол Ардын Хувьсгалт Намын Төв Хороонд мэдээлжээ.

	Энэ хэргийг шалгахаар Намын Төв Хорооны тэргүүлэгч гишүүн Содном аймгийн төвд хүрэлцэн ирээд албан татварын оногдлын жагсаалт зэргийг үзэж танилцаад тийнхүү хэтрүүлэн шийдвэр гаргасан нь нийцэхгүй, гэхдээ аймаг орны доторх зарчмын том асуудлуудыг хамтарч саналаа нэгтгэн явуулж байх нь зүйтэй, энэ тухай илтгэлээ Намын Төв Хороонд илтгэх болно гээд явсан юм.

	Энэ завсар намын 8-р их хурлын шийдвэрийг хэрэгжүүлэн биелүүлэхийн тул орон нутгийн нам, улсын ба олон нийтийн байгууллагуудын аппаратад жинхэнэ зарц ядуу ардуудыг айлтгүй дэвшүүлэн ажиллуулах явдал түгээмэл явагдаж байсан бөгөөд тэдгээр байгууллагын хариуцлагатай ажилд шинээр дэвшиж байгаа хүмүүс нь үнэнхүү зүтгэл байвч угаасаа бичиг үсгийн мэдлэггүйн дээр ажил хэргийн туршлагыг үл мэдэх учраас амьдралд болж байгаа практик ажлуудтай тулгамдаж хэчнээн семинар заавруудыг удаа дараалан өгөвч түүнийг ухамсарлан ойлгохгүй, гайхаш барагдан барууны хэлбэрэл хийснээс зүүний нугалаа болгогсод ч хойч өдөр намдаа буруушаагдаж ял зэмлэл оногдох нь арай учир ялгавартай байх биз гэх мэтчилэн толгой эргэж, нам, засгийн тогтоол шийдвэрийг гажуудуулан завхрал гаргах явдал цөөнгүй тохиолдож байв.

	Нэгэнт алдаа завхрал гаргасан ажлыг эргүүлэн засаж зөв чиглэлд оруулан ажиллах гэдэг бол тэр ажлыг анх шинээр зохион байгуулж ажиллахаас илүү бэрхшээлтэй байдаг болно.

	Энэ үед төрийн байгууллагын ролийг үгүйсгэж, ганцхан намын байгууллагууд нь бүх ажлыг дангаар шийдвэрлэн явуулдаг болсон учраас засаг захиргааны ажил нь зөвхөн аж ахуйн асуудлыг гүйцэтгэх төдий болон хувирав. Үүнээс үүсвэрлэн орон нутгийн сум багийн захиргааны төрийн ардчилал зөрчигдөж зөвхөн албан томилолтоор солигдож ард түмний хүсэл эрмэлзэл боогдоход хүрч байв.

	Хувьсгалын эсэргүү дээд ангийн харгис толгой лам нараас удахгүй чинээлэг ардуудыг дайчлан баривчилж хөрөнгийг нь цөлбөн хураах болно. Эртхэнээс оргон зайлах хэрэгтэй. Банчин богд мөн залран ирж шарын шашныг мандуулах болно гэх зэргээр ард түмний дунд гүтгэлгийн цуурхлыг дэгдээж байжээ. Тийм эсэргүү худал цуурхлын улмаас зарим нэгэн ухвар мөчид тогтворгүй чинээлэг аж ахуйтны дотор эргэлзэх бодлого төрж, энэ байгаа хэдэн малын гайгаар сонгуулийн эрхээс хасагдаж эцсийн эцэст эрүүгийн хариуцлагад татагдан шийтгэгдэх юуны магад, яавал энэ хэдэн малаа үгүй хийх арга сүвэгчилдэг билээ гэх мэтчилэн санаа зовнидог явдал хааяагүй төрж байжээ.

	Гэтэл 1932 онд Хөвсгөл аймгийн Рашаант, Архангай аймгийн Тариатын зэрэг сүм хийдүүдийн харгис толгой лам нар, феодалууд хуйвалдан эсэргүү бослого гаргаж, орон нутгийн идэвхтнүүд болон шударга ард олныг алах талах зэргээр хөдөлгөөн болж бүхийн хор нөлөө нь Өмнөговь аймгийн Цогт, Өлзийт, Жавхлант зэрэг сумдын нэр бүхий сүм хийдүүдээр дамжин тарж байжээ.

	Тус улсын хилийг давж оргон гарсан хувилгаан Ганжуурваа, Дилав хутагт гэх мэтийн хувьсгалын эсэргүү шар феодалууд манай аймгийн өмнө хязгаар дахь Бага модны хийдийн харгис толгой лам нараар дамжуулан Хулд суман дахь Олдохын хийд, мөн Дэлгэрхангай сумын харьяа хошуу хийдийг ашиглан Архангайд үүсэн гарсан эсэргүү хөдөлгөөнтэй холбоотой байсан нь хожим илэрсэн юм.

	Эдгээрийн зарц болох Дэлэгсамбуу тэргүүтэй хувьсгалын эсэргүү дээрэмчид тус улсын хилийг нэвтрэн оргож гараад зэвсэг хэрэгсэлтэй болж, хулгайгаар удаа дараа эргэж нэвтрэн ирж орон нутгийн сумын захиргааг дээрэмдэх устгахыг оролдож байхдаа аймгийн намын хорооноос ажлаар явсан Гүргэмжав, хэлтсийн төлөөлөгч Лодон гэх мэтийн хүмүүсийг тарчилган алж байсан төдийгүй, Цогт-Овоо, Өлзийт зэрэг сумдын ардуудыг зэвсгийн хүчээр айлган сүрдүүлэх буюу харгис толгой лам нартай хамтран эсэргүү худал цуурхал дэгдээн үймүүлж оргон нүүлгэх хөдөлгөөнийг зохион байгуулж бүхий энэ үесийн дундуур Цогт-Овоо сум дахь хувьсгалт залуучуудын эвлэлийн үүрийн дарга эмэгтэй, хоёр сумын албан хаагч 7 хүн хамтран нийлж, орон нутгаас нүүдэллэх гэж төөрөлдөн байсан ардуудын дунд нам засгийн бодлогыг тайлбарлан танилцуулж, хувьсгалын эсэргүүчүүдийн оромгүй худал цуурхлыг илчлэн ойлгуулж эх орондоо энх тайвнаар аж төрөхийн чухлыг тайлбарлахын хамт ердийн хөсөг хөдөлгөж орон нутгийнхаа бараа таваар элбэгжүүлэх хэрэгтэй гэх зэргээр ажиллаж явтал дээр дурдсан дээрэмчид тэднийг баривчлан авч тарчилган зовоож байгаад Туг цохио гэдэг өндөр хадны оройгоос 6 хүнийг нисгэн алж үлдсэн нэг хүнийг цээжний хөндийгөөр буудаж орхисон гэдэг билээ.

	Тус аймгийн гадаад дотоодын байдал иймэрхүү ихээхэн түгшүүртэй болж бүхий үесийн тухай миний бие Монгол Ардын Хувьсгалт Намын Төв Хороо, Засгийн газар мэдээлж, нөгөө талаар аймгийн намын хорооны тэргүүлэгчдийн хуралд саналаа оруулж, тус аймгийн зүүн талын сумдын дунд намын ухуулга таниулгын ажлыг хүчтэй зохиож хил хязгаарын талаар бэхжүүлэн сонор сэрэмжтэй ажиллах нь чухал болж байна гэдгийг санаачлан хэлэхэд намын хорооны дарга Самдан, хэлтсийн төлөөлөгч Хас-Очир гэх мэтийн хүмүүсээс бид учрыг нэгд нэгэнгүй мэдэж байна. Харин чи аймгийн намын хорооноос ядуу дунд ардын дотор явуулж байгаа ажлын далайцыг мөчид ойлгож, хувьсгалын эсэргүүчүүдийн нөлөөг хэтрүүлэн дүгнэж байна. Түүний оронд аймгийн гүйцэтгэх захиргаанаас нударган баячууд болон хөсөг тээврийн чадалтай өрх аж ахуйтныг захиргааны хувиар яаралтай дайчлан, орон нутгийн бүх өртөөдийн хүчийг зузаатган дангаар дагнуулан хийлгүүлж аймаг сумын захиргааны хяналтыг сайжруулах хэрэгтэй. Түүнчлэн сүм хийдийн харгис толгой лам нарыг дайчилгааны аргаар хамж Базархүйтэнгийн голд бөөгнөрүүлэн суулгаж, албадан хөдөлмөр хийлгүүлэх талаар саналаа боловсруулж аймгийн хэлтсээс өөрийн дээд байгууллагад тавиуштай юм гэх зэргээр цаг үеийн шаардлагатай асуудлыг үл гүйцэлдэх асуудал болгон хойшлуулж ихэвчлэн цагийг өнгөрүүлж байв.

	Гэтэл 1932 оны хавар Цогт, Өлзийт, Жавхлант зэрэг сумдын 400 шахам өрх аж ахуйтныг хувьсгалын эсэргүү дээрэмчин Дэлэгсамбуу нарын бүлэг этгээд өмнө зүг оргуулж яваа мэдээ авмагц аймгийн төвийн албан хаагчид болон цөөн цэргийн хамт угтан тосож хориглох ажлыг явуулсан боловч шөнийн харанхуйг ашиглан аль чадал бүхий олон хүн дээрэмчдийн хамт адуу малаа авч хил нэвтрэн оргожээ. Тэрхүү оргох хөдөлгөөнд автагдан явж байгаад үлдэж хоцрогсдын олонх нь чадал муутай хүмүүс байв. Тэд бог малтайгаа үлджээ.

	Түүнчлэн хувьсгалын эсэргүү дээрэмчдээс Жавхлант зэрэг сумын захиргаа, анхны хоршоог дээрэмдэн сүйтгэж бусниулсан байгууллагуудыг дахин сэргээж хэвийн ажиллагаатай болгох ажлын явц дундуур өнөө оргож гарсан дээрэмчдийн зарим нь эргэж хил нэвтрэн ирж, орон нутгийн шударга ард түмний мал хөрөнгийг байн байн уулгалан дээрэмдэх явдал удаа дараалан гарч ард олны амгалан тайван байдлыг алдагдуулахад хүргэж байв.

	Аймгаас тэрхүү дээрэмчдийг устган арилгах талаар өөрийн хэр хэмжээгээр хөөцөлдөж заримыг баривчилсан боловч хил хязгаарын бэхлэлт муу учраас олонхыг нь баривчлан авч чадахгүй алдах явдал гарсаар байв.

	Гэтэл 1932 оны 2-р улиралд Намын Төв Хорооноос намын ажилд ноцтой зүүний алдаа завхрал гарсныг засах тухай Төв Хорооны нарийн бичгийн дарга Шижээ, Намын Төв Хянан байцаах комиссын дарга Эрэндаваа нарыг томилж тус аймгийн төвд ирүүлжээ.

	Тэд, тус аймгийн ажилтай хагас хугас танилцаад аймаг орны хэмжээн дээр явагдсан зүүний нугалаа бүхий алдаа завхралыг ухамсарлан засах ажлыг зохион байгуулсангүй, зөвхөн шашин шүтлэгийн талаар холбогдох хэдэн асуудлын тухай ухуулан зарлах бичгийг нийтлээд өөрийн ажлыг эцэс болгон хязгаарлахын хамт, тэр үест аймгийн төвд хэлтсийн шугамаар хувьсгалын эсэргүү гэж баривчлагдсан хэсэг хүмүүсийн хэргийг Төв Хорооны нарийн бичгийн дарга Шижээ үзээд үйлдсэн хэргийн хор холбогдлыг харгалзахгүй, зөвхөн хөдөлмөрийн чадваргүй 60-аас 70 орчим насны этгээдийг устгаж, хөдөлмөрийн чадвартай хүмүүсийг удаан хугацаагаар хорьж хөдөлмөр хийлгүүлэх ийм чиглэлийг өгөв.

	Тэр бол хуулийн зохих зүйл ангид нийцэхгүй болох учраас энэ тухай Шүүх яамны зөвлөхийг аймгийн гүйцэтгэх захиргаанаас урьж тэдгээр хэрэгтний хэргийг танилцуулж олонхыг суллаж, цөөн хүнд хэрэгтнийг хууль зүйд зохицуулан шийтгүүлэх зөвлөгөөнийг аймгийн шүүх таслах газар өгч уг хэргийг таслан барагдуулжээ.

	Мөн оны 6-р сарын сүүлчээр Монгол Ардын Хувьсгалт Намын Төв Хороо, Хянан байцаах төв комиссын хавсарсан онц гуравдугаар бүгд хурлаас зүүний нугалаатан тус орны онцлог байдлыг анхаарахгүй, алдаатай буруу бодлого явуулж, улс төр, эдийн засагт сүрхий алдаа завхрал гаргасныг уудлан илрүүлж, Намын Төв Хорооны удирдлагад байсан хүмүүсийн олонхыг мөнхүү удирдлагаас зайлуулахад хамгийн гол нугалаа хийж байсан Гэндэн ямар нэгэн арга заль хэрэглэн үлджээ.

	Монгол Ардын Хувьсгалт Намын Төв Хорооноос Өмнөговь аймагт гарсан нугалаа бүхий алдаа завхралыг засаж шинэ эргэлтийн бодлогыг хэрэгжүүлэн явуулах тухай X. Чойбалсанг тус аймагт томилон ирүүлжээ.

	Тус аймгийн бүх хөдөлмөрчдөөс шинэ эргэлтийн бодлогыг халуунаар угтан авч Монгол Ардын Хувьсгалт Нам, Ардын засгаа нягтаар хүрээлж, энхрий хайрт эх орныхоо уудам цэлгэр нутагт энхжин төвхнөж мал аж ахуйгаа өсгөн хөгжүүлэхийн төлөө махран ажиллаж эхлэв.

	Үүний дараагаар аймгийн гүйцэтгэх захиргааны их хурлыг Чойбалсангийн удирдлагатайгаар хуралдуулав. Энэ хуралд тус аймгийн өнгөрсөн гурван жилийн дотор явуулсан ажлын гүйцэтгэл болон түүнд оршиж байсан нугалаа завхралын хор уршгаас болж гарсан хохирол бүхнийг илчлэн дурдаж, цаашид шинэ эргэлтийн бодлогыг хэлбэрэлтгүй хэрэгжүүлэн биелүүлэх чиглэлүүдийг заасан илтгэлийг хийж, төлөөлөгчдийн шүүмжлэлийг үндэслэн тодорхой тогтоолыг гаргав.

	Энэхүү их хурлаас аймгийн гүйцэтгэх захиргааны даргаар Цэргийн зөвлөлийн гишүүн байсан Чулууныг сонгуулахаар X. Чойбалсангаас санал оруулсанд бүх төлөөлөгчид татгалзаж, одоо байгаа аймгийн дарга Самбууг хэвээр улируулан сонгох саналтай байна гэж ярилцахад нь мөн хурлыг түр завсарлаж, намын ангийн хурлыг дахин хийлгэж, X. Чойбалсангаас махан Чулуун гэдэг бол манай ардын хувьсгалт цэргийн ахмад дарга нарын нэг бөгөөд энэ завсар ямар нэгэн алдаа завхралд оролцож яваагүй учраас Намын Төв Хороо нэгэнт шийдвэрлэснийг намын гишүүд та бүхэн итгэмжлэн сонгох биз. Харин нөхөр Самбууг аймгийн гүйцэтгэх захиргааны тэргүүлэгч бөгөөд аймгийн шүүх таслах газрын даргаар сонгон томилж, энэ удаа Мал тариалангийн яаманд шилжүүлэн авах гэсэн шийдвэрийг өөрчилье гэсэнд цөмөөр зөвшөөрч аймгийн их хурлаар Чулууныг аймгийн даргаар сонгов.

	Үүний дараа миний бие аймгийн шүүхийн дарга, аймгийн захиргааны орлогч зэрэг ажил хийж байгаад улмаар Мал тариалангийн яаманд хэлтсийн даргаар шилжиж ажиллав.

	Энэ завсар ажлын зав чөлөөг ашиглаж мал аж ахуйн арга ажиллагаанд тус нэмэр болгох зорилгоор гарын авлага товхимол зэргийг бичиж нийтлэн хэвлүүлж байв.

	Монгол Ардын Хувьсгалт Намын Төв Хороо, Засгийн Газраас 1937 оны сүүлчээр миний биеийг Зөвлөлт Холбоот Улсад суух элчнээр томилж, Зөвлөлт Холбоот Улсын нийслэл Москва хотноо Монголын ард түмний бүрэн эрхт төлөөлөгчөөр суулгасан тул тэр их итгэл найдварыг нэр төртэй биелүүлэхийн төлөө өөрийн хүч чадал, оюун билгээ зориулан Зөвлөлт нөхдийн баялаг туршлагаас сурч, тэдний халуун дотно дэмжлэг тусламжаар ажилласан билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

